СТЕНОГРАФСКИ БЕЛЕШКИ

од Деведесет и првата седница  на Собранието на Република Македонија, одржана на 21 јануари 2008 година

Седницата се одржа во Собранинето на Република Македонија, сала 1, со почеток во 11,23 часот. 

Седницата ја отвори и на неа претседаваше господинот Љубиша Георгиевски, претседател на Собранието на Република Македонија. 

Љубиша Георгиевски:  Ги молам пратениците да влезат во салата.

Дами и господа пратеници, ја отворам 91-та седница на Собранието на Република Македонија.

Пратениците: Љубчо Георгиевски, Цветко Грозданов, Гоце Марковски, Благој Зашов, Мери Младеновска-Ѓорѓиевска, Лазар Китановски, Славица Грковска, Илинка Митрева, Влатко Серафимов, Никола Рилкоски, Неждет Мустафа, Али Ахмети, Фазли  Велију, Зумрете Јакупи, Мендух Тачи, Арбен Џафери, Фијат Цаноски, Данаил Дончев, Веле Митановски, Горан Мисовски и Оливер Шамбевски   ме известија дека се спречени да присуствуваат на седницата.

На седницата се поканети претседателот и членовите на Владата на Република Македонија, претседателот на Државната комисија за спречување на корупцијата.

Ве известувам дека согласно договорот од состанокот што беше одржан со координаторите на пратеничките групи на 21 декември 2007 година, денешната седница ќе трае до 21 часот.

Процедурално за збор се јавува госпоѓа Роза Топузова Каревска, повелете.

Роза Топузова Каревска: Благодарам почитуван претседателе, почитувани колеги пратеници, почитувани министри, претставници на Владата на Република Македонија.

Мојата процедурална забелешка е во насока што веќе изгуби смисла институцијата пратенички парашања се поради тоа што и крајно имаме непочитување не само на Деловникот туку и на Уставот на Република Македонија. 

Почитуван претседателе, ве молам да им укажете на министрите дека тие одговараат пред Собранието, а не обратно дека пратениците треба да одговараат пред министрите, да го почитуваат Уставот, а не се што работат е во насока трајно да се омаловажи, деградира институцијата пратеник, а со тоа да се деградира и Собранието. 

Почитуван претседателе, мојата конкретна интервенција е во насока на членот 39.

Сакам да им укажам на министрите дека на усно поставено прашање се одговара на седницата на која е поставено прашањето, по исклучок ако претставникот на Владата, нејзин член односно носителот на јавната функција изјави дека од оправдани причини не е во можост да даде усмен одговор на таа седница, должен е одговорот во писмена форма да го даде во рок од 10 дена. 

Прво, ова не е исклучок. Кај нас стана пракса на пратениците од опозицијата да им се одговара дека ќе добијат писмен одговор, а само на пратениците од парламентарното мнозинство, со добро подготвени однапред одговори кои одат во насока на ЕПП - пропагандата на Владата, за пофалби на Владата и нејзиното успешно работење, слушаме получасовни и повеќе од тоа одговори од страна на министрите. 

Второ, десетте дена, со исклучок на министреот за транспорт и врски кој еднаш ми достави одговор во тој рок, останатите министри, ниту еден, не го почитувал овој рок, сите ги доставуваат одговорите, не десет, не петнаесет, туку дури и после два месеци. Ако немавме одлагање на седницата за пратеничките прашања ние немаше да можеме да дебатираме по прашањата кои усно сме ги поставиле на седница на која ни било кажано дека ќе добиеме одговор. Едниот одговор го имам добиено на 31.12. 2007 година, а другиот на 03.01.2008 година.

Ве молам претседателе, да го чувате дигнитетот на Собранието и институцијата пратеник, да им кажете на министрите дека треба да го почитуваат Уставот и Деловникот на Собранието. Благодарам.

Љубиша Георгиевски: Ви благодарам и јас.

Се надевам дека вашата ремарка ќе биде земена сериозно аднота. 

Процедурално за збор се јавува господинот Јани Макрадули, повелете.

Јани Макрадули: Благодарам претседателе.

Во функција на ова што и госпоѓа Роза Топузова Каревска го зборуваше, а во зачувување на една уставна категорија како што се пратенички прашања, би сакал да изразам протест од име на пратеничката група на СДСМ за злоупотреба на добрата волја и кооперативност што имавме во месец декември кога сакавме да се донесе Буџетот во рок, бидејќи ова е трет месец како што не се одвива седницата на пратенички паршања, за денес Владата која тогаш ме замоли да завршиме до 31 декември, ни врати со ситуација каде што нема ниеден претставник од Министерството за здравство, нема ниеден претставник од Министерството за одбрана, нема ни еден претставник од МНР и нема ниеден претставник од Министерството за внатрешни работи, на чело го нема и премиерот на Република Македонија. Дали има смисла денес да работиме или не кога пола влијателна Влада односно министрите што се во Владата не се присутни на оваа седница, но секако оној што е најважен, премиерот на Република Македонија. Затоа очекувам дополнителна потврда од ваша страна за присуството на премиерот на оваа седница. Би сакал ако може да ми одговорите.

Љубиша Георгиевски: Како што знаете имавме и координација по ова прашање.

Информацијата со која што јас располагам е дека премиерот ќе биде тука по 14 часот.

Што се однесува до другите министри мислам дека се собираат, еве сега влезе министерот за здравство.

Едино би сакал тука исто така да поцртам тука тоа писмо ви го предадов на увид, го прочитавте. Имаме писмо со извинување, навистина од објективни причини од Министерството за надворешни работи. Така се совпаднаа датумите што навистина и министерот не може да биде овде, а не може да биде ни заменикот министер.

Што се однесува до другите двајца отсутни министри, јас мислам дека во секој момент ќе стигнат. Најави за други отсуства немаме. Значи, најава за отсуство имаме од министерот и заменикот министер за надворешни работи и од премиерот, но и за присуство, истовремено после два часот. 

Повелете господине Макрадули.

Јани Макрадули: Благодарам претседателе.

Се надевам дека присуството на премиерот од 14 часот, ќе биде до завршувањето на седницата, до 21 часот, за да можеме навистина да имаме една квалитетна расправа денес. 

Тоа што министерот за здравство дојде сега и не ни помага многу. Јас очекував тука да го видам господинот Мендух Тачи денес, бидејќи навистина имаме дилема дали воопшто да поставуваме прашања денес до министрите што се од ДПА, бидејќи тие се во оставка, или тоа треба да го направиме кон господинот Тачи кој ги има колективно собрано сите оставки. Благодарам.

Љубиша Георгиевски: Ве молам, да немате дилеми околу тоа, околу прашањата поставени до министрите во оставка, затоа што министерот во оставка исто е должен да работи како и пред оставката, се додека не го предаде ресорот. Значи, правно формално, сериозно гледано, ве молам околу тоа да немате никакви дилеми.

Процедурално за збор се јави господинот Рамадани.

Агим Рамадани: Почитуван претседателе, почитувани пратеници.

Изгледа на претставникот на СДСМ, господинот Макрадули му треба визуелна перцепција за да го види нашиот претседател на партијата Мендух Тачи овде денес. Меѓутоа, сигурно во текот на денот тој ќе дојде.

По однос на тоа дека денес имаме точка на дневен ред пратенички паршања доставени до Владата на Република Македонија, на министрите и на нивните заменици, доколку истите не се тука, што значи дека не сме денес тука во Собранието да му поставуваме прашања на Мендух Тачи, поради тоа што тие работи што вие сега ги барате, едноставно денес сакате да направите политика во ваша корист, за вашиот рејтинг, а тоа значи дека сакате нешто повеќе да дознаете за  ДПА, која политика на ДПА е транспарентна, правична.

Во однос на тоа ви укажувам дека треба да се држите до дневниот ред, немојте да ја повредувате процедурата на денешната седница, бидејќи не е тема на дискусија ДПА ниту нивните министри, ниту пратениците од ДПА, а најмалку за вашата партија и за вас господине Макрадули.

Љубиша Георгиевски: Благодарам.

Владата на Република Македонија достави одговори на пратеничките  прашања поставени од пратениците Зоран Витанов, Азис Положани. Роза Топузова Каревска и Тале Герамитчиоски.

Министерот за здравство достави одговори на пратеничките прашања поставени од пратениците Агим Рамадани, Зумрете Јакупи и Катерина Димеска.

Министерот за финансии достави одговори на пратеничките прашања поставени од пратениците Марјанчо Николов, Миел Пачемски, Александар Николовски, Светлана Јакимовска и Зоран Витанов.

Министерот за образование и наука достави одговори на пратеничките прашања поставени од пратениците Тале Герамитчиоски и Роза Топузова Каревска.

Министерот за труд и социјална политика достави одговори на пратеничките прашања поставени од пратениците Верица Филипова, Васко Шутаров и Катерина Димеска.

Министерот за внатрешни работи достави одговор на пратеничко прашање поставено од пратеникот Верица Филипова.

Министерот за правда достави одговор на пратеничкото прашање поставено од пратеникот Јован Гинев.

Министерот за транспорт и врски достави одговори на пратеничките прашања поставени од пратениците Ружди Матоши и Верица Филипова.

Го молам пртеникот Зоран Витанов да се произнесе дали е задоволен од одговорот добиен од Владата на Република Македонија или сака да постави дополнително прашање.

Има збор пратеникот Зоран Витанов, повелете.

Зоран Витанов:  Се извинувам претседателе, дали се однесува за прашањето за патот Радовиш-Струмица, бидејќи јас поставив неколку прашања не знам за кое конкретно прашање се однесува.

Љубиша Георгиевски: Ќе ви одговориме наскоро.

За патот Радовиш-Струмица е. Така ми јавуваат, повелете.

Зоран Витанов: Во тој случај јас би го замолил сепак министерот за транспорт и врски бидејќи прашањето е поставено во октомври, а и одговорот стигна ралативно брзо, би сакал сепак да слушнам најнови информации по однос на тоа прашање, бидејќи верувам дека експроацијата е завршена и дека секој момент треба да отпочне изградбата. Меѓутоа да не остане на претпоставки овде е министерот за транспорт и врски, би сакал најавтентично и последни информации да слушнеме за отпочнување на градба на патот Радовиш-Струмица. Благодарам.

Љубиша Георгиевски: Значи ли тоа дека имате дополнително прашање?

Зоран Витанов: Не, но бидејќи е тука минисетерот за транспорт, би сакал последни информации околу тоа да слушнам во моментов од министерот за транспорт и врски во усмена форма.Тоа го молам министерот за транспорт и врски. 

Љубиша Георгиевски: Не е дополнително прашање, туку последна информација. 

Во тој случај министерот може да одбира дали сега ќе ви ја даде, усмено, писмено или како сака. 

Господине министре, повелете. 

Миле Јанаќиески: Во тек е тендерската постапка. Околу 25-ти завршува рокот кога се доставуваат понудите. Потоа следи отворање на понудите и избор. Се очекува кон средината на март да отпочне градбата, инаку експропријацијата е во финална фаза. 

Љубиша Георгиевски: Благодарам господине министре. 

Го молам пратеникот Азис Положани да се произнесе дали е задоволен од одговорот добиен од Владата на Република Македонија на прашањето што се однесува на правичната застапеност на заедниците во Република Македонија во јавната администрација или сака да постави дополнително прашање. 

Чинам дека пратеникот Азис Положани е отсутен. 

Го молам пратеникот Азис Положани да се произнесе дали е задоволен од одговорот добиен од Владата на Република Македонија на прашањето што се однесува ратификацијата на Европската повелба за регионални јазици на малцинствата или сака да постави дополнително прашање. 

Пратеникот Азис Положани е отсутен. 

Го молам пратеникот Роза Топузова Каревска да се произнесе дали е задоволен од одговорот добиен од Владата на Република Македонија или сака да постави дополнително прашање. 

Има збор пратеникот Роза Топузова Каревска, повелете. 

Роза Топузова Каревска:  Благодарам почитуван претседателе. 

Почитувани колеги пратеници, почитувани министри во Владата на Република Македонија, 

Не сум задоволна. За процедурата веќе реагирав, а не сум задоволна и од одговорот. 

Навистина, немам зборови со кои би го изразиле неодговорното однесување на Владата на Република Македонија. Имаме поставено конкреетно прашање. Се однесуваше на користење на службени возила од страна на министри, заменици министри и луѓе од третиот ешалон. 

Моето конкретно прашање беше колку луѓе  ја користат оваа бенефиција и колку пари месечно се трошат, колку пари од граѓаните се трошат за оваа привилегија што ја имаат еден куп луѓе од Владата на Република Македонија. 

И, напоменав, за да се избегнат шпекулациите, според моите сознанија се работи за над 50 луѓе, околу 55 луѓе. Барав точен одговор за да не се шпекулира во јавноста колку луѓе ја користат и колку средства месечно се одлеваат. Дали со овие средства може да се покријат трошоците за да се задоволи барањето на стечајните работници? 

Одговорот е цитирани службени весници. Јас го имав Службениот весник. Од таму бев поттикната да го поставам прашањето, а не повторно Владата да ми го цитира Службениот весник и членовите според кои кој има право да користи и еден куп луѓе наредени, но не само по функции и не точниот број. Значи, се избегнуваат конкретните одговори. 

Владата се обидува да манипулира со пратениците, како и секогаш до сега. Целокупната вина за лошото работење, лошото функционирање во државата да се префрли во Собранието. И ова е во таа насока. 

Апсолутно не можам да бидам задоволна. Моето дополнително прашање е колку луѓе, кога велам колку, се подразбира под број, не по име и презиме, колку луѓе, 2, 5, 10, 50, 150 луѓе имаат на располагање службено возило во Владата на Република Македонија и личен шофер? И, колку средства, со оглед на тоа дека тие, исто така, според она што го цитира Владата, се плаќаат трошоци за нивно одржување, регистрација, сервисирање и гориво, колку средства месечно се трошат за луѓето, не се однесува само на министрите. За министрите е нормално, за заменици министри, државни секретари, секретари во Владата, тн., луѓе од третиот ешалон. 

Би замолила да добијам конкретен и точен одговор. 

Љубиша Георгиевски: Пратеникот Роза Топузова Каревска имаше и дополнително прашање упатено до Владата. 

Молам, кој од Владата ќе одговори? 

Има збор господинот Зоран Ставрески, повелете. 

Зоран Ставрески: Владата, по писмен пат ќе се произнесе по ова прашање. 

Љубиша Георгиевски: Благодарам. 

По ова прашање Владата ќе се произнесе по писмен пат. 

Го молам пратеникот Тале Герамитчиоски да се произнесе дали е задоволен од одговорот добиен од Владата на Република Македонија или сака да постави дополнително прашање. 

Има збор пратеникот Тале Герамитчиоски. 

Тале Герамитчиоски: Благодарам претседателе. 

Почитувани колеги, почитувани пртставници на Владата, 

Од одговорот не сум задоволен, бидејќи во одговорот таксативно се наведени сите оние наводи во документацијата што ја достави во случајот на АД “Пролукс”, Прилеп. Измамата на околу 50-тина граѓани, поранешни работници наАД “Пролукс” Прилеп. 

Имам дополнително прашање, што се надевам можам да го поставам до две иснтитуции, до Министерство за внатрешни работи  и до Министерството за правда. Бидејќи во одговорот Владата не посочува на нив. 

Првото дополнително прашање во однос на ова е, во одговорот е дадено дека Министерство за внатрешни работи  постапило пет пети по пријава по овој случај и целокупната документација, Извештајот го дала до Основното јавно обвинителство, кое што, по се изгледа, не постапува. 

Дополнителното прашање ми е, барам да ми се достави Извештајот од проверката на Министерство за внатрешни работи  по овој случај. Да видиме дали, затоа што тука пишува дека раководните работници наводно извршиле повеќе кривични дела: измама, оштетување и повластување на доверители, даночно затајување, злоупотреба на службена положба и овластување, фалсификување на исправи и слично. Судот пресудил, извршителите не можат да пристапат кон наплата на долгот, бидејќи сопственикот го префрлил целокупниот имот во Велес, а фирмата ја преименувал во нова фирма. Така што истражителите, по законски пат не можат да постапат. 

Второ, до Министерството за правда, дополнително прашање бидејќи на крајот од одговорот на Владата стои дека дополнително Државниот управен инспекторат, во составот на Министерството за правда треба да изврши увид во Државниот завод за геодетски работи, Одделение за премер и катастар - Прилеп, да види како е можно во рок од една година целокупниот имот да се префрли од “Пролукс” Прилеп на Република Македонија и од Република Македонија на “Леов компани”. 

Значи, дополнителното прашање е до Минситерството за правда, кога Државниот управен инспкторат ќе постапи по овој одговор и молам да ми се достави извештајот на инспекторатот. 

Љубиша Георгиевски: Благодарам. 

Збор има господин Василевски, заменик министер за правда, повелете. 

Сашо Василевски: Благодарам претседателе. 

Одговорот на почитуваниот пратеник сепак ќе му го доставиме во писмена форма, а како вовед, добро е одговорено во одговорот, затоа што периодот кога ќе се изврши контролата од страна на Државниот управен инспекторат за конкретниот предмет и случај и од предметниот извештај, заедно со одговорот секако ќе биде доставено до пратеникот. Благодарам. 

Љубиша Георгиевски:  Го молам пратеникот Агим Рамадани, да се произнесе дали е задоволен од одговорот добиен од министерот за здравство или сака да постави дополнително прашање. 

Има збор пратеникот Агим Рамадани, повелете. 

Агим Рамадани: Задоволен сум и немам дополнително прашање. 

Љубиша Георгиевски:  Го молам пратеникот Зумрете Јакупи да се произнесе дали е задоволна од одговорот добиен од министерот за здравство на прашањето што се однесува на полагање на стручен испит на кадрите од областа на медицината, стоматологијата и фармацијата или сака да постави дополнително прашање. 

Има збор пратеникот Зумрете Јакупи. 

Чинам, пратеникот Зумрете Јакупи не е присутна. 

Го молам пратеникот Зумрете Јакупи, да се произнесе дали е задоволна од одговорот добиен од министерот за здравство на прашањето што се однесува на монополот на терапијата за лекување на хепатитис Ц или сака да постави дополнително прашање. 

Зумрете Јакупи не е тука. 

Го молам пратеникот Зумрете Јакупи да се произнесе дали е задоволна од одговорот добиен од министерот за здравство на прашањето што се однесува на непостоење на национална стратегија за превенција, дијагностика и навремен третман на инфицираните со хепатитис Ц или сака да постави дополнително прашање. 

Пратеникот Зумрете Јакупи не е тука. 

Го молам пратеникот Зумрете Јакупи, да се произнесе дали е задоволна од одговорот добиен од министерот за здравство на прашањето што се однесува на надминување на проблемите со листата за чекање за терапија кај пациентите инфицирани со вирус хепатитис Ц или сака да постави дополнително прашање. 

Пратеникот Зумрете Јакупи не е присутна. 

Го молам пратеникот Зумрете Јакупи да се произнесе дали е задоволна од одговорот добиен од министерот за здравство на прашањето што се однесува на недостапност на тестовите ПЦР дијагностика и геотипизација на хепатитис Ц или сака да постави дополнително прашање. 

Пратеникот Зумрете Јакупи не е присутна. 

Го молам пратеникот Катерина Димеска да се произнесе дали е задоволна од одговорот добиен од министерот за здравство или сака да постави дополнително прашање. 

Има збор пратеникот Катерина Димеска.

Катерина Димеска:  Благодарам претседателе. 

Почитувани членови на Влада и колеги пратеници, 

Моето прашање се однесуваше за материјално-техничка санација и обновување на апаратурата на јавните здравствени установи со тендер, во вредност од 40 милиони евра. Имено, сакав поконкретна да бидам информирана дали во скоро време се планира и соодветно кадровско освежување на јавните здравствени установи, како на пример, едукација, специјализација на млади кадри, доктори по општа медицина, со оглед на старосната граница на кадарот што е во здравствените установи. 

Имено, сакав поконкретно да бидам информирана за состојбата во Општа болница Прилеп, како заради кадровскиот дефицит во некои служби и одделенија, постојат и проблеми при обезбедување на континуирана 24 часовна заштита и поради тие причини раководството е принудено да обезбедува потребен кадар од соседните здравствени капацитети. 

Од одговорот што го добив од министерот јас сум задоволна. Имено, ми беше кажано дека, што се однесува до ЈЗУ Општа болница Прилеп, се планира да се набави опрема, како на пример компјутер, дигитален ренген апарат, аналоген мамограф, кардиолошки и радиолошки ултразвук, 4Д гинеколошки ултразвук, апарат за анастезија, монитори, централна станица за мониторинг, машини за дишење, инкубатори, ЕКГ, ЦТГ, инструменти, стерилизатор, машина за лабораторија, оперативен стол со лампа, електрокаутер и гастроскопски кабинет, со вкупна вредност од еден милион евра. 

Од името на Општа болница Прилеп, од името на граѓаните на Прилеп, сакам да се заблагодарам на Министерството за здравство за заложбите што се прават во наредниот перииод да се подобри работењето во нашата болница. 

Уште еднаш, задоволна сум од одговорот и благодарност од името на граѓаните на општина Прилеп. Благодарам. 

Љубиша Георгиевски: Благодарам и јас. 

Го молам пратеникот Марјанчо Николов, да се произнесе дали е задоволен од одговорот добиен од министерот за финансии или сака да постави дополнително прашање. 

Има збор пратеникот Марјанчо Николов. 

Марјанчо Николов: Благодарам претседателе. 

Прашањето се однесуваше околу надлежностите на Дирекцијата на Управата за јавни приходи во Велес. Со министерот тогаш зборевме дека претходно Дирекцијата во Велес имаше многу повеќе надлежности и зафаќаше дел од другите градови во Повардарието. Но, чинам од 1990 година или 2000 година се укинаа сите надлежности на оваа Дирекција и се префрли како Подрачна канцеларија на Управата за јавни приходи во Прилеп. Тоа, во значителна мерка ги отежнува работењето на стопанствениците во Велес. 

Само за илустрација, ако сакате да извршите фискализација на вашата фирма, апаратот треба да го донесете во Велес, па тој да оди во Прилеп, па кога ќе го вратат од Прилеп, дури тогаш да добиете дозвола или даночен број дека сте извршиле фискализација. Така е и со голем број на други документи. 

Министерот, во својот одговор наведува дека не планираат да ги зголемат надлежностите на Дирекцијата во Велес. Исрено ми е жал поради тој одговор, иако во процедура има Законот за измена и дополнување на Законот за Управата за јавни приходи. Но, да истакнам уште еднаш дека ваквиот начин на организација на Управата за јавни приходи во значителна мера го отежнува или го забавува работењето на стопанствениците во Велес, кога за едно најобично решение мора да се оди во Прилеп, да се чека таму одговор и потоа да дојдат во велес да стопанисуваат. 

Вториот дел се однесуваше на тоа до колку луѓе во Велес имаат доставено даночна пријава за да платат поголем износ на персонален данок од претходно она што е законски задолжен да се плаќа, министерот тогаш ми одговори и во одговорот дека тие податоци се јавни, дека пратеникот може сам да си побара. Жал ми е што, исто така, што тука се водат двојни аршини кога се работи за одредени личности. Управата за јавни приходи јавно ги дава во јавноста даночните пријави за оние кои требале да платат повеќе, а кога се работи за одговори од страна на опозицијата, Владата не не удостојува со такви одговори. 

Затоа би го запрашал министерот, како дополнително прашање дали може да се наведат имињата на сите оние кои имаат добиено даночна пријава да платат повеќе персонален данок од она што треба да го платат, поради повеќе остварени приходи. 

Љубиша Георгиевски: Благодарам. 

Повелете господине министре. 

Има збор министерот за финансии. 

Трајко Славески:  Благодарам претседателе. 

Два пати одговараме на ова прашање, ќе одговориме уште еднаш писмено. Благодарам. 

Љубиша Георгиевски: Значи, одговорот ќе биде доставен писмено. 

Го молам пратеникот Миле Пачемски да се произнесе дали е задоволна од одговорот добиен од министерот за или сака да постави дополнително прашање. 

Има збор пратеникот Миле Пачемски. 

Миле Пачемски:  Благодарам почитуван претседателе. 

Од одговорот сум задоволен само делумно и ќе кажам зошто. 

Се работи за продажба на хотелот “Македонија” во Берово. Тоа е стар, руиниран хотел и не е во функција подолга низа години. Хотелот дава грда слика на општина Берово и на градот Берово, па затоа неговата  продажба беше и те како потребна. Подолга низа години хотелот беше западнат во правни лавиринти, односно не се знаеше кој е газда на тој хотел. Со моја активност, како пратеник од Берово, успеав да дадам еден мал придонес, односно преку Апелација во судот во Штип дека хотелот е сопственост на Министерството за финансии. 

Така што, ова Министерство распиша тендер за продажба на тој хотел. До сега, во оваа измината година имаше 5 тендери за продажба на тој хотел. Од тие 5 тендери, три тендери беа меѓународни. Меѓутоа, бидејќи почетната цена на хотелот беше околу 250 илјади евра никој не се јави да го купи хотелот.Затоа што секој потенцијален инвеститор би знаел дека тој хотел е многу стар, многу руиниран и ќе треба да вложи најмалку 500 илјади евра за да го стави во функција. 

Кои се ефектите од продажбата на тој хотел. 

Прво, грдата слика на хотелот во Берово ќе биде надмината,  доколку тој се продаде. 

Понатаму,  во тој хотел ќе бидат вработени најмалку 10 до 15 лица во градот Берово. Во тој хотел ќе има каде да правиме свадби, затоа што тој хотел е единствен хотел во Берово и сега за голема трагедија граѓаните од Берово за да направат една обична свадба мора да одат во соседните општини Делчево или Виница, да патуваат по 50 км за да направат една обична свадба. Така што во иднина  ние би правеле свадби во тој хотел.

И она што е исто така важно во тој хотел би се користеле и оние познати малешевски производи за храна.

Моето право нема да го искористам како дополнително прашање до министерот за финансии Трајко Славески. Наместо тоа мое право би упатил една молба до господинот Трајко Славески, една молба од мое име и од името на граѓаните на општина Берово да дојде лично во Берово да најде време и со свои очи да го види тој хотел во каква состојба е. Затоа што очигледно на оние фотографии што му ги дадов на министерот не им поверува за состојбата во која што се наоѓа хотелот. Значи, да дојде лично, да се увери дека се работи за многу руиниран хотел, многу оштетен хотел кој што ќе бара многу средства преку 500 илјади евра за да се стави во функција. Ќе се сложите дека тоа се огромни пари за едно мало градче и секој инвеститор би се прашал, дали тие пари воопшто ќе ги поврати. 

Љубиша Георгиевски: Го молам пратеникот Александар Николовски да се произнесе дали е задоволен од одговорот добиен од министерот за финансии, или сака да постави дополнително прашање.

Има збор пратеникот Александар Николовски.

Александар Николовски: Благодарам претседателе.

Прашањето беше по однос на работата на поранешниот директор на Агенцијата за електронски комуникации господинот Коста и злоупотребите кои што беа во неговата Агенција за време на неговиот мандат имаше две конкретни прашања за злоупотреба на службени возила користени од сопругата на претседателот Бранко Црвенковски, за злоупотреба на сметки, за репрезенатции итн, користени од колеги пратеници. Ќе ве потсетам во тоа време се појави во јавните гласила една  сметка  на која што пишуваше: Јани. 

По однос на одговорот кој што го имам, би сакал да цитирам дел од одговорот и да поставам дополнително прашање. Тука пишува дека при ревизијата се утврдени неправилности при исплата на трошоците за репрезентација при што најголем дел од фактурите и сметко-потврдите не содржат доволно податоци за лицата кои биле корисници на услугите и за која цел се направени трошоците. Дел од фактурите не се поткрепени со испратници кои ќе утврдат дека услугите навистина се добиени. Со оглед на тоа  дека во последниот дел од одговорот пишува дека конечниот ревизорски извештај е доставен до Основното јавно обвинителство во Скопје на надлежност и постапување. Со оглед на информациите дека веќе има постапување, би сакал да прашам дали Министерството за финансии односно ревизијата во соработка со Министерството за внатрешни работи утврдило кои се овие корисници на услуги, дали се посочени тие имиња, дали утврдила што се случило со сметката која што беше објавена во весник на која што пишуваше: Јани. И уште повеќе, дали утврдило дали има конкретни корисници на услуги кои што се пратениците, затоа што тука вели дека нема доволно податоци. 

И уште едно потпрашање, тоа е по однос на вториот дел каде што вели дека е утврден наод дека се исплатени сметки за патарина  кои не се поткрепени со налози за службени патувања, па поради тоа не може да се утврди дали трошоците се направени од возила во сопственост на Агенцијата или дали се направени за службени и приватни цели. Дали ревизијата во координација со Министерството за внатрешни работи ќе го испита за што се користени, заради тоа што можеби се користени и за партиски цели. Исто така, вели дека главните наоди на ревизијата се однесуваат на нерегуларности и наплатата на надоместоци од страна на Агенцијата за електронски комуникации, нерегуларности при извршувањето на одредени расходи, како и реализација на јавни набавки спротивно Законот за јавни набавки. Дали можам да добијам за овој дел на писмено кои се тие наоди? Повторувам, основниот дел на прашањето се однесуваше на злоупотребата на средства за репрезентација и на службени возила во приватни цели. Дали во соработка со Министерството за внатрешни работи е утврдено дали се работи за лицата кои што јас ги посочив? 

Љубиша Георгиевски: Господине министре, имаме дополнително прашање.

Трајко Славески: Сакам да појаснам дека работата на внатрешната финансиска контрола завршува со доставувањето на извештајот. Како што е наведено во одговорот име јасни индикации за несоодветни постапувања според законските прописи. И оттука тој е проследен до другите институции надлежни да ја продолжат евентуално истрагата. 

Прашањето се однесуваше дали сега Министерството за финансии, односно внатрешната ревизија во соработка со некои други органи ќе го прави тоа. Мислам дека е доволно, или другите органи кои што го имаат пред себе извештајот кој што има јасни констатации потврдени со документи да поведат, ако оценат евентуална постапка. 

Љубиша Георгиевски: Го молам пратеникот Светлана Јакимовска, да се произнесе дали е задоволна од одговорот добиен од министерот за финансии, или сака да постави дополнително прашање.

Има збор пратеникот Светлана Јакимовска.

Светлана Јакимовска: Благодарам претседателе.

Се заблагодарувам на прецизниот одговор. Немам дополнително прашање.

Љубиша Георгиевски: Го молам пратеникот Зоран Витанов да се произнесе дали е задоволен од одговорот добиен од министерот за финансии, или сака да постави дополнително прашање.

Има збор пратеникот Зоран Витанов, повелете.

Зоран Витанов: Благодарам претседателе.

За разлика од претходното прашање од ова можам да кажам дека не сум задоволен. Прашањето беше многу едноставно, зошто Македонски пошти во своето секојдневно работење не издаваат фискални сметки? Министерството за финансии во својот одговор се повикува на законските обрвски кои што ги има Македонски пошти, меѓутоа на самиот крај ќе цитирам: Македонска пошта АД Скопје, на 22.10.2007 година доставило известување до Управата за јавни приходи дека набавиле фискални печатари и фискални каси кои ќе бидат инсталирани во единиците на шалтерската мрежа на територија на Република Македонија. Во скоро време се очекува овој процес да заврши и целосно да се спроведе на сите шалтери на Македонска пошта. Сметам дека за мене тоа е некоректен одговор, бидејќи очигледно дека Македонска пошта е ставена во привилегирана позиција по тоа прашање по однос на другите претпријатија. А иницијативата за моето прашање беше во јануари. А причината зошто ја поднесов е затоа што претпријатието кои што секојдневно ги користат услугите на Македонски пошти и тоа со по неколку илјади денари, не можат да си ги оправдат овие трошоци заради тоа што Македонска пошта не доставува фискални сметки. Ценам дека е сосема недопусливо што се чекало до 22 октомври за да се реагира до Управата за јавни приходи од страна на Македонски пошти, а уште потрагично е што и до ден денеска Македонски пошти и понатаму не доставува фискални сметки. Мислам дека тука очигледно е дека Управата за јавни приходи односно Министерството за финансии како надлежно затаило. Па затоа сакам дополнително прашање да му поставам на министерот за финансии, зошто се случило тоа. И второ, до кога има намера да се толерира Македонски пошти во таквото работење. 

Љубиша Георгиевски: Господине министре повелете.

Трајко Славески: Има извесен период на време кој што истекол од доставувањето на одговорот до почитуваниот пратеник до денешниот ден. Затоа по проверка на она што е во меѓувреме состојба со фискализацијата на Македонски пошти која што стои е еден од приоритетите на Управата за јавни приходи. Ќе доставиме дополнителен одговор до пратеникот Зоран Витанов.

Љубиша Георгиевски: Го молам пратеникот Тале Герамитчиоски дали е задоволен од одговорот добиен од министерот за образование и наука на прашањето што се однесува на акредитацијата на Славјанскиот универзитет во Свети Николе, или сака да постави дополнително прашање. 

Има збор пратеникот Тале Герамитчиоски.

Тале Герамитчиоски: Благодарам претседателе.

Од одговорот на пратеничкото прашање за акредитација, значи давање на согласност за работа на Меѓународниот славјански институт во Свети Николе и Битола, значи од одговорот се гледа дека на 9.10.2007 година Министерството за образование и наука донело привремено решение за почеток со вршење на високо образовна дејност со оглед на почетокот на учебната година врз основа на тоа што Одборот за акредитација доставил мислење до Владата на Република Македонија од 27.06.2007 година. 

Почитувани претставници на Владата, почитуван потпретседателе, јас од ова не можам да сфатам дали Владата дала согласност, како што е во законот, или тоа се претпоставува и Министерството дало времено решение. Ако дало, врз основа на одлука на Владата, Владата и Министерството го прекршиле законот. Одборот за акредитација кој што ви го пратил мислењето до Владата јасно и прецизно ви посочува дека, ако дадете согласност го кршите законот за високо образование во неколку члена. Значи, прво, Меѓународниот славјански институт Москва ги исполнува условите да врши високообразовна дејност на некој од  светските јазици на територијата на Република Македонија откако ќе добие одобрение од Владата на Република Македонија, ама под услови утврдени со меѓународен договор склучен меѓу Република Македонија и Руската Федерација, кој што се нема склучено. Значи, Владата не може да даде согласност за работа ако нема склучено меѓународен договор со Руската Федерација.

Понатаму, само некои делови, Законот за високо образование не содржи одредби за отворање на филијала на странска високообразовна институција за вршење на високообразовна дејност во форма на трговски друштва. А Меѓународниот славјански институт е регистриран како трговско друштво тука. Понатаму, формите на вонредно и дописно студирање застапени во проектот трета година кои се изведуваат во Свети Николе се стреми на дописно студирање кои не се разработени во Законот за високо образование и немаат примена во нашиот образовен систем. Одборот за акредитација утврдил дека Меѓународниот славјански институт треба да приложи и финансиска гаранција од членот 37 од Законот за високо образование која што не е доставена. И ред други повреди на законот кои што се утврдени од страна  на Одборот. 

Моето дополнително прашање е до Владата на Република Македонија, како може да се издаде и времена согласност кое што е спротивно на Законот за високо образование?

Љубиша Георгиевски: Бидејќи уште е отсутен министерот за образование. Го чекаме да влезе, за да поминеме и на второто прашање.

Има збор Живко Јанкуловски, повелете.

Живко Јанкуловски: Пратеникот ги прочита одредбите од Законот како се дава акредитација, односно почеток со работа на една високообразовна институција. Министерството имаше дадено времено решение за работа од 6 месеци. Во меѓувреме оваа институција веќе има поднесено барање и до Владата за добивање на постојано решение за работа на овој славјански универзитет. Така што во наредниот период тоа ќе биде разгледано и најверојатно по добивањето, исполнувањето на условите оваа високообразовна институција ќе ја добие таа акредитација. Меѓутоа, да не претпоставуваме. Доколку сака пратеникот може и писмено да добие одговор на ова прашање.

Љубиша Георгиевски: Го молам пратеникот Тале Герамитчиоски да се произнесе дали е задоволен од одговорот добиен од министерот за образование и наука, на прашањето што се однесува на бројот на наставниот и соработнички кадар редовно вработен на Универзитетот “Гоце Делчев” во Штип, или сака да постави дополнително прашање.

Има збор пратеникот Тале Герамитчиоски.

Тале Герамитчиоски: Од одговорот сум делумно задоволен. 

Дополнително поставувам прашање, колкав број на студенти моментално студираат на Универзитетот и со која динамика е предвидено вклучување на толку голем број на наставен кадар кој што е во редовен работен и соработнички кадар кој што е во редовен работен однос само за првата година на активирање на Универзитетот?

Љубиша Георгиевски: Има збор Живко Јанкуловски.

Живко Јанкуловски: Пратеникот ќе добие писмен одговор.

Љубиша Георгиевски: Го молам пратеникот Роза Топузова Каревска да се произнесе, дали е задоволна од одговорот добиен од министерот за образование и наука, или сака да постави дополнително прашање.

Има збор пратеникот Роза Топузова Каревска.

Роза Топузова Каревска: Почитуван претседателе, колеги и министри, 

Еве, во стилот на колегите од првиот ред на ВМРО-ДПМНЕ, моето пратеничко прашање се однесуваше на злоупотребите на градоначалникот на општина Аеродром кој што доаѓа од редовите на ВМРО-ДПМНЕ, ама само на една злоупотреба, зошто ако сега ги редам тука сите околу службените патувања, подароците и бајадерите, мислам дека ќе ни требаат две седници, а не само една на пратенички прашања. Пратеничкото прашање беше за непочитување на членовите од Законот за основно образование каде што е евидентно самоволието на градоначалникот на општина Аеродром каде што вработени по 18 години работен стаж во училиштето “Ѓорѓи Пулевски” и во останатите училишта, значи после 20, 22 години стаж, надвор од сите законски процедури едноставно се отпишуваат од Заводот за вработување без никакво образложение, а во друг случај дури и не се почитуваат одлуките на Управниот одбор на училиштето. Така што после 22 години работно искуство вработените добиваат отказ. Самоволието е евидентно, министерот за образование потврдува дека е така, значи, потврдува дека е така, дека се забележани сериозни непочитувања на законот во работата на господиниот градоначалник на општина Аеродром Кирил Тодоровски. Сега зборувам за одговорот, по извршениот увид од страна на Државниот просветен инспекторат значи ова што јас го говорев е потврдено за точно.

Моето дополнително прашање, дали министерот за образование со оглед дека и тој го потврдува ова што јас го имам во наводите на моето пратеничко прашање, ќе преземе она што е во негова ингеренција, односно ќе му ги одземе надлежностите на градоначалникот на општина Аеродром во образованието? Јас се извинувам ќе го повторам прашањето, со оглед дека сега влезе министерот за образование.

Дали по одговорот на моето пратеничко прашање каде што ги потврдува Министерството наодите по увидот извршен од Државниот просветен инспекторат, дека градоначалникот на општина Аеродром до крајни граници самоволно го крши законот, го спроведува своето самоволие, ќе му ги одземе ингеренциите, затоа што она што јас го наведов го потврдувате и во одговорот кој што го добив. Значи, дали ќе се почитува членот 98 и членот 111 од Законот за основно образование? 

Љубиша Георгиевски: Повелете господине министре, имаме дополнително прашање.

Сулејман Рушити: Јас мислам постапено е по укажувањето на Инспекторатот и на градоначалникот по ова прашање му се одземени ингеренциите. Сега одлучува Советот. И сметаме дека пак по увидот на Државниот просветен инспекторат ќе постапуваме понатаму согласно Законот. А на почитуваната пратеничка дополнително пак писмено ќе и одговараме и ќе ја објаснуваме целата процедура.

Љубиша Георгиевски: Го молам пратеникот Верица Филипова, да се произнесе, дали е задоволна од одговорот добиен од министерот за труд и социјална политика, или сака да постави дополнително прашање.

Има збор пратеникот Верица Филипова.

Верица Филипова: Благодарам.

Почитувани присутни, моето прашање се однесуваше на комисиската контрола и поминувањето на републичката комисија кај барателите  за корисници на туѓа нега, бидејќи во Штип постоел застој повеќе од половина година во доаѓањето на стручната Комисија за констатирање на состојбата на лицата. Мило ми е што после моето пратеничко прашање во рок од еден месец дојде таа Комисија, односно што инициравме доаѓање на Комисијата за туѓа нега, така што после 8 месеци граѓаните баратели на користење на туѓа нега, добија одговор на нивното барање.

Немам дополнително прашање.

Љубиша Георгиевски: Благодарам.

Го молам пратеникот Васко Шутаров да се произнесе дали е задоволен од одговорот добиен од министерот за труд и социјална политика или сака да постави дополнително прашање. 

Господинот Васко Шутаров е отсутен. 

Го молам пратеникот Катерина Димеска да се произнесе дали е задоволна од одговорот добиен од министерот за труд и социјална политиука или сака да постави дополнително прашање. 

Има збор пратеникот Катерина Димеска, повелете. 

Катерина Димеска:  Благодарам почитуван претседателе. 

Моето прашање беше упатено до министерот за труд и социјална политика а се однесуваше за работата на дневните центри кои пружаат услуги за деца со пречки во нивниот интелектуален развој и деца со церебрална парализа. 

Во Република Македонија постојат 18 вакви центри и тоа во: Крива Паланка, Берово, Битола, Гевгелија, Гостивар, Делчево, Кавадарци, Кичево, Куманово, Прилеп, Пробиштип, Скопје, населба Железара и Топанско Поле, Велес, Штип, Виница и еден дневен центар за деца со церебрална парализа во Скопје. 

Моето прашање беше во смисла на стручните тимови кои се ангажирани за работа со овие деца. 

Од одговорот што го добив од министерот, за третманот и работењето на тимовите во овие центри, јас сум задоволна, меѓутоа сакам да поставам и едно дополнително прашање. 

Почиутуван министре, доколку сте во можност јас би сакала уште сега да ми одговорите на моето прашање. 

Имено, со оглед на тоа што многу од овие центри се наоѓаат во лоша состојба потребно е санирање на истите.Дали вие како Министерство размислувате нешто околу подобрување на тимовите кои работат со овие деца во центрите, со оглед на тоа што тимовите навистина се стручни и пружаат потребна нега на овие деца. Одговорот го очекувам сега, доколку сте во можност за тоа. 

Љубиша Георгиевски: Благодарам. 

Повелете министре имате збор. 

Љупчо Мешков: Преку овие дневни центри се спроведува процесот на една од формите на деинституционализација односно лекување на децата со пречки во психијчкиот и физичкиот развој,  огетоизирана состојба во установите, во дневни центри каде стручна екипа односно од стручни лица им се дава помош во текот на работниот ден. Во тие дневни центри, значи во изминатиот период сите овие вработени беа со обични договори за дело. Меѓутоа, со напори на Министерството и Владата и се разбира со предвидени средства во Буџетот се реши статусот на вработените во дненвите центри, преку решенија односно нивни вработувања преку агенциите за времени вработувања. Значи не е спорна потребата од овие стручни кадри затоа што без нив практично и не би можеле да функционираат овие дневни центри. Но, начинот на засновање на работен однос, било на еден или на друг начин односно со трајно вработување или преку агенциите за времени вработувања е законски начин на засновање на работен однос со плаќање на сите придонеси. Значи, во таа насока материјалните можности и дрдуги причини се такви што сега тие договори се преку агенциите за времени вработувања, но во иднина може да се размислува и во насока на нивно трајно вработување со решенија. 

Што се однесува до состојбата во која се наоѓаат овие луѓе на центрите за социјална работа, нашиот увид покажа дека некој од нив навистина се во многу лоша состојба, тоа се стари згради каде во некои од нив и постојат ни минимални услови за работа. Поради тоа ние со посебен увид, со слики подготвуваме информација до Владата на Република Македонија и планираме тие што се најзагрозени, што се во најлоша состојба, да биде интервенирано преку капитални трошоци, во смисла на нивна обнова. Се разбира ние не можеме во една година целосно да го решиме ова прашање, но во рамките на предвидените средства во Буџетот ќе дадеме приоритет преку Програмата за капиталните трошоци во оваа година, на оние центри кои се во најлоша состојба. Доколку тоа е случај и во Прилеп, се разбира ќе има предимство во програмата за санирање на состојбите во овој објект. 

Љубиша Георгиевски: Благодарам. 

Го молам пратеникот Верица Филипова да се произнесе дали е задоволна од одговорот добиен од минситерот за внатрешни работи или сака да постави дополнителни прашања. 

Има збор пратеникот Верица Филипова. 

Верица Филипова:  Ве молам да повторите до кое министерство е упатено прашањето, бидејќи имаше галама не слушнав, а имам уште два одговори од вас. 

Љубиша Георгиевски: До Министерство за внатрешни работи. 

Верица Филипова: Благодарам. 

Моето пратеничко прашање се однесуваше на новите регистарски таблички и гласаше, дали со новите регистарски таблички кои треба да стартуваат од 1.01.2008 година, во меѓувреме сме информирани дека од март месец 2008 година ќе стартуваат, возилата од Македонија со нови таблички ќе можат да влегуваат во сите земји од регионот, и соседството. 

Доколку одговорот е не, како тоа ќе се одрази врз стопанските субјекти од Македонија и врз македонската економија? Дали на овој начин ги стимулирате македонските граѓани да возат возила со бугарски регистарски таблички? 

Прашањето беше упатено до министерот за внатрешни работи  од кој добив писмен одговор. Меѓотоа, заради недостаток на време денес, не би сакала да го читам нивниот писмен одговор кој воопшто, ама баш воопшто не се однесува на прашањата кои ги упатив. Одговорот е општ, одговорот е во смисла на тоа што го слушаме често пати од нашата министерка дека Министерство за внатрешни работи  ќе постапи согласно законот правилниците и прописите, меѓутоа, во ништо не се однесува на конкретните прашања. Прашањата се многу конкретни. 

Прашањето го поставив не заради тоа дали ќе можеме да летуваме во Грција, бидејќи јас веќе 20 години одам на одмор во Охрид, туку прашањето се однесува за македонската економија и последиците кои ќе ги трпи македонската економија при евентуална блокада од соседна земја. 

Би сакала да кажам дека во Европската унија нема регулатива за регистарските таблички и секоја земја членка на Унијата сама одлучува како ќе изгледа табличката. Единствено регулативата се однесува на димензиите на регистарските таблички. Поради тоа би сакала денес да поставам дополнително прашање, мило ми е што дојде министерката, мислам дека е сеуште тука, не би прашувала за бизнисот на деценијата и 13-те милиони евра кои ќе дојдат во Буџетот како резултат на плаќање од најмалку 50 евра по регистрирање возило, не би сакала да прашувам за додатниот трошок на бу џетот на граѓаните, туку би сакала да прашам во стилот на моето претходно прашање, кој ќе ги плати евентуалните штети врз македонската економија при една евентуална забрана за влез во соседна држава, како последица од новите регистарски таблички. Благодрам. 

Љубиша Георгиевски: Благодарам и јас.

Повелете госпоѓа министер. 

Гордана Јанкуловска:  Благодарам претседателе. 

Ќе одговорам на дополнителното прашање на пратеничката со тоа што ќе потенцирам дека согласно новиот правилник за регистарски таблички кој е донесен во законскиот рок, врз основа член 429 од Законот за безбедност на патниот сообраќај. 

При изготвувањето на новите регистарски таблички, практично се почитуваат параметрите кои се предвидени во меѓународниот стандард ИСО 7591, што инаку е интернационално прифатен стандард во оваа област и се однесува на карактеристиките на регистарските таблички, што значи дека се однесува на...пречки и физичките карактеристики на регистарските таблички затоа што по однос на квалитетот, госпоѓа пратеник, сепак постојат некои правила и во Европа и во светот. 

По однос на вашето прашање Република Македонија и Владата на Република Македонија ги почитува сите меѓународни договори и спогодби на кои државата е потписник и во тие насоки министерствата и другите органи на управата исклучително внимание посветуваат на доследно почитување на сите меѓународни спогодби и нивно непрекшување, што значи дека Република Македонија со носењето на било која нема да прекрши ниту меѓународен договор, ниту меѓународна норма. Така што, јас не гледам причина за стравување доколку доследно се почитуваат воспоставените правила. Цените дека ќе се нанесат штети. Освен штетата што вие ја коментиравте на почетокот, меѓутоа, тоа не е во доменот на Министерство за внатрешни работи  да коментираме кој каде ќе оди на одмор. Министерство за внатрешни работи  и понатаму ќе ги почитува доследно сите меѓународни спогодби, кои Република Македонија ги има потпишано, како што тоа го прави и до сега. 

Љубиша Георгиевски: Благодарам. 

Го молам пратеникот Јован Гинев да се произнесе дали е задоволен од одговорот добиен од министерот за правда, или сака да постави дополнително прашање. 

Има збор пратеникот Јован Гинев, повелете. 

Јован Гинев: Благодарам претседателе. 

Почитувани членови на Влада, почитувани колеги. 

Моето пратеничко прашање беше упатено до Министерството за правда од повеќе директори на приватни фирми во Кавадарци и гласи: 

Дали е точно дека во судска пракса на основните и апелационите судови, не сите, по тужбите за право на К-15, во услови кога фирмата немајќи средства, не исплатила за сите вработени. 

Работник кој тужи по тој основ, откако ја напуштил фирмата, му се доделува и имали случувања, фирмите, повикувајќи се на пресудите на Врховниот суд, кои се единствени, дека такво право не следува. 

Одговорот на прашањето е следен: 

Министерството за правда, постапувајќи по  моето пратеничко прашање, до Врховниот суд на Република Македонија, врз основа на одделот за граѓански дела на Врховен суд на Република Македонија, на своја седница го има разгледано ова прашање и заклучил дека својот став Врховниот суд на Република Македонија го има изразено во одлуките по вонредни правни средства и дека за сите барања не може да има различни пресуди. 

Со оглед на тоа што, доколку работодавачот не го исплатил регресот за годишен одмор на работниците, заради немање на средства, во некој конкретен случај, освен за исплата, бил направен врз основа на одлука на суд кога работници кои ја напуштиле фирмата своето право на регрес за годишен одмор го остварувале со тужба до надлежниот суд, право е како на работодавачот така и на работниците, да ги заштитуваат своите права и интереси во соодветни постапки, пред надлежните судови. 

Работницте кај ист работодавач не можат да бидат ставени во нерамноправна положба по однос на остварувањето на правото на регрес за годишен одмор. Така што, доколку, заради немање на средства регресот не бил исплатен на работниците кои се вработени во фирмата, такво право не им припаѓа ниту на оние кои истата ја напуштиле. 

Јас сум задоволен од прашањето и од одговорот на министерот за правда. Благодарам.

Љубиша Георгиевски: Благодарам. 

Го молам пратеникот Ружди Матоши да се произнесе дали е задоволен од одговорот добиен од минситерот за транспорт и врски, или сака да постави дополнително прашање. 

Чинам дека пратеникот Ружди Матоши не е присутен. 

Го молам пратеникот Верица Филипова да се произнесе дали е задоволна од одговорот добиен од министерот за транспорт и врски или сака да постави дополнително прашање. 

Чинам не е тука и пратеникот Верица Филипова. 

Преминуваме на поставување на пратенички прашања. 

Според договореното сценарио, прв има збор претставник на партијата СДСМ. 

Процедурално за збор се јавува господинот Андреј Жерновски, повелете. 

Андреј Жерновски:  Почитуван претседателе, веќе ми е незгодно да го поставувам истото прашање. Не знам веќе како можеме да соработуваме, меѓутоа очигледно кај вас е топката како тоа да го изведеме понатаму. 

Сакам да поставам прашање за човекот кој веќе втора година никако да дојде на пратенички прашања. Сега не знам веќе, почитуван претседателе, што да правиме. Сакам да знам каде е тој човек кој се слика на насловни страни, во четврток излегува. . . 

(Забелешка од пратениците дека тоа не е процедурална забелешка) 

Процедурална е, како не е процедурална. Многу е процедурална. 

Кога имаше закажано пратенички прашања тој не дојде, но го гледаме сликан, како конечно излегол со Натали. 

Моето прашање е кога Ташковиќ ќе биде конечно со граѓаните и со пратениците. 

Не е битно веќе почитуван претседателе, дали мене ме игнорира како Андреј Жерновски, дали ја игнорира ЛДП, дали ја игнорира опозицијата. Тоа игнорирање на Собранието на Република Македонија. Тоа е игнорирање на граѓаните на Република Македонија. Тоа е непочитување на Деловникот. Вие ветивте дека, условно кажано, ќе го донесете овде. Го замолив премиерот. Повторно го нема господинот Ташковиќ. Можеби проблемот е во нешто друго. Можеби проблемот е во тоа кои прашања ќе му ги поставиме, а го бараме веќе втора година. 

Прашањето е многу едноставно. Сакам да прашам што работи овој човек, каде оди, на што ги троши парите, затоа што освен на вакви сликања и на протоколарни, бидејќи дојде кога му оддававте почит на академик Кљусев и тоа е добро, на пратенички прашања не доаѓа. Мислам дека вакво непочитување е недозволиво и вакво непочитуање немало никогаш до сега од ниту еден претставник на извршната власт. 

Значи, прашањето е до вас. Не можам да го прашам премиерот, а можеби ќе одговори неговиот заменик, дали воопшто планира овој господин да дојде, или ќе го гледаме само по медиумите. Благодарам. 

Љубиша Георгиевски: Благодарам и јас. 

Мислам дека вашата интервенција е процедурална, но се надевам истовремено дека господинот Ташковиќ сериозно ќе ја сфати оваа ваша забелешка и ќе ја земе  аднота и дека ќе се појави следниот пат. Инаку, да го донесеме, тоа е малку и самите знаете, неспретен израз. Но, ние можеме да го замолиме, како министер, и ќе го замолиме да присуствува тука. 

Побара збор господинот потпретседател на Владата, Ставрески во врска, се надевам со вашата, господине Жерновски, процедурална интервенција. Значи и вие имате процедурално. 

Зоран Ставрески:  Да. 

Би сакал да објаснам дека природата на работата на министрите задолжени за странски инвестиции е таква што тие најмалку половина од работното време го поминуваат надвор од земјата и во зависност од датумот кога се закажани седниците за пратенички прашања, тогаш кога можат присуствуваат на седниците. Но, ја прифаќаме забелешката и ќе се потрудиме во иднина министерот да биде присутен при првата можна ситуација. Така што ќе обратиме внимание на тоа. Благодарам. 

Љубиша Георгиевски: Благодарам господине потпретседателе.

Господине Жерновски Андреј, имате пак процедурално или не?

Се откажувате, добро, благодарам.

Во тој случај преминуваме на поставување на пратенички прашања.

Според договореното сценарио, прв треба да настапи со своите три пашања претставник од СДСМ. Тоа ќе биде Оливер Спасовски.

Повелете господине Спасовски.

Оливер Спасовски: Благодарам претседателе.

Почитувани колеги пратеници, почитувани министри, 

Имам три прашања до Владата на Република Македонија, до некои од министрите.

Навистина, очекував денеска дека ќе го видиме министерот за одбрана меѓу нас, заради тоа што даде едно такво ветување пред Собранието дека конечно ќе разговораме за одредени состојби. Мислев дека конечно, после настанот кој ни се случи во Република Македонија, трагичниот настан и за Република Македонија и за Армијата на Република Македонија, дека ќе најде време да присуствува на пратеничките прашања.

Првото прашање е до Министерството за одбрана, до министерот за одбрана.

Знаеме дека мировната мисија во Босна и Херцеговина беше испратена во јули минатата година, поточно на 5 јули 2007 година. Нивниот мандат од 6 месеци измина на 5 јануари 2008 година, што значи дека оваа мисија остана повеќе некаде недела дена во оваа мировна мисија. Иако седницата за ротација, односно Предлогот на Владата до Собранието на Република Македонија, сепак многу непрофесионално постапи министерот при самото образложување на потребите од ротација и носење на една ваква одлука, при што ќе морам да цитирам еден дел од неговото образолжение, што би било во функција на прашањето.

“Мисијата на Европската унија АЛТЕА, како и овој Предлог што доаѓа за нејзино продолжување, како континуитет на самата мисија, со тоа што до некаде вршиме редукција на нашите хелихоптерски капацитети. Бидејќи, како досегашните два, во иднина предалгаме да учествуваме со еден хелихоптер, односно самата причина за намалување е консолидирањето на нашите хелихоптерски капацитетити”.

Моето прашање до министерот за одбрана е следново, дали консолидирањето на хелихоптерската единица, значи, крај на ресурсите што биле технички на овој капацитет и дали, бидејќи сме се обврзале со оваа одлука е вршен детален технички преглед и обновување на одредени делови на овој хелихоптер што бил во мисијата АЛТЕА во Босна и Херцеговина? Тоа е првото прашање.

Второто прашање, бидејќи не е тука премиерот Груевски, мислам дека е тој најповикан да даде одговор, меѓутоа ќе може да одговори господинот Зоран Ставрески како заменик претседател на Владата.

По падот на овој армиски хелихоптер, знамеме дека Министерството за одбрана е под постојана опсервација, јавна, пред се за спроведување на одржувањето на армиските летала, тендерските постапки, процедури итн, кои што обврски се во доменот министерот, заменикот и државниот секретар во Министерството за одбрана.

Би сакал да ве прашам почитуван заменик премиер, колку има вистина во информациите  што допираат во јавноста, а и во Парламентот во Република Македонија, дека еден од посочените функционери, т.е. државниот секретар во Министерството за одбрана дошол на оваа позиција со фалсификат документ за завршено високо образование. Ако тоа не е вистина, на кој начин ќе не убедите дека тоа не е така? Доколку има вистина, дали тоа значи, кога ни се случува една катастрофа, дека нашите синови и ќерки, нашите војници и старешини сме ги дале во рацете на крајно неодговорни луѓе, за што директно сносите одговорност и вие како Влада, ако тоа се потврди како информација.

Третото прашање е до заменикот претседателе на Владата бидејќи не е тука господинот Груевски, прашање што засега многу граѓани на општина Куманово, прашање од кое што чувствуваме дека дел од овие граѓани на Куманово се дискриминираат со тоа што не се во можност да добијат лични карти, патни документи итн.

Неколку пати се прашуваше, се поставуваа одредени прашања, одговори не добивме конкретни.

Во општина Куманово, во неколку месни заедници, во Месната заедница “Ајдучка чешма” во Месната заедница “Иго Тричковиќ”, во Месната заедница “Долно Коњаре”, во Месната заедница “Железничка станица” околу 12 илјади граѓани на Куманово не можат веќе година дена да добијат лични карти и патни документи, на истиот начин на кој што добивале до пред година дена, со образложение дека не е извршена нумерација на улиците и нивните куќи.

Таа постапка за нумерација е започната, бидејќи надлежни за нумерација на Советот на општина Куманово, по претходно добиено мислење и согласност од Владата на Република Македонија, каде што Владата треба по службена должност да достави, да побара мислење од Министерството за транспорт и врски, од Заводот за статистика, да помине на Влада, да се прати во Советот на општината и конечно да се изврши нумерација на броевите.

Заради тоа што државата, односно Владата  не е ажурна во сопственото работење, овие граѓани трпат штети, не можат да извадат патни документи, не можат да заминат на работа во странство, а се претежно градежни работници и постојано одат од вратите на Министерството за внатрешни работи до Локалната самоуправа без при тоа никој да даде одговор за ништо. 

Еве ги одлуките што се донесени, службените гласници, во мај доставени до Владата на Република Македонија   со завршена комплетна нумерација. Ова е Службениот гласник во кој што е донесена одлуката за Месна заедница “Проевци”. Ова е Одлуката донесена за Месна заедница “Ајдучка чешма” со конкретно нумерирани податоци и третата е за Месната заедница “Иго Тричковиќ” ( ги покажува трите одлуки).

Зошто толку време Владата на Република Македонија не наоѓа за сходно да донесе одлука врз основа на која ќе може да достави мислење, врз основа на што ќе може да се изврши оваа нумерација и конечно овие граѓани да можат да ги остварат правата.

Второ, дали во ваков случај предвидувате да продолжи понатаму издавањето на документите во одреден рок, според стариот начин на издавање, заради тоа што навистина не можеме да чекаме самоволието или пресудата што Груевски ја има изречено на кумановци, да трпат 12 илјади луѓе во Куманово, затоа што некој сака, од не знам кои други освен од политички причини, да ги држи овие одлуки некаде во фиока и да се одолговлекуваат веќе 5 или 6 месеци.

Моето прашање е, дали конечно Владата ќе се смилува да го реши проблемот на овие граѓани на општина Куманово. Ако ова не можете да го направите во догледно време, се надевам дека ќе ги кажете причините, се надевам дека ќе се продолжи по стариот начин на издавање на патни документи. Благодарам.

Љубиша Георгиевски: Благодарам и јас.

На првото поставено прашање би требало да одговори господинот заменик министер Илјаз Халими, доколку господинот Ставрески не го превземе тој одговор?

Добро, тогаш на првото прашање ќе одговори заменик министерот за одбрана, а на второто и третото заменик претседателот на Владата Ставрески.

Повелете господине Халими.

Илјаз Халими: Благодарам претседателе.

Јас му благодарам на пратеникот на поставеното прашање. Знам дека можеби ќе беше подобро да беше министерот тука, затоа што директно му се обрати на министерот за одбрана господинот Лазар Еленовски, меѓутоа тој е оправдано отсутен, затоа што се наоѓа на службено патување во Велика Британија,во Лондон и нормално во негово отсуство јас го заменувам. 

Што се однесува до ова прашање што го постави, ние вршиме редовна ротација на припадниците на нашата Армија кои се наоѓаат во мировна операција ЕУФОР АЛТЕА во Босна и Херцеговина, така што последниот контигент го испративме во почетокот на овој месец 2008 година. По потреба, сигурно дека бројот на нашите припадници кои се наоѓаат надвор од државата, во мировни операции ќе се зголемува, за тоа што веќе и сме декларирале дека сме подготвени да одговориме според нашите можности, според нашите потреби и да дадеме наши придонес  во овие мултинационални единици, во интерес на доброто и мир во светот.

Што се однесува до прашањето со тоа дали се извршени редовни прегледи на нашите хелихопетри, сигурно дека тие се вршат, за што постои документација. Нормално дека може да дојде и до вакви случиаи, како што се случи со несреќата со хелихоптерот. Конкретно, за тоа има органи што работата на истражување на причините зошто тоа се случи. Формирана е и Комисија од страна на Владата што ги координира сите овие активности така што за кратко време ќе се знае точно кои се причините за падот на хелихопетрот, за жал, за овие жртви што се случија.

Ако треба нешто повеќе, можеме и писмено да одговориме, така што пратеникот да биде задоволен од одговорот. Благодарам.

Љубиша Георгиевски: Благодарам.

Господине Ставрески, повелете да одговорите на второто и третото прашање.

Се извинувам господине Оливер Спасовскик, дали сте задоволен од одговорот или имате да поставите дополнително прашање.

Оливер Спасовски: Господине заменик министер, заради тоа побарав да биде тука присутен министерот, затоа што веројатно тој знаел што кажува во дадениот момент кога ја образложуваше одлуката за испраќање на војниците. 

Очекувам дека ќе даде писмен одговор, па сакам да поставам дополнително прашање:

Дали Министерството за одбрана конечно ќе започне да доставува извештаи од мировните мисии, што ви е обврска од одлуките за испраќање на мировни мисии од Собранието на Република Македонија, а до сега немате доставено ниту еден извештај. Благодарам.

Љубиша Георгиевски: Пратеникот Спасовски постави дополнително прашање на кое што ќе добие писмен одговор.

Илјаз Халими: Да, писмено ќе му одговориме.

Љубиша Георгиевски: Господине Ставрески повелете на второто прашање да одговорите.

Зоран Ставрески: Му благодарам на пратеникот на поставеното прашање.

Владата ќе го провери случајот. Немаме информација сега, нормално, за тој случај, дали е така или не е така. Во секој случај ќе се провери документацијата како и за секоја друга работа, доколку се констатираат неправилности, Владата ќе преземе соодветни дејствија.

А во однос на пратеникот, Владата по писмен пат ќе обезбеди одговор за следната седница.

Љубиша Георгиевски: Благодарам.

Господине Спасовски дали сте задоволен од одговорот.

Оливер Спасовски: Благодарам.

Тоа е стандарден одговор кога веројатно немате можност да ја кажете вистината. Тоа ви се случи со Ферки Демировски, тоа ви се случи со ТЕ Неготино. Очекувам дека такви оправдувања нема да дадте во овој случај. 

После добивањето на одговорот, доколку се потврдат овие информации, би сакал да ве прашам, кој дали премиерот Груевски ќе понесе одговорност за именување на такви лица кои имаат фалсификати дипломи. Благодарам.

Љубиша Георгиевски: Благодарам.

Господине Ставрески повелете третото прашање.

Зоран Ставрски: Во однос на третото прашање, од пратеникот не беше доволно јасно кажано, кога е поднесена документацијата или барањето до Владата за да се даде согласност за институциите да го направат тоа што треба да го направат. Го повикувам пратеникот да  ни ја достави таа документација и со сигурност, како Влада, ќе го направиме тоа што треба да го направиме, односно институционално ќе го разгледаме случајот и ќе одговориме, се надевам потврдно, за да можат граѓаните да ги добијат услугите што треба да ги добјат на едноставен можен начин. Така што писмено ќе ви одговориме на ова откако ќе ги добиеме сите информации. Доколку пратеникот ги нема, ние самите, нормално, ќе го провериме тоа. Благодарам.

Љубиша Георгиевски: Благодарам и јас.

Господине Спасовски дали сте задоволен од одговорот.

Оливер Спасовски: Благодарам.

Господине заменик претседател на Владата, очигледно дека воопшто не знаете што ви се случува во Владата и не ги работите работите. 

Ви кажав дека имаме три поднесени барања и пропратни дополнителни писма што се доставени до Владата на Република Македонија во делот на решавање на овие 12 илјади граѓани на Куманово кои имаат проблем во издавањето на лични документи. Еве го едниот, во април 2007 година, со комплетна документација и елаборати, како што предвидува Законот.

Вторит е во јуни, а последниот случај во ноември 2007 година. Значи, сукцесивно како се носени одлуките, веднаш се доставуваат, вие немате одговор дури на она што е доставено во април месец минатата година. При тоа, само во Куманово, а имало и одредни случаи и во другите градови во Република Македонија да нема нумерација. Таков е случајот со Струга. Меѓутоа, таму во Министерството за внатрешни работи им даваат документи на начин како што се издавани до сега. Единствено во Куманово и единствено овие луѓе не можат да си ги остварат своите права.

Затоа, дополнително ве прашувам дали е тоа дел од пресудата што Груевски и ВМРО-ДПМНЕ ја изрекоа на Куманово.

Љубиша Георгиевски: Благодарам.

На дополнителното прашање, повелете.

Зоран Ставрески: Одговор на дополнителното прашање, одговорот е не.

Љубиша Георгиевски: Сега на ред би требало да биде за збор претставни од ВМРО-ДПМНЕ.

Господинот Пачемски ќе има збор.

Миле Пачемски: Благодарам почитуван претседателе.

Ќе упатам три прашања до Владата од кои првото е насочено кон министерот за здравство, господинот Имер Селами.

Се работи за онаа Одлука на Владата што беше донесена пред неколку месеци дека ќе се одделат 40 милиони евра за набавка на високософистицирана медицинска опрема што содржи набавка на апарати за нуклеарна магнетна резонанца, на томографи, ангеорграви, коренографи, 4 ултразвучни апарати и некоја друга опрема. 

Оваа опрема беше насочена пред се да се набави и транспортира до поголемите центри во државата, поголемите градови, поголемите болнички установи, до поголемите градови. Додека со оваа програма не беа опфатени малите места, што се на ниво на здравствени домови. 

Државјаните на оваа држава оваа вест ја примија со големо задоволство, затоа што се работи за до сега најголемата инвестиција во државата во оваа област, барем во последните 17 години. Меѓутоа, малите места останаа загрижени, зошто тие не се опфатени со оваа програма. Такви мали места има многу, почнувајќи од Берово, Пехчево, Делчево, Виница, Радовиш, Каменица, Валандово, Кратово, Демир Хисар, Свети Николе, Пробиштип, Крушево, Ресен, Ростуше, Неготино и дргуи помали места. Овие градови останаа со кратки ракави.

Оттука и прашањето до вас господине министре, дали Владата, за да има еднаков третман кон сите јавни здравствени установи, и поголемит е и помалите, има намера да финансира во овие мали градови во овие мали јавни здравствени установи? Пред се во опрема и што е уште позначајно за мене, во набавка на медицински возила кои служат за транспотр при итна медицинска помош. Знаеме дека во овие мали места оваа служба и те како развиена, односно транспортот на пациентите од малите во поголемите места, каде ќе биде пружена таа здравствена заштита е многу честа и многу се користи.

Долги години на назад тој возен парк не е обновуван во малите места и затоа тие мали места се соочуваат со еден застарен возен парк кој навистина не одговара на таа функција што би требало да ја обавува, за итна медицинска помош. Мене ми се познати досегашните напори на некои странски донации и странска помош, во тие мали места да се донира опрема и да се додели барем по едно медицинско возило, како што е сега случајот со јапонскта помош која стига во неколку градови и во источна и во западна Македонија.Меѓутоа, сепак е тоа едно комбе што е донација од јапонската помош и не ги решава сите оние случаи што треба да ги решат за транспорт на пациентите.Затоа, според моја проценка кога сите тие јавни здравстсвени установи ширум Македонија, гледајќи ги и поголемите, кога Владата би одлучила односно соодветното министерство би се одлучило да набави барем по две возила за транспорт на пациенти за итна медицинска помош, барем по две возила, не би ја чинело државата повеќе од еден милион евра, преку сила можеби 1,2 милиони евра, меѓутоа, сите тие центри би добиле и те како сигурни возила за транспорт на пациентите. Значи што размислувате во таа насока, дали оваа година, дали со ребаланс на буџетот кој би следувал за неколку месеци би им дале малку важност и на тие помали места, на тие помали јавни здравствени установи. 

Моето второ прашање е насочено кон господинот Миле Јанакиески, министер за транспорт и врски. Се однесува на прашањето во врска со постојната патна мрежа во Република Македонија. Сите ние знаеме дека патната мрежа во државата не е на она ниво на кое што треба да биде присутна. Ние знаеме дека се стремиме кон Европската унија, меѓутоа, ни од далеку во овој сегмент не сме ни приближно до оние стандарди кои важат во земјите членки на Европската унија. Имаше гласини дека Владата размислува сериозно да се задолжи во некои  меѓународни финансиски институции спрема Светската банка или ММФ за да добие кредит од околу 35-40 милиони евра, пари кои би биле веднаш искористени за ревитализација на постојната регионална, меѓутоа и локална патна мрежа. Дали тоа се гласини или Владата навистина има такви сериозни намери. 

Второто потпрашање до господинот Јанакиески, и она што ги интересира многу граѓани кои живеат во источна Македонија,тоа се околу 500 илјади граѓани кои живеат во Малешевијата, Пијанечко, Струмичко, Радовишко, Кочанско, Штипско Светиниколско, Овчеполско, па се до Велес. Овде патната мрежа навистина е катастрофална, патиштата се многу несигурни, многусе тесни и многу се фреквентни.Значи што мисли Владата односно господинот министер, кога би почнала реализација на овие нови проекти кои, барем така ние ги сфаќаме, како делница од Коридорот 8, бидејќи знаеме дека во државата има два главни коридори, едниот е север-југ Коридорот 10 и другиот е Коридорот кој ја поврзува Источна со Западна Македонија и понатаму Коридорот 8 кој според нашите сознанија минува од Деве Баир, Куманово, Скопје, Тетово и понатаму оди кон Република Албанијиа. Меѓутоа, со овој коридор 8 голем дел од ова население што пред малку го спомнав, 500 илјади жители, се неопфатени. Сега таа делница, ако така ја нарекувате вие делница на Коридорот 8, почнувајќи од Делчево спрема Кочани, Штип и Велес, значи овој патен правец, дали имате сериозни намери во скоро време тој патен правец да почнете да го реализирате. Овде спаѓа и патот Струмица - Штип, значи целиот тој регион. 

Пред месец дена, кога зборувавме за Буџетот на Република Македонија колегите пратеници од опозицијата имаа неколку амандмани за ова витално прашање, со кои ние навистина се согласуваме, меѓутоа, знаеме дека нивните амандмани не беа издржани реално затоа што Владата за такви крупни проекти треба навистина сериозно да размисли и да донесе некои стратегиски одлуки.Се работи за неколку милиони евра. 

Значи дали Владата господине минситер има намера да го примени она што го примени Република Хрватска, таа во својата стратегија се задолжи со повеќе милијарди евра за да направи добра патна мрежа во Хрватска и денес сме сведоци дека во Хрватска има навистина добра патна мрежа, патна мрежа која одговара на стандардите на Европската унија, затоа што знаеме дека со патната мрежа се решава и економскиот развој на државата, имаме развој на економијата, туризмот, земјоделството, имаме развој на руралните подрачја на општините со локален економски развој и пред се со таква патна мрежа ние би имале брз и сигурен танспорт на граѓаните. 

 Моето трето прашање е упатено до господинот министер за локална самоуправа или претставниците на ова Министерство. Се работи за оној познат случај кој што беше објавен во медумите за грдоначалникот на Богданци господинот Ѓорѓи Петрушев, кој беше осуден со правосилна осуда на две години условна казна поради злоупотреба на својата службена должност односно за ненаменско користење на 4,5 милиони денари кои беа насочени за надомест на штета на земјоделците во овој крај, во Богданци. Владата јавно на 27 декември се изјасни дека господинот Петрушев итно треба да си поднесе оставка или да биде разрешен од Советот на општина Богданци. Меѓутоа, до денес знаеме дека од таа работа нема ништо, па во таа насока што мисли понатаму да преземе Владата во овој случај. Благодарам. 

Љубиша Георгиевски: Благодарам. 

На првото поставено прашање ќе одговори господинот министер за здравство господинот Имер Селмани, повелете. 

Имер Селмани:  Почитуван претседател на Собранието, почитувани пратеници, 

Прашањето беше поставено во однос на опремата за малите здравствени установи, односно здравствените домови кои пред се се слоцирани во помалите градови, односно помалите населени места, дали се опфатени со проектот на Владата за снабдување со модерна дијагностичка процедура односно опрема или што се предвидува таму. Само сакам да информирам дека одлуката на Владата и проектот кој што е во тек, кој што е во втората фаза на меѓународниот тендер ги опфаќа исклучиво само болниците, значи сите специјални и општи болници во Република Македонија, вклучувајќи ги тука и универзитетските клиники и институти, додека за сите здравствени домови во Република Македонија Владата на Република Македонија заедно со јапонската Влада има потпишано договор. Тој договор го потпишавме минатата година, каде што веќе е во тек дистрибуција исто така на добра софистицирана и соодветна опрема во здравствените домови и тоа претежно во тие здравствени домови каде што почитуванит пратеник спомна, односно здравствените домови кои се сместени во помалите градови односно населени места, како што се Берово, Пехчево, Каменица, Ростуше итн., односно поточно во 23 такви здравствени домови. Вкупната вредност на опремата која таму се дистрибуира сега изнесува околу 6,5 милиони долари и пред се се однесува на набавка на 18 нови амбулантски возила, на обезбедување, набавка на опрема за лаборатории, софистицирани лаборатории, набавка на опрема за рентген кабинети, набавка на ЕХО апарати, набавка на опрема за стоматолошки кабинети кои пред се ќе служат во дел на превентивната здравствена заштита, меѓутоа и куративната заштита која останува во делот на државната грижа односно за децата до 18 години и за итните случаи. 

Конкретно за овие три населени места, односно три града кои беа спомнати Берово, Пехчево и Каменица сите три градови ќе добијат, значи здравствените домови добиваат санитетски возила, добиваат рентген кабинети, добиваат ЕХО опрема, значи ЕХО кабинети, добиваат стоматолошки кабинети и добиваат лаборатории. Вкупната вредност е околу 850 илјади долари за овие три населени места, меѓутоа, иницијативата што исто така беше поднесена во смисла на обезбедување дополнителни возила е добра иницијатива. Јас само сакам да дополнам дека до сега за една ипол година од доаѓањето на оваа Влада до сега се обезбедени 25 нови амбулантски возила, овие 18 нови амбулантски возила веќе се испорачуваат и се разбира обезбедени се околу 10 теренски возила. Иницијативата ние како Министерство ќе ја разгледаме и соодветно понатаму, во согласност со буџетските политики, ќе можеме дополнително да одговориме на некоја од наредните седници на ова пратеничко прашање, како можен одговор односно можно позитивно решение на оваа иницијатива. Благодарам. 

Љубиша Георгиевски: Благодарам господине министер.

Господине Пачемски, дали сте задоволен од одговорот?

Миле Пачемски:  Да, почитуван претседател, задоволен сум од одговорот. Благодарам. 

Љубиша Георгиевски: Благодарам. 

Второто прашање беше упатено до господинот минситер за транспорт и врски Миле Јанакиевски. 

Миле Јанакиески: Почитуван претседателе, почитувани пратеници, 

Пратеникот Пачемски постави три прашања во делот на инфраструктурата и ќе се обидам накратко да одговорам на овие прашања. 

Првото прашање е во врска со Проектот на Светската банка. Претставниците на Светската банка во моментот се во Република Македонија и се преговара за овој Проект. Очекуваме некаде во месец мај, најдоцна во јуни кредитот да биде оперативен, а сигурно тоа ќе го разгледуваат и пратениците во овој дом. Се работи за кредит од 35 милиони евра, средства кои ќе се искористат за подобрување на регионалните и локалните патишта во Република Македонија, но ние како Министерство заедно со Фондот за патишта увидовме дека овие средства не се доволни и Министерството за финансии доби задолжение од Владата на Република Македонија да отпочне преговори и со други финансиски институции за обезбедување на дополнителни 35 милиони евра. Значи вкупната сума за реализација на овој проект изнесува 70 милиони евра, средства кои се предвидува да се потрошат во 2008 - 2009 година и мал дел во 2010 година за подобрување на локалните и регионалните патишта во Република Македонија. Сигурно во овој проект ќе бидат вклучени и локалните самоуправи, значи Министерството за транспорт и врски испрати прашалник до сите општини и веќе имаме добиено повратно каде општините сметаат дека е приоритет за нивниот локален еконосмки развој, но исто така ќе се прави и увид на лице место и потоа ќе се усвои финалната листа на локални и рагионални патишта кои ќе се реализираат во текот на наредните три години. Тоа е во делот на проектот со Светската банка за подобрување на инфраструктурата во делот на регионални и локални патишта. 

Што се однесува на Коридорот 8, сакам да истакнам дека подготвувањето на проекти е во финална фаза и во месец март ќе бидат изготвени сите проекти, а во месец април се планира отпочнување на процесот на експропријација. Паралелно Министерството за транспорт и врски има склучено договор со Француската компанија Луис Берже која прави анализа на повеќе патни правци, кои беа дел од програмата на Владата на Република Македонија и во тој период март-април се очекува да даде студија каде ќе истакне кои патишта ќе биде исплатливо да одат под концесија, за кои патишта Владата на Република Македонија во иднина треба да обезбеди финансиски средства, било да е тоа од Буџетот или од некои кредитори. 

Исто така во моментот Фондот за патишта изработува физибилити студија и идеен проект за патниот правец Миладиновци - Штип, што на некој начин се води како алтернативен коридор и очекуваме во втората половина од оваа година да се отпочне постапка за изготвување главен проект, а во 2009 година, повторно, тоа ќе оди или под концесија или ќе се оди со изнајдување на други финансиски средства за изградба на овој патен правец. Благодарам. 

Љубиша Георгиевски: Благодарам господине министер.

Господине Пачемски, дали сте задоволен од одговорот? 

Миле Пачемски:  Да, задоволен сум. Благодарам. 

Љубиша Георгиевски: На третото прашање ќе одговори заменик министерот за локална самоуправа  господин Сенат Оџоски, повелете. 

Сенат Оџоски: Благодарам. 

Почитуван претседател, почитувани пратеници, 

Врз основа на сознанијата кои ги доби Министерството за локална самоуправа  испративме допис до општина Богданци каде што баравме од претседателот на Советот на општина Богданци да одговори дали е настанат членот 54 став 1 алинеја 3 од Законот за локална самоуправа, каде што стои за исполнетоста на условот за покренување на постапка за одзимање на мандатот на градоначалникот на општина Богданци, односно прашањето беше дали градоначалникот е осуден со правосилна пресуда на повеќе од 6 месеци според алинејата 3 од Законот. 

Добивме повратен одговор во законски утврдениот рок и се кажа дека не е исполнет условот. Министерството за локална самоуправа  како надлежен орган во Република Македонија за спроведувањето на законитоста во општините побара од Основниот суд - Велес да ја видиме пресудата и ја добивме и истата е во фаза на разгледување и анализирање, па доколку е исполнет условот, во тој случај Министерството за локална самоуправа  ќе поднесе предлог до Владата за разрешување на грдоначалникот на општина Богданци. Не сакам да го коментирам случајот на градоначалникот на општината Богданци, но сепак станува збор за злоупотреба на службената положба и секако треба да биде спроведена постапката согласно со закон. Благодарам. 

Љубиша Георгиевски: Благодарам господине Оџоски.

Господине Пачемски, дали сте задоволен од одговорот? 

Миле Пачемски: Да, задоволен сум.

Љубиша Георгиевски: Благодарам.  

Според утврдениот редослед сега за збор би требало да се јави претставник на ДУИ. Повелете, кој ќе говори. 

Тахир Хани: Ви благодарам почитуван претседателе, почитувани пратеници, 

Ќе ја искористам мможноста да поставам три прашања до Владата заради објаснување на некои проблеми што се појавиле во последно време. 

Првото прашање е упатено до Владата за една донесена одлука пред извесно време, при што свесни сме дека во 2006 година, конкретно на 23.03.2006 година, Собранието на Република Македонија донесе закон за странци, Закон кој треба да се усогласи со европското законодавство и со државите кои имаат претензии да се зачленат во Европската унија. Ништо нема спорно од аспект на тоа што е донесен еден таков закон, но ставот на Владата на Република Македонија и одлуката за стапување во сила на овој закон од февруари о.г. претставува значајна проблематика што ги надмина рамките на Република Македонија и е еден меѓудржавен проблем меѓу Република Македонија и Република Албанија. Сакам да го конкретизирам фактот дека овој закон имаше и измени и дополнувања во 2007 година, конкретно во месец мај, со што се измени членот 94 од овој закон кој предвидува измени и дополнувања на овој закон. 

Прашањето е во насока на Владата, доколку донесовме еден закон кој е обврска за усогласување на нашето законодавство со законодасвството на Европската унија, меѓусоседските проблеми треба да се решат со билатерален договор од аспект на тоа да се исполни фундаменталниот успех на добрососедските односи и слободниот проток на стоки и луѓе. Се поставува прашањето во оваа насока, поради кои причини Владата на Република Македонија претходно не ги презеде потребните мерки за да потпише билатерален договор со Република Албанија и да го олесни протокот на стоки и луѓе во Република Албанија како прв сосед и значаен сосед за нашава земја. 

Сакам да го нагласам и фактот дека Република Македонија и посебно сите коалициони партнери на Владата требаше да ги преземат потребните насоки и во потребното време за да не дојде до една значајна сензибилност и до еден проблем, да се искачи на највисоко ниво меѓу двете држави. Значи која е визијата, кој е пристапот за решавање на овој проблем меѓу овие две ддржави и дали се решава брзо слободниот проток на луѓе меѓу овие две држави.Мислам дека претставниците на Владата треба треба да имаат конструктивен пристап, еден пристап кој ќе помогне на односите меѓу овие две држави, ќе помогне еден слободен проток на луѓе и стоки и од економски и од политички аспект меѓу овие две држави, бидејќи неспорен е фактот дека Република Албанија, Република Македонија и Република Хрватска, трите овие држави се во Јадранската повелба и треба да добиеме покана за членство во НАТО. За ова мислам дека треба да се координираме, да се координираат трите држави и првиот пример треба да го дадеме со нашиот меѓусоседски однос.

Второто прашање, исто така, и се упатува на Владата на Република Македонија со фактот почитувајќи ја Владата уставната одредба и амандманот 6 од Уставот кој е во однос на правичната соодветна застапеност на заедниците која е уставна обврска. Значи Владата на Република Македонија да следи една политика на правична и соодветна застапеност на Албанците во сите државни институции. И јас сакам да поставам едно прашање. Пред извесно време конкретно на 13 јануари 2008 година јас во весникот Вест прочитав еден натпис во кој се нагласува дека Агеницијата за млади и спорт во Република Македонија на најдобрите спортисти на Република Македонија им доделува стипендии. Во ова  се наредени низа спортисти кои покажале видни резултати во Република Македонија, но за жал, на оваа листа на кандидати за лица кои имаат посебни признанија и подршка од Агенцијата за млади и спорт има многу спортисти, но за жал, немаме ниту еден спортист Албанец од Република Македонија. Јас сакам да го нагласам фактот дека и во Струга, но и во другите делови на Република Македонија има спортисти кои се докажале и имаат добри и високи резултати во нивниот спорт. Овде е спомнато во Агенцијата за млади и спорт е потпишан договор со Марија Гудевска, Верица Срцевска, Зорица Спирковска, Иле Ристевски, Дејан Недев во карате, Примица Дисковски боксер, додека Страшо Глигоров е во кикбокс, Руждија Калач во бокс, поранешен дирек Златко Димовски, Димче Асановски и Мирче Јанушевски, карате тренери. Значи, сите овие имиња ги прочитав, за да се забележи дека на оваа листа на кандидати од страна на Агенцијата на млади и спорт немаме опфатени ниту еден спортист, или некој деец во оваа област од албанската заедница. 

Сакам да нагласам дека во општина Струга функционира боксерскиот клуб Синди кој е прогласен шампион на Македонија во сениорска категорија за 2007 година и во рамките на овој клуб, во рамките на Македонија, имаме добиено неколку видни резултати и златни медали, како што е Насип Хани, во категоријата до 91 килограм. Значи, се поставува прашањето, дали е земен во предвид Амандманот 5 од Уставот на Македонија при што треба да се опфатат и некои граѓанин од албанската заедница во Република Македонија и на тој начин да дојде до израс една реална оценка во оваа насока.

Третото прашање е во однос на општина Долнени. Исто така, се предлага и се упатува до министерот Ацо Спасеноски и во однос на општина Долнени каде јас пред неколку дена имав една посета во оваа општина и за жал, забележав дека општина Долнени е една од најсиромашните општини, една општина запоставена, една општина во чии села се уште можеме да се движиме по кал и таму каде што има кал нема да имаме ниту хигиена ниту развој. Значи, дека оваа општина е запоставена и со последната реакција на граѓаните од општина Долнени и посебно од Депреште кои се соочуваат со еден акутен и значаен проблем со прекинот на водата на пиење од страна на градоначалниот на општина Долнени. Сакам да поставам прашање во насока на министерот за транспорт и врски и до Владата, која е нивната визија во една општина толку заостаната, во една општина со толку многу проблеми како од аспект на откупот на тутунот, плаќањето на дејноста на тутунот на овие граѓани кои исто така имаат многу жалби, бидејќи таму категоризацијата на тутунот не е на потребно ниво, туку и откупот на тутунот од страна на овие граѓани не е на потребно ниво. И многу асоцијации организирани за дејноста на тутунот имаат свои забелешки затоа што ниту не се утврдуваат пунктови на потребно ниво во овие села, ниту не се категоризира истата ако е втора категорија тие ги ставаат во трета категорија. Значи прашањето е во насока на Владата. Која е политиката на Владата оваа општина да се соочи со овие проблеми во насока на субвенции и помош затоа што многу Владата говори во однос на субвенциите во областа на социјалата и земјоделството и која е визијата да го реши проблемот со водоснабдувањето со селаните од Долнени. Во оваа насока сакам да имам одговор за мене лично и за граѓаните  во целост. Благодарам.

Љубиша Георгиевски: Благодарам и јас.

Господин Имер Алију ќе одговори на првото прашање упатено до Владата, повелете.

Имер Алију: Благодарам претседателе.

Благодарам за прашањето и можеби е ова добра можност да се разјаснат некои работи посебно кога се има предвид дека токму партијата на која господинот што го постави прашањето во последните денови на големо манипулираше и во најмала рака на неморален начин манипулираше со граѓаните со информацијата во врска со воведување на визи со Албанија. 

Прво, господинот конечно го постави конечното и курцијалното прашање. Зошто до сега не беше потпишана спогодба со која ќе се олеснеше меѓусебната комуникација или пак ослободување од визен режим меѓу двете држави. Јас со ова мислам дека ние како Влада имаме повеќе право ова прашање да им го поставиме ним, на Владата во која тие учествуваа 4 години. Владата на Република Македонија презема активности, е во постојана комуникација со Министерството за надворешни работи и на наредните седници на Владата ќе се отвори ова прашање и ќе се изнајде решение што ќе биде во корист на граѓаните на двете држави. Господинот спомна и некои закони и измени на закони, добро е што се гледа посебно во неговото прашање се гледа ретерирање од провобитниот став и изјави што ги дадоа кога се отвори ова прашање. Јас овде имам неколку документи што успеав од веб-страницата на Собранието да ги добијам, листингот од гласањето од 14 март 2006 година, кога се гласаше Законот за странци. Јас мислев во почетокот дека ова прашање ќе го постави Рафис Алити бидејќи токму овој господин стои на листата како еден од пратениците кој гласал за. Меѓу другите е Хисни Шакири бивш пратеник на ДУИ, Аднан Јашари бивш и сегашен, Селвие Салиу бивша пратеничка, Назлие Даути, Назли Бекири, Сенџеват Усеини исто така пратеник на ДУИ. Значи, уште еднаш ќе повторам дека во најмала рака начинот на кој оваа партија, значи ДУИ последните денови се обидуваше да профитира ефтини политички поени од оваа тема е неморално и јас го поздравувам нивниот став за ретерирање од првичните изјави и се надевам дека набргу тоа ќе го направат, ќе излезат пред граѓаните и ќе се извинат за сето она што го имаат кажано во последните денови, а што се однесува на оваа тема. За ваша информација планираме многу брзо посета на владина делегација од Македонија во посета на Албанија и една од темите што ќе се отвори на тој состанок ќе биде исто така и ова прашање и се надеваме и мислиме дека ќе најдеме решение, значи се со цел ослободување на движењето на граѓаните од двете држави. Благодарам.

Бесим Догани: Господине Тахир Хани дали сте задоволни од дадениот одговор. 

Тахир Хани: Ви благодарам, но јас не сум задоволен од одговорот од вицепремиерот Алију. Но сакам да го нагласам фактот дека доколку почитуваниот вицепремиер, вие имате листинг од 2006 година, вие треба да го прочитате листингот од 2007 година, каде во Парламентот на Република Македонија доколку имате пристап за 2006 треба да го имате пристап и за 2007 каде фигурираат сите пратеници на ДПА кои имаа можност и простор да интервенираат со амандмани и да го подобрат тој закон. Јас сакам да го нагласам фактот дека не сакам да говорам за минатото туку сакам да говорам за сегашните одлуки. Владата на Република Македонија  треба да го реши овој  проблем во интерес на двете држави и во интерес на двата народи и во интерес на нашата заедничка амбиција во насока на зачленување во Европската унија и НАТО сојузот. Значи во оваа насока овие две влади треба да имаат билатерална спогодба со што ќе го решат овој проблем. Обврска е на оваа Влада, е обврска на овој Парламент и ова парламентарното мнозинство да има една поправилна и пропрагматична политика не да говориме за минатото, бидејќи во минатото  не се употребуваше тоа што се настојува да се употреби по 1 февруари. Значи, проблемот, акутниот проблем се јавува од 1 февруари кога граѓаните на Република Албанија треба да патуваат до Тирана за да добијат визи. И не е од интерес, не е целта ние да се обвинуваме, туку јас побарав објаснување бидејќи Парламентот има право да побара објаснување од претставниците на Владата која политика ќе се следи во решавањето на овој проблем. И јас сакам конкретно да ми одговорите, која е политиката на решавањето на овој проблем во однос на визниот режим. Ќе се реши овој проблем, има добра волја за да се реши и кој е обликот. Бидејќи се знае дека е политичка волја на двете влади со билатерална спогодба да се реши проблем како што се решава со други држави. 

Љубиша Георгиевски: Господине Хани ова беа дополнителни прашања.

Збор има господин Имер Алију, повелете.

Имер Алију: Добар му беше предлогот на пратеникот да не се спомнува минатото. Но, очигледно некои работи и некои проблеми со кои денеска ние како Влада се соочуваме и граѓаните на Македонија произлегуваат токму од одлуки и закони донесени од минатата Влада. Така да уште еднаш го поздравувам ретерирањето на политичкиот субјект кој што му припаѓа на ДУИ посебно на првобитните изјави во кои што беа тотално неморални и мислам дека во политичката пракса се дозволени такви упади но секако не за вакви чуствителни теми кога се однесува на слободното движење на луѓето на двете држави. Ние, уште еднаш ќе повторам, ние како Влада ќе најдеме решение за овој проблем и навремено и вие како партија и целокупната јавност ќе бидете информирани за решението што набрзо ќе се најде во посетата што претстои меѓу двете влади. Благодарам.

Љубиша Георгиевски: Благодарам и јас.

Второто прашање беше исто така упатено до Владата.

Повелете господине Алију.

Имер Алију: Постојат одредени критериуми кога се доделува еднократна или повеќе кратна помош на спортисти, врвни спортисти.

Значи, точно со Закон се наведени кои се тие критериуми што треба да ги исполнува одредено лице или спортист за да добие финансиска помош од државата. Ние како Влада им стоиме на располагање ако некои од лицата или екипи или клубови кои ги исполнуваат тие законски критериуми ако господинот има информации слободно нека ги достави. За повеќе информации, бидејќи беа спомнати детали и податоци со имиња и презимиња може како Влада дополнително да одговориме.

Љубиша Георгиевски: Благодарам.

Дали сте задоволен со одговорот господине Тахир Хани?

Тахир Хани: Јас не сум задоволен од одговорот но сакам да го нагласам фактот, неспорен факт дека во егзахните науки се говори дека едно тело, движењето на тело се споредува со друго тело и доколку се истите критеруми за Република Македонија тогаш тие критериму  треба да содржат и обврска, уставната обврска и Амандманот 6 од Уставот на Република Македонија затоа што доколку ги земеме параметрите на светските спортисти, сигурно дека спортистите на Република Македонија се крајни во оваа ранг листа. Така што суштествено за Владата на Република Македонија е да го подржува Амандманот 5 и во сите области на животот. Значи во оваа насока и Агенцијата за млади и спорт треба да го почитува Амандманот 6  од Уставот на Република Македонија  и при доделување на наградите или при субвенционирањето на спортистите треба да се земе во предвид и првичната и соодетна застапеност на Албанците во оваа насока. Како што не се почитуваше оваа уставна одредба и во вработувањето според некои податоци од Државниот завод за статистика во Република Македонија од 2 389 вработени 708 се во државната администрација вработени што повторно ја немаме правичната и соодветна застапеност во насока на вработувањето. Ви благодарам. 

Љубиша Георгиевски: Благодарам.

Третото прашање беше упатено до господин министер, Спасеноски, повелете.

Ацо Спасеноски: Благодарам претседателе.

Третото прашање фактички произлегло од посетата на општина Долнени и потоа прашањето беше поставено до повеќе министерства, а она што е во ресор на Министерството за земјоделие можеме да одговориме. Беше спомнат откупот на тутун и јас мислам дека 2006 година откупот, а особено во   2007 година, откупот поминува низ посебни контроли со редовни известувања од самиот терен и се разбира со редовни средби со тутунопроизведитлите посебно во руралните општини како што  е општина Долнени. Ние и минатата недела имавме средба со тутунските здруженија, имавме пресконференција каде што точно ве известивме и разговаравме за откупот на тутунот, еве и за оштината Долнени за која се интересиравте. Она што спомнавте дека оваа година, ќе повторам уште еднаш ќе имаме 45 милиони евра за субвеницинирање на земјоделието, со тоа што има посебни програми за рурален развој, каде што сите оние региони кои се компактно неразвиени рурални средини, можат да аплицираат под посебни услови и погодности при добивањето на тие субвенции. 

Една од тие би напомнал е програмата за рурален развој, каде што можат да добијат 50% субвенционирање на она што планираат да го направат за работа во тие средини. 

Друго, самите програми што се за рурален развој, програми за субвенционирање се со 50% пониски критериуми за тие рурални средини, со цел да се помогне развојот на тие рурални средини. Исто би напомнал конкретно за долненскиот регион, за пробемот со земјоделското земјиште. Ние разговаравме со самите корисници на земјоделско земјиште и имавме и оглас за распределба на земјоделското земјиште, со цел, околу селата каде што живеат земјоделците да можат да добијат максимум 6 хектари, да можат да остваруваат егзистенција, што за жал, долги години наназад оваа можност не им беше пружена и тие беа приморани да работат на некои големи земјопоседници. 

На крајот, само би додал за руралниот развој за посебните кредитни линии кои се обезбедени со многу ниски камати, а исто и кредитите за невработени, за да може да стартираат со нови бизниси.  Еве ова е од делот на земјоделието. Благодарам.

Љубиша Георгиевски: Благодарам и јас.

Господине Тахир Хани дали сте задоволен од одговорот?

Тахир Хани: Јас не сум задоволен од причина што од самите граѓани на тоа подрачје наидов на реакции околу пристапот на Владата и проблемите на кои наидуваат овие граѓани од многу области од нивното живеење.

Интервенирам во однос на проценката на моралот, или неморалноста на ставовите на членовите на партијата на ДУИ. Сакам да нагласам дека претставниците на Владата треба да не продаваат теории за морал и неморал, туку тие треба да одговараат на нашите прашања. Така што не е чесно во оваа насока проценките,овие проценки, бидејќи прашањето беше директно и прецизно, да ни дадат конкретни одговори како оваа Влада намерава да ги решат проблемите кои ги засегаат граѓаните на оваа земја и односите на земјава со соседните држави за вакви проблеми. Затоа сакам да нагласам дека значајно потребно е во овие моменти да имаме еден достоинствен однос, а не да  употребуваме таква реторика со што вината секогаш ја имаат другите, а не ние самите. Моментално треба да бидеме свесни сите дека оваа Влада доби мандат од 4 години и еве, се полнат две години и треба да се заборави се што поминало во минатото, а ние говориме за проблемите и потешкотиите со кои се соочуваме во овие моменти. И во овие моменти граѓаните се соочуваат со проблеми во областа на нивната егзистенција во поддршката од социјалната политика од страна на Владата во проблемот на протокот на луѓе, исто така проблемот на безбедноста и во други насоки. За да не должам, јас сакам да нагласам дека ние треба да имаме една правилна комуникација, поконструктивен пристап, а не да употребуваме односи морал и неморал, бидејќи ова ќе го оценат граѓаните било со анкетите, или со нивните гласови ќе дадат достоинствена и пореална проценка во Република Македонија. Благодарам. 

Љубиша Георгиевски: Владата остана должна за одговор за вашето претходно дополнително прашање. 

Процедурално има господинот Имер Алиу. 

Имер Алиу: Благодарам. 

Јас ќе ја искористам можноста уште за неколку појснувања. 

Прво, да разјасниме со второто прашање дека пратеникот лаже  кога ги кажува тие податоци. Значи, во тие листи освен оние што ги спомна пратеникот се исто така и Шабан Трстена и Шабан Сејдиу, спортисти кои ги исполнуваат тие критериуми што ги спомнав во мојата дискусија. Исто така, има уште неколку Албанци кои користат стипендии за врвни спортисти. Јас би сакал да се надоврзам, бидејќи пратеникот уште еднаш го отвори првото прашање. Не само што е неморално нивните постапки, нивните изјави во врска со оваа тема туку уште и претседателот на нивната партија се издајници, освен што се неморални. Тие треба да имаат предвид дека позади нив стои крвта на Албанците. Тие ги повикаа Албанците на војна токму за решавање на тие проблеми што сега ги спомнува господинот. Значи, уште еднаш ќе повторам дека позади нив стои голем број на Албанци, убиени Албанци, пролеана крв за тие прашања што сега господинот ги отвора. Јас продолжувам да нагласувам дека во најмала рака, реков и во првата дискусија е неморално. Но, ова е веќе издајнички, бидејќи треба да се има предвид дека сите лоши работи што им се случуваат на Албанците од 2001 година произлегуваат од нив, од нивната политика, политиката на нивниот претседател и сите лоши работи на Албанците се резултат на нивната политика. 

Љубиша Георгиевски: Господине Тахир Хани, по втор пат не треба да имате дополнително прашање. Ова беше одговор на вашето дополнително прашање. 

Повелете господине Рафис Алити. 

Рафис Алити: Ви благодарам господине Георгиевски. 

Затоа што и вие не сте во тоа својство на претседател на Собранието. Доколку вие навистина бевте на тоа ниво, немаше да слушате едно вакво изјаснување од страна на еден тн., заменик премиер. Сигурно дека вие во својство на претседавач на оваа седница треба да прочитате, а јас ги имам консултирано членот 35, т.е. членот 41 за тоа што значи пратеничко прашање. Како и да е, ова мнозинство на овој начин ова е нивниот стил да управуваат и да ја менаџираат власта, нешто што не е воопшто коректно. Никаде во ниту еден член не пишува дека претставникот на Владата треба да полемизира со пратениците, туку претставниците на Владата, било да е тоа заменик министерот, или министерот треба да одговара на прашањата на пратениците. Додека пак господинот не само што немаше одговор на поставеното прашање од пратеникот Тахир Хани, туку напротив си дозволува себеси да чита кој што гласал во минатото. Ние сме гласале и стоиме позади тој закон, затоа што еден таков закон гласале сите држави и гласаат. Господине, вие треба да одговарате зошто се донела таква одлука од страна на Министерство за надворешни работи. И во моментот кога е донесена таа одлука, тој закон бил на сила и кога ние бевме на позиција, меѓутоа ваква одлука не е донесена во времето кога ние бевме на власт, или пак предлог измените што се направени на истиот закон и вашите пратеници ги гласале. Меѓутоа, не се тие виновни затоа што гласале. Виновна е одлуката која што е донесена. Вие не рековте ништо во однос на тоа како се уредуваат односите меѓу државните односи итн. Како и да е, што се однесува на минатото, на Али Ахмети и на ДУИ се гордеат Албанците, се гордееме и ние. А ти господине седеше по подруми во тоа време и јас те разбирам зошто на тој начин бараш алиби кај твојот работодавач за да ти го продолжи мандатот. Затоа што јасно се гледа дека под притисокот кој што ви е направен од партиските органи се обидувате да покажете кој е што, кој е партиски милитант итн. Меѓутоа, тоа се вашите внатрешни партиски проблеми, со што ниту Али Ахмети, ниту ДУИ нема ниту на памет да се занима.

Љубиша Георгиевски: Сите што се пријавени на дисплејот ќе добјат збор после објавениот прекин. 

Објавувам поради мои протоколарни обврски прекин од еден час. 

(Пауза од 13,54 часот) 

(По паузата)

Бесим Догани: Молам, пратениците и претставниците на Владата да влезата во салата, бидејќи продолжуваме со седницата.

Продолжуваме со работа.

Збор има вицепремиерот Имер Алију, повелете.

Имер Алију: Треба да се дообјасниме, потпретседателе за некои работи. Секој психопат се гордее со своите злосторства. И господинот што претходно зеде збор, Рафис Алити со својот лидер на партијата се токму тоа, психопати. Позади нив стојат над 300 убиени албанци. Затоа, мислам дека е крајно време да престанат да солат памет за правата на Албанците. Благодарам.

Бесим Догани: Ви благодарам господине Алију.

Процедурално има господиниот Тахир Хани, повелете.

Тахир Хани: Најнапред сакам да побарам претставникот на Владата да се извини за поимите кои се надвор од секое достоинство на етичкиот кодекс. Треба да се знае функцијата и должноста уставна на секое лице во овој законодавен дом и треба да знаат дека Парламентот денес поставува прашања, додека претставниците до Владата треба да објаснуваат и да дадат одговор. Поимите кои ги употребувате, психопат, предавство, лага се надвор од секоја етичка норма. Мислам дека за ова треба да побарате извинување, бидејќи со овие поими вие сте производител на проблеми, произведувате конфликти и создавате една меѓупартиска состојба која знае каде да не одведе за овие прашања. Затоа, сакам да го нагласам фактот дека ние овде можеме да имаме конкуретност на аргументи, но ниту на еден начин не треба да се искористат овие  обвинувања. Сакам да нагласам дека секој човек во својот облик на говор, таков е и тој.Секој суд кој не држи, кој не е во достоинството во овој законодавен дом, во достоинството на еден академски граѓанин, тој треба да побара извинување за своите недостоинствени судови во овој Парламент. Изразите лага, предавство, психопат правите големо навредување кон сите граѓани на Република Македонија и ова треба да го знаете дека ДУИ ја изгласаа 62% од гласачите Албанци. 

Во однос на аргументите што ги нагласивте претходно, во однос на Законот за странци и ние исто така, имаме листинг од пратениците кои гласаа за измени и дополнување на Законот за странци. И тука децидно се регистрирани овие лица. 

Бесим Догани: Ова не во врска со процедурата на работата на Парламентот, а вие баравте процедурално. Затоа, ќе ве молам ако имате нешто за процедурата, повелете, ако не повелете седнете на своето место. 

Тахир Хани: Почитуван потпретседателе.

Не сакам да навредувам, ниту да употребам поими кои ги употребуваат вашите колеги. Јас мислам дека вие сте одговорни според Деловникот за работа што не им укажувате и не им го одземате зборот на претставниците на Владата кои употребуваат една недостоинствена терминологија. Доколку вие сте фрустрирани поради политичката состојба што ја имате во вашата партија, тоа не треба да се чувствува и во Парламентот и да создадете една клима и да произведете непотребни состојби и не на нивото кое што го бараат достоинството на овој Парламент.

Бесим Догани: Што се однесува до мојата партија, тоа се работи кои се внатрепартиски и тоа е само наша работа и наш интерес и тоа не ве засега вас.

Сега збор за процедурално има господиниот Агим Рамадани, повелете.

Агим Рамадани: Почитувани пратеници, земав збор процедурално во насока на тоа барам да биде присутен претседателот. Меѓутоа, тој замина. Процедурално направи грешка кога се јави господинот Рафис Алити, тој рече дека бара збор, а претходно тој не се јави за збор, туку побара процедурално. Значи, самата концентрација на Рафис беше дека е процедурално. Друго, на оваа говорница, користејќи го Парламентот, користејќи ги пратениците и Владата на Република Македонија, министрите кои се присутни денес тука, се поставуваат прашања во однос на режимот за визи, грешка која што е направена во 2006 година. Тоа многу убаво го истакна и заменикпремиерот. Значи на таа седница на која што се усвои тој закон беше 14 март 2006 година. Пред оваа Влада, беше Владата во состав на СДСМ и ДУИ и на 14 март се усвои овој Закон. Доколку бара факти, господинот Тахир Хани, фактите се овие. 

Прво, фактите од 2007 година за Законот кој што направи измени и дополнувања, кои што измени ги направи мојата Влада, мојата партија беа поправки...

Бесим Догани: Се согласувам со делот каде што вие ја спорите процедурата и се согласувам со вас дека пратениците не смеат да го злоупотребуваат своето јавување за процедурално и да земаат збор и да навредуваат и слични работи. Се знае зошто е денешнава седница. Денешнава седница е пратенички прашања, се знае редот каков е. Пратеникот поставува прашање, членот на Владата одговара, има дополнително прашање итн. Затоа, ве молам, зборувајте само за процедурата. 

Агим Рамадани: Значи, оваа грешка се направи во процедурата, затоа што таа констатација беше и јас нема да го злоупотербам тоа како што го злоупотребија тие од ДУИ, само ќе спомнам еден аргумент, 14 март 2006 година е симболиката на прстите кои што ги притискале  зелените копчиња за тој закон и 14 март 2001 се притискаше орозот од пушките. Значи, направете ја споредбата.

Бесим Догани: Ви благодарам.

Госпоѓа Флора Кадриу не е присутна.

Господинот Тахир Хани има процедурално, повелете.

Тахир Хани: Најнапред сакам да му се обратам на потпретседателот на Парламентот кој претседава со оваа седница.

Прво, доколку вие не ми дозволите да продолжам со мојот говор, нагласувајќи дека не е дел од процедуралното, зошто дозволивте кон вашиот колега на вашата партија да продолжи, немајќи врска со процедурална белешка.

Второ, господине, ако се прсти на предавство од 2006, кои се овие вашите од 2007 кога процедурата на гласањето на едни измени и дополнувања на закон се знае на јасен начин како се направи кога се става на дневен ред, измени и дополнувања еден закон, тогаш секој пратеник му се дава можноста да влијае и да го ребидира тој закон во сите свои членови. Секако не на тој начин како што вие го нагласивте. 

Бесим Догани: Веќе е разјаснета оваа работа, се кажа што имаше да се каже во врска со визниот режим и на сите им е веќе јасно за што се работи, тогаш ќе се разјасни. Денес е ден за поставување на пратенички прашања. Да му кажам на господинот Хани дека тука има ред, не е меана, ова е Собрание. Кога се пријавуваат пратениците така како што се пријавени, добиваат збор. Не може вие да се враќате колку пати сакате на говорница  кога вам ви одговара.

Продолжуваме понатаму.

На ред за поставување на пратенички прашања е претставникот на ЛДП господинот Андреј Жерновски, повелете.

Андреј Жерновски: Почитуван потпретседателе, почитувани претставници на Владата  на Република Македонија.

Моите три прашања се до претседателката на Државната комисија за спречување на криминалот. 

Почитувана претседателке, сакам да ви се заблагодарам што присуствувате на денешната седница. Подобро од сите знаете дека мислењето на стручната и на пошироката јавност за вашата работа, одноно работата на вашата Комисија е дека, прво, таа е анемична, потоа дека е пасивна и трето е неиницијативна. Многумина почнаа да се прашуваат дали Антикорупциската комисија се уште всушност функционира. Она што е најлошо според мене и според опозицијата е ставот дека сето тоа воопшто не е случајно и дека вашата активност е на толку ниско и на толку незадоволително ниво, затоа што сакате да го заштитите огромниот број на афери, на непотизам и конфликт на интереси  на актуелната Влада на господинот Никола Груевски.

Да почнеме со непотизмот и конфликтот на интереси. Досега според моите податоци, поправете ме ве молам ако грешам, отворивте вкупно 12 случаи на непотизам и конфликт на интереси. На 22.10. излеговте со соопштение, каде што на барање на колегите од СДСМ одговоривте дека во нивната претставка “непостои непотизам во однос на влијание при вработувања” ова го констатиравте како Државна комисија за спречување на криминалот. 

Одеднаш Антикорупциската комисија се буди од длабокиот сон и конечно открива огромен непотизам при крајот на годината односно на 12.12.2007 година. Имено, издавате соопштение каде што откривте судир на интереси, внимавајте, во основното училиште Страшо Пинџур во Кавадарци. Најдовте непотизам односно покренавте постапка за кривично гонење на директорот на Основното училиште во Кавадарци, бидејќи “спротивно на законските одредби и на интересите, донел одлука за вработување на својот син”. Јас морам да ви честитам, ова е едно грандиозно откритие и се согласувам дека тоа треба да бидат критериумите. Меѓутоа, зошто такви критериуми немате за сето она што ви го посочивме како опозиција во текот на вашето работење. 

Да почнеме со синовите, бидејќи овде откривте огромен конфликт на интереси во ОУ Страшо Пинџур во Кавадарци. Ангажирањето на адвокатската канцаларија на пратеничката Јагнула Куновска како правен застапник на јавните претпријатија на ЕЛЕМ и  МЕПСО е спротивност со член 22 од Законот за спречување на корупцијата, според кој избран или именуван функционер во вршењето на својата функција не може да воспостави деловни односи со правно лице што основал тој или член на неговото семејство. 

Да продолжиме со синовите. Синот на пратеничката Дулиќ, Дарко Дулиќ назначен е за директор на Секторот за контрола и истрага на царинската управа во Република Македонија. Интересно е како најдовте конфликт на интереси во Кавадарци, не може да најдете овде во Собранието односно во мнозинството. Има и керќи, меѓутоа не сакам да ги спомнувам, бидејќи мене ми е лично пратеничката многу симпатична. 

Доаѓаме до брачен пар, бидејќи неможете да откриете. Сопругата на седница на Влада на потпретседател на Владата гласа за својот сопруг и го именува за претседател односно за човек кој што ќе ја води Управата за јавни приходи. Сакам да ве прашам дали според вас тука нема непотизам односно конфликт на интереси. 

Дојдовме до братучедите. Дали нема конфликт на интереси, непотизам и судир на интереси кога првиот братучед на премиерот Груевски е поставен за прв човек на тајната полиција, дали вие тука не гледате никаков судир на интереси, а јас ве уверувам дека такво пример нема да најдете денес во современа Европа, освен во Белорусија и во цивилизираните демократии ќе најдете кај Фидел Кастро. Ве молам, да ми најдете еден пример каде што имаме поставување на братучед за прв човек на безбедноста. 

Ако сакате да зборуваме за дечковци да не го спомнам момчето на министерката кое е вработено во Кабинетот на премиерот на Република Македонија. Ако сакате да зборуваме за соруги, го имаме портпаролот на ВМРО-ДПМНЕ, за кој дознавме дека бил привремено вработен преку привремена Агенција за вработување на привремен проект, меѓутоа неговата сопруга е вработена во Министерството за земјоделство, шумарство и водостопанство во Владата на Република Македонија.

Почитувана претседателке на Државната антикорупциска комисија. Со одлука Министерството за земјоделие, шумарство и водостопанство Аце Спасеноски кој доаѓа од Социјалистичката партија, компанијата Силекс неметали која е во сопственост сега на претседателот на Социјалистичката партија, добива работа во проектот за изградба на браната на хидросистемот Злетовица. Дали тука, според вас, нема конфликт на интереси. А, јас ве уверувам повторно дека таков пример нема да најдете во современа Европа. Се разбира деак е тешко да се снајдете со конфликт на интереси, кога не можете ни со него во вашите редови и знаете дека има претставки за тоа што се случува во вашата комисија за спречување на корупцијата. 

Доаѓаме до аферите. На 22.03 издавате соопштение каде што соопштувате дека недвижните имоти обично си ја завршиле својата работа, меѓутоа неможете да негирате дека побаравте од лицето Палевски да ги достави оригиналот на основните договори на купопродажба на недвижен имот во зградата Тифани и оригиналот на анекс договорот за оригинални документи за сите уплати што се однесуваат на реализирањето предмети и договори. Интересно е како сето ова го барате од него, внимавајте зборуваме за договорите за купопродажба, а не го барате тоа од мајката на премиерот, која со својата пензија купила 3,4 или не знам колку станови. Добро, вас ви е тоа смешно, меѓутоа треба да се одговори.

Доаѓаме до бисерот на Владата, продажбата на ТЕЦ Неготино, каде што Вашингтон се заинтересира, меѓутоа вие од вашите простории во ГТЦ, не можете да најдете сили да прашате што се случува со ТЕЦ Неготино, иако министерката која што веќе си замина, цитирам: кажува дека не сакала нешто да се протне на мала врата односно не подлегнала на притисоците. Не сакате да најдете конфликт на интереси во аферата за не наменски потрошени 500 илјади евра во ЕЛЕМ од страна на директорот Чинговски, за кој тоа го кажува, не опозиција, туку Надзорниот одбор на ЕЛЕМ. 

За Сончев Град ќе продискутираме во некоја друга прилика. 

Исклучително интересен е сега новиот мегаскандал во Македонија наречен новиот договор за ОКТА. Тоа е нов таен договор далеку од очите на јавноста, склучен пред Нова година, со што во сред кампањата на Владата рушиме монополи, е создаден 18 месечен монопол, каде што има ќар од 120 милиони евра. Брисел се заинтересира, вие никако не можете од вашите канцеларии во ГТЦ да се заинтересирате.

Моето прво прашање до вас е дали Антикорупциската комисија ќе го отвори случајот новиот договор со ОКТА. Анкетните листови на 16.01 објавувате дека се поднесени 12 барања за поведување на прекршочна пријава. На 24.04 поднесени се 32 такви барања. Сумирано изјавувате на 28.11.2007 година дека има 54 барања за поведување на прекршочна постапка и тоа е добро на прв поглед, меѓутоа се случува, според мене, еден од најголемите ваши преседани. Зошто имате различен начин и зошто направивте прекршок на законските обврски со неповедување на прекршочна постапка против господинот Сашо Мијалков директор на Управата за безбедност и контраразузнавање кога анкетниот лист  за пријавување на имотната состојба го поднел после законскиот предвиден рок во 30 дена со второ прекршување каде што според мене доаѓаме на главниот проблем, а тоа е, бидејќи треба да поднесете пријава поради цитирам не поднесување на барање од Управа за јавни приходи за поведување на постапка за испитување на имотната состојба на именуваниот господин. До ден денеска немате дадено  одговор на ова прашање. Затоа јас сакам овде од оваа говорница да ве прашам зошто за шефот на тајната полиција, господинот Сашо Мијалков не важат законите во Република Македонија односно зошто него не го третирате како и останатите граѓани на Република Македонија. Едноставно загрижува почитувана претседателке, фактот што како и Владата, работите на ист стил против така наречената борба против корупцијата. Прво ги бркате сите тие матни зделки и корупцијата на ниските нивоа, царинарници, вработени, во наплатните рампи. Исто така, таа битка ја водите против сегашните опозиционери, а никако да поведте постапка против сегашните финкционери во Владата на Република Македонија. 

Во своето соопштение на 16.01 помеѓу оние кои што сте ги кажале дека ќе покренете прекршочна постапка и директорот на Управа за безбедност и контраразузнавање господинот Миле Зечевич. Значи, не дека вие не ја следите работата на оние кои работат на ова место, туку тогаш сте нашле, тоа е ваше соопштение и ќе ви го покажам, но не можете никако да најдете на сегашниот директор на Управата за безбедност и контраразузнавање. 

Бидејќи времето ми истекува, моето последно прашање до вас, поради сето ова што го наведов, поради тоа што едноставно го срушивте угледот на Антикорупциската комисија, нанесовте штета на угледот на таа Комисија, нанесовте штета на борбата против корупцијата на Република Македонија и со сето тоа всушност и помагате во Владата да се случуваат овие работи. 

Моето последно трето прашање до вас гласи: 

Дали се чувствувате одговорна за сето ова што го направивте односно што не го направивте, дали планирате да си поднесете оставка од местото претседател на Државната комисија за спречување на корупцијата. Благодарам.

Бесим Догани: Благодарам господине Жерновски. 

Бидејќи трите ваши прашања беа упатени кон претседателката на Државната комисија за спречување на корупцијата, би ја замолил госпоѓа Димовска да одговори посебно на сите прашања за да имаме време да го прашаме пратеникот Жерновски дали е задоволен од одговорот. 

Ве молам, одговорете на првото прашање, повелете. 

Мирјана Димовска: Благодарам почитуван потпретседателе, почитувани господа пратенички и пратеници, 

Благодарам на поканата да присуствувам на оваа седница на која на дневен ред е поставување на пратенички прашања. 

Сакам да потсетам дека Државната комисија во овој состав беше именувана на 29 јануари 2007 година, а почна да работи од 5 февруари 2007 година. 

Државната комисија по статус и во рамките на своите законски надлежности е самостојно и независно тело за превенција и репресија на корупцијата. Таа не е орган ниту на Собранието ниту на Владата на Република Македонија. 

Комисијата, согласно со Законот има обврска пред Собранието да поднесе годишен извештај за својата работа, за преземените мерки и активности и во таа смисла го известувам Собранеито дека ние го подготвуваме извештајот за 2007 година, наскоро ќе биде доставен и Парламентот ќе може да направи увид во тоа што, колку и како работела Комисијата во претходната година. 

Околу поставените прашања, ги систематизира на следниот начин: Прашањата што беа поставени, а за кои Комисијата постапувала ќе има писмен одговор. На прашањата што се однесуваат на постапки што се во тек, како што е ОКТА, а беше поставено, како што е постапувањето во случајот Палевски, колку што регистрирав и уште некои други, нема да се дава одговор сега бидејќи таа постапка во дел подразбира и доверливост и јас, се разбира како одговорен човек, тогаш кога Комисијата ќе ги собере потребните информации како и за се друго кога ќе заземе став, ќе даде релевантна информација. 

Мислам дека е добро да го потсетам Парламентот дека Парламентот наименува 7 члена на Комисијата во која членуваат рамноправно 7 членови. Во таа смисла претседателот на Комисијата нема никакви посебни овластувања ниту права, било кон членовите на Комисијата, било кон предметите на работа и во одлучувањето на Комисијата. Мислам дека тоа треба да се има предвид, а за поставените прашања, како што кажав, а се завршени во Комисијата, ќе добиете писмен одговор во деловнички рок. Воедно кажав Парламентот ќе го има и извештајот и тука навистина до детали ќе можете да ги видите и овие случаи што ги спомнавте, но се разбира и други на кои работевме. Благодарам. 

Бесим Догани: Благодарам и јас. 

Господине Жерновски дали сте задоволни од добиениот одговор, или имате дополнително прашање? 

Андреј Жерновски:  Почитуван потпретседателе ќе кажам за првото прашање, меѓутоа да кажам дека крајно разочарувачки беше вашиот одговор, ако воопшто тоа е одговор бидејќи вие не одговоривте, почитувана претседателке на ниту едно мое поставено прашање. Вие до ден денес немате и не можете да дадете одговор зошто успеавте да понудите барање за прекршочна постапка, значи зборувам за вашето прво, бидејќи работам со вашите соопштенија. 

На 16.01.2007 година најдовте таков прекршок на директорот на Управата за борците и воените инвалиди. Најдовте таков прекршок во вашето сопштение во 2007 година директор на Управата на семе и саден материјал, член на Управен одбор на Јавното претпријатие за стопанисување со пасишта, најдовте на двајца заменици министри, најдовте на 2 пратеници и тие беа казнети, но недадовте одговор зошто никако не најдовте повреда на постапката во однос на првиот таен полицаец односно господинот Мијалков. Мислев дека вие денес ќе одговорите на тоа но вие никако не можете да дадете одговор на тоа и согласно тоа, односно согласно член 50 став 2, ќе побарам од Комисијата извештај за нејзиното постапување во случајот Мијалков, бидејќи вие ако сакате да имате кредибилитет пред се треба да почнете од актуелните високи владини функционери. 

Госпоѓо претседател на Антикорупциската комисија, за жал, резултатот од вашето досегашно работење е следниот: ниту еден отворен, ниту еден расветлен случај на организиран криминал и корупција и не само во работата, туку и во одговорите, го следите истиот стил на работата на Владата на Република Македонија. 

Уште еднаш да ве потсетам писмено се одговара само во исклучок. Го цитирам Деловникот на Собранието на Република Македонија. 

На крај сакам да ви го соопштам следното: на  Запад на корупцијата се гледа, тие така реагираат, како еден голем глушец кој успева да ги нагризе сите пори на општеството во Република Македонија и тие велат дека треба да се пуштат некмолку мачори кои ќе ја бркаат таа корупција. Тука е Антикорупциската комисија, тука е УЈП, тука се навладини организации. За жал, можам да констатирам дека во Република Македонија од тие мачори кои ја бркаат корупцијата во Владата на Република Македонија, вие сте оној кастрираниот мачор. Благодарам. 

Бесим Догани:  Благодарам господине Жерновски. 

Бидејќи немате дополнително прашање тогаш би ја замолил претседателката на Државната комисија да одговори на второ прашање поставено од господинот Жерновски, повелете. 

Мирјана Димовска:  Јас бев многу прецизна, бидејќи во една реченица може да се содржи одговор како што се содржи на прашањата што се барем како прашања поставени. Квалификациите не се моја работа. Кога се работи за постапка во тек, тогаш не е упатно да се дава информација. Тука нема да споменувам имиња кои постапки се во тек. Пред целиот парламент кажав ќе се има писмена информација и ќе се види. Ќе се добие одговор и на прашањето зошто сега, не знам Кавадарци, се работи за предмети што подолго траеле заради собирање информации. Да не импровизираме, ве молам, ќе дадеме потребен одговор така како што треба, затоа што на ваков пленум и пред цела јавност, со датуми, со имиња, со процедури не упатно да се шпекулира. Јас прашањата не ги знаев претходно, се разбира. Од таму сакам да бидам одговорна до крај, ќе биде писмен одговор. 

Бесим Догани:  Ви благодарам. 

Значи за бараниот одговор ќе бидете дополнително писмено известени. 

Дали имате пооделен одговор за третото прашање или и за третото прашање важи дека ќе дадете писмен одговор. 

Мирјана Димовска:  И на третото прашање, господине потпретседател имаше одговор, ако се знае дека претседателот на Комисијата има само еден глас и нема право да каже кој како ќе гласа и кој како ќе работи во таа Комисија. Значи тој е рамноправен член, а ова се одлуки и ставови со кои јас, со дозвола и одлука на составот, излегувам во јавноста. И во тим така се работи, по наше мислење. 

Бесим Догани:  Благодарам. 

Господине Жерновски дали сте задоволен од одговорот на вашето трето прашање? 

Андреј Жерновски:  Ова е веќе, не како пратеник, како граѓани на Република Македонија, човек да се засрами од одговорите. 

Навистина очекував еден активен пристап од претседателката Државната комисија за спречување на корупцијата каде ќе биде одговорено на оние прашања што ги поставуваат пратениците. 

Почитувана претседателке јас не ве прашав за првиот договор за ОКТА, знам дека постапката е во тек и немојте јавноста да ја доведувате во заблуда. Јас ве прашав за тн., нов договор со ОКТА и знам дека такво нешто не е во тек, ако се смешката сега симпатично, меѓутоа, ве уверувам и тоа како имате материјал и зошто да се подзанимавате со овој договор кој е на штета на граѓаните на Република Македонија кој ќе го платат граѓаните на Република Македонија и кој дефакто претставува 18 месечен монопол, нешто со што вие треба да се позанимавате. Се спомнуваат ни помалку ни повеќе 120 милиони евра ќар. Договор кој е направен далеку од очите на јавноста, класичен школски пример на таканаречен таен договор. Ајде и овде да ве разберам дека сакате да дадете одговор во писмена форма, меѓутоа да дадете одговор во писмена форма на третото прашање, не можам да разберам а јас во третото прашање ве прашував вас лично, дали се чувствувате одговорно за тоа што стручната јавност, за тоа што граѓаните, за тоа што вашите претходници кажуваат дека вашата работа е на најниско можно ниво. Дали чувствувате одговорност што со своето неработење или попрецизно со своето селективно работење, вие всушност го штитие криминалот и матните зделки што ги прави актуелната Влада, го штитите непотизмот, го штитите конфликтот на интереси, затоа што ве уверувам дека нема земја во современа Европа или кандидат член за Европската унија, или кандидат член за НАТО, каде што прв човек на безбедноста е прв братучед на премиерот. Не постои таква земја. Сигурно ви кажувам. Не можам да сватам, да ви треба став на Комисијата за да ми одговорите дали чувствувате одговорност и на крај да ми кажете дали ќе си поднесете оставка затоа што факт е, јас не се радувам на тоа, туку општа констатација е дека  нивото, угледот, кредибилитетот на сегашната гарнитура на Антикорупциската комисија е на најниско можно ниво. Благодарам. 

Бесим Догани: Ви благодарам господине Жерновски. 

Бидејќи немате дополнително прашање, или тоа да го сметаме како дополнително прашање. 

Андреј Жерновски:  Не. Немам дополнително прашање. 

Бесим Догани:  Бидејќи немате дополнително прашање, тогаш 10 минути за пратенички прашања има господинот Тале Герамитчиоски, повелете. 

Тале Гарамитчиоски:  Благодарам потпретседателе. 

Како и претходниот колега, моето прво прашање го поставувам до претседателката на Државната комисија за спречување на корупцијата. Се надевам дека ќе бидам поинтересен и дека ќе го заслучам одговорот за кој се надевавме дека и на претходните прашања ќе го добиеме. 

Моето прашање до претседателката е дали имаат намера да отворат нов процес, нов случај по повод последниот тендер за набавка на струја од странство за потребите на Република Македонија. 

Имаме оправдано ставување и сомневање дека станува збор за голема коруптивна зделка, бидејќи станува збор за прв пат во историјата понова, на Република Македонија за доделување на  право на увоз на струја за потребите на Република Македонија, само на една фирма ЕФТ од Анѓушев, за кое што неофицијално има информации дека Владата сака да му се реваншира заради финансиската поддршка која ВМРО ДПМНЕ ја добивала во претходниот период. Значи оправдано е сомневањето, бидејќи при отворањето на тендерот немало минимални услови за транспарентност, новинарската екипа или новинарите по нивно барање не им било овозможено да присуствуваат на отворањето на тендерот. 

Конечното прашање, еве ви, според нашето пратеничко прашање, предмет да иницирате постапка, да ги проверите овие наводи, дали има или нема оправдани сомневања за голем коруптивен скандал во Република Македонија. 

Второто прашање се однесува на министерот за здравство. Го поставувам од името на поголема група на завршени студенти на медицинскиот факултет во Софија, Медицински колеџ Република Бугарија, кои се стакнале со назив санитарни инспектори. Тие до Министерството за образование и наука доставиле соодветна постапка и неопходна документација за нострификација на дипломите и добиле соодветна нострификација со степен висока стручна спрема. Со таа нострификација се обратиле во Министерството за здравство, сектор за секундарна здравствена заштита, со барање да им бидат признаени положените државни испити во Република Македонија, праксата и пред дипломскиот стаж. Или во барањето, до колку тоа не се признае да им се дозволи да обават пракса во Република Македонија, меѓутоа добиле одговор од Министерството дека со правилникот за приправнички стаж и за стручни испити на здравствени работници не е предвидена професионална квалификација санитарен инспектор, иако како Република Македонија се доведуваме во смешна ситуација. Претходно овие студенти биле стипендисти на Министерството за образование и наука, како дефицитарен кадар потребен за здравствениот систем во Република Македонија. Каде е пропустот не знам. 

Прашањето е следното: Значи вие сте доставиле допис до нив во кој со една реченица сте навеле и сте рекле, според наведениот правилник член 3, не е предвидена професионална квалификација санитарен инспектор. 

Прашањето е дали ќе се покрене иницијатива за измена и дополнување на Законот за здравствена заштита и правилникот за приправнички испит на здравствените работници во кој како здравствени работници, покрај лицата од областа на медицината, стоматологијата и фармацијата, да се сметаат и лицата со завршено високо образование медиционски факултет, стекнат назив санитарен инспектор. Значи, дали имате намера вие како минситер да го покренете тоа прашање да се реши тој статус, бидејќи доаѓаат во ситуација луѓето џабе да се школувале во странство, вложиле средства, а биле и стипендисти на државата Република Македонија. Тој проблем на некој начин мора да се реши. Ако немате намера да го отворите тоа прашање, на кој начин мислите да го разрешите овој проблем, бидејќи станува збор за позначителна бројка на завршени студенти. Третото прашање е до министерот за образование и наука. 

Ние имавме доставено инфорамција за случувањата во Универзитетот “Климент Охридски” во Битола, што еве девет месеци никако да стигне на дневен ред. Ми се чини дека нема никогаш ни да дебатираме по однос на тоа, а меѓу другото и за случувањата на Високата медицинска школа каде на незаконски начин не се верификуваше изборот на нов директор на истата, или се постави од страна на ректорот, на незаконски начин, лице кое според Законот за високо образование не ги исполнува условите, значи не е од редот на вонредните и редовни професори, или не му се дозволило на наставно научниот совет на Високата медицинска школа да постави в.д. директор до именување односно до избор на нов. 

Моето прашање е следното: Имам сознание дека Државниот просветен инспекторат извршил увид. Барам да ми се достави извештајот на Државниот просветен инспекторат и зошто не се постапува, доколку има наоди за прекршување на Законот од одредени лица, дали Министерството за образование и наука постапило или има намера да постапи според тие одлуки на инспекторатот. Во тој склоп, бидејќи инспекторирањето е извршено и на факултетот за јавна администрација и инфорамциски менаџмент, за кој и поставив прашање и ми беше доставен одговор, во кој просветниот инспектор ги поништил одлуките по конкурсот, зошто факултетот не постапува по решението на просветниот инспектор и ги прими во работен однос соработничкиот кадар, иако државниот просветен инспектор го поништи конкурсот. Што Министерството ќе преземе по однос на тоа? 

Бесим Догани:  Благодарам господине Герамитчиоски.

Вашето прво прашање беше упатено до директорката на Државната комисија за спречување на корупцијата, повелете. 

Мирјана Димовска: Комисијата собира информации во врска со споменатиот случај, како што го нарекуваме, што значи на пат сме да го работиме тоа за што и постоиме, регистрираме случаи. 

Бесим Догани: Благодарам. 

Господине Герамитчиоски дали сте задоволен од добиениот одговор и дали имате дополнително прашање, повелете. 

Тале Герамитчиоски:  Моето дополнително прашање се состои во барањето да ми се достави писмено известување за постапките кои ги преземал или ќе ги преземе, по повод овој случај Државната комисија за спречување на корупцијата. 

Бесим Догани:  Благодарам. 

Се надевам дека во потребниот рок ќе бидете писмено известени односно написмено ќе ги добиете материјалите кои ги побаравте. 

Второто ваше прашање беше упатено до министерот за здравство, повелете министре. 

Имер Селмани: Почитуван потпретседателе, почитуван пратеник, 

Прашањето беше поставено за неколкумина дипломирани, околу шест мина, санитарни инспектори, за што јас знам. 

Нашиот здравствен систем, согласно актуелните закони не препознава таков назив односно такво место. 

Прашањето беше многу директно, дали предвидуваме измена и дополнување на Законот за здравстсвена заштита, претпоставувам. Значи, не би можел да одговорам на прашањето директно со да или не. Сепак треба да ја анализираме целата состојба затоа што знаете дека би било лошо ако почнеме законите да ги менуваме за дваица, за тројца, за четворица. Би сакал да најдеме решение кое нема да не однесе до промена на Законот. Меѓутоа дозволете ми да ја анализираме состојбата и писмено да му одговориме на пратеникот. 

Бесим Догани: Ви благодарам господине министер.

Значи, за подетални информации ќе бидете писмено известени.

На вашето трето прашање што беше упатено до Министерството за образование и наука ќе одговори заменик министерот за образование и наука, повелете.

Јован Лазаров: Почитуваниот пратеник всушност постави две прашања, не едно.

И на првото прашање за Медицинската школа, прашањаето е затворено  уште пред една година. Тука беше расправано и даден е одговор. Ако тој инсистира, бидејки е прашањето до Просветниот инспекторат, ако тој инсистира повторно на одговор, можеме да доставиме писмен одговор. 

За второто прашање или потпрашање, околу прием, Просветниот инспекторат го поништил конкурсот и сега постапката е обновена. Таа е во тек. Одговорот е тој. Кога ќе заврши постапката, може да постави прашање.

Бесим Догани: Ви благодарам господине заменик.

Господине Герамитчиоски дали сте задоволни од добиенито одговор или имате дополнително прашање, повелете.

Тале Герамитчиоски: Прво, овде воопшто не е расправано за случувањата на Високата медицинска школа. Како пратеници доставивме Инфорамција и таа се стави како точка на дневен ред. Но, никогаш немавме можност да ја отвориме таа точка од дневниот ред, бидејки седницата сеуште не е завршена. Затоа барам да ми се достави записникот од Просветниот инспекторат во кој што, на законски начин ги анализира, потврдува и дава одредени предлог решенија по однос на случувањата во Високата медицинска школа.

По однос на второто прашње, има законски рок од 15 дена во кој што институцијата мора да постапи по закон, а нема постапено. Ги игнорира решенијата на Државниот прсветен инспекторат и соработничкиот кадар кој е примен со поништено решение, си ја обавува својата дејност.

Бесим Догани: Ви благодарам господине Герамитчиоски.

Бидејки немате дополнително прашање, 10 минути за пратеничко прашање има господинот Агим Рамадани, повелете.

Агим Рамадани: Ви благодарам господине потпретседател.

Почитувани пратеници, почитувани министри, господине премиер, 

Сакав пред јавноста да поставам три прашања до три минситерства од ресорите финансии, здравство и образование и наука.

Што се однесува до Министерството за финансии, ме интересира едно потпрашање, а потоа ќе имам уште едно дополнително потпрашање, што значи еден комплекс на прашања, потпрашања, што се во насока на добивање вистински одговор. 

Конкретно за министерот за финансии, господинот Трајко Славески, ме интересира да знам до каде се работите со некои граѓани кои имале свои парични средства депонирано во Експорт-Импорт банката која што пред 6 или 7 години отиде под стечај. Истата не постои, но нивните парични средства до денеска се наоѓаат некаде во државните каси или банки. Дали имало гаранција за овие пррични средства, затоа што последните две години за овие граѓани, кои својот капитал го имаат засновано врз инвестициите што ги правеле во оваа Експорт-Импорт банка, до пред две години сме имале некои контакти, врски со нивните пари и добивале инфорамции за тоа до каде е работата со тие пари. Меѓутоа, сега веќе немаат сознанија за тоа. Тие се финансиски хендикепирани во насока на нивните парични средства.

Другото потпрашање дали Министерството за финансии организира детална контрола, што се однесува на локалната самоуправа на општините за да увиди како тие менаџираат со парите што ги добиваат од разни даноци , од персоналниот данок , од ДДВ и од сите други донации што ги имаат од странство? Дали има направено ревизија на овие расходи и дали забележале злоупотреби во оваа насока? 

Овие прашања се за министерот за финансии, затоа што многу добро знаеме дека пред една недела имаше посета на општина Желино каде беше запознат со сите долгови што ги имаше општината за тоа како настанале тие долгови, каде треба да инвестира Министерството за финансии  да помогне во локалната самоуправа,  а не се преттекст да се казнат општините кои не менаџирале добро со тие пари, туку со преттекст да им се помогне на истите за да излезат од криза или пак да се спасат од долговите што ги имаат.

Може да ми одговори и непосредно усно или пак писмено. Не инсистирам да ги добијам одговорите писмено.

Што се донесува до министерот за здравство, господинот Имер Селмани, прашање, затоа што знаеме дека правите големи реформи во Секторот за здравство, каде што беа спроведувани законите што ги усвои заедно со пакетот услуги за кои што фактички ни завидуваат соседните земји околу нас. Конкретно ме интересира секторот лекарства. Беше кажано од Министерството за здравство дека по Нова Година ќе стартува снабдувањето на аптеките, секаде низ државата со лекови по ефтини цени, со цена што ќе биде анзначена на самата амбалажа на лекот. Дали почнаа да се дисперзираат овие лекови и дали почна да се реализира оваа иницијатива и оваа добра позитивна можност за граѓаните и пациентите.

Третото прашање за господинот министер за образование, меѓутоа овој одговор го барам во писмена форма, затоа што знам дека денеска тука ги немаат тие податоци.

Прашањето е до каде е работата со нострификација на дипломи што со основањето на Тетовскиот уаниверзитет, оние факултети што не се акредитираат во текот на 2004 година, оние студенти кои останаа на улица со нивните дипломи, затоа што нивните факултети не добија акредитиација, во меѓувреме, минатата година го усвоивме Законот за акредитација и на тие дипломи, всушност факултети и дали се тие дипломи нострифицирани, дали се валидни и дали студентите поднеле барање за ностификација на дипломите? Конкретно, за факултетот за фармација, дали е при крај процедурата за издавање на дипломи и легализација на студиите, на планот, програмата на овој факултет.

Трето, ме интересира до каде е работата со нострификација на поздипломските студии на сите програми што псотојат во Тетовскиот универзитет, на факултетите, од 1994 година до денеска? Затоа што Законот што го усвоивме овозможуваше можност на секој  научник да магистрира и докторира на тој Универзитет и тоа да биде со валидна диплома.

Сакам одговор во псимена форма, со конкретни цифри, со секој детал, за секој факултат од оваа насока. Благодарам.

Бесим Догани: Ви благодарам господине Рамадани.

Вашето прво прашање беше упатено до Министерството за финансии. Ќе ви одговори министерот за финансии, повелете.

Трајко Славески: Благодарам потпретседателе.

Првото потпрашање на господинот пратеник Рамадани се однесуваше на судбината на заштедедите или инвестициите, средства во Експорт-Импорт банката што е во стечај. 

Според моите информации стечајот е сеуште во тек, односно не е завршен. Во овој момент, како што и самиот претпостави, не располага со детални информации во врска со постапките и процедурите и евентуален прецизен одговор  на неговото прашање, ќе ја прифатам неговата понуда и самиот на ова прашање да одговорам писмено. 

Второто се однесуваше на јавната внатрешна финансиска контрола што се спроведува во единиците на локалната самоуправа. Министерството за финансии, во рамките на своите капацитети и според планот што се усвојува н апочетокот на секоја година врши ваков вид на контроли преку  јавната фвнатрешна финансиска контрола. Секако, истото е предмет и на Заводот за ревизија, според нивните програми и приоритети. Тие извештаи Министерството, односно Државната ревизија ги доставуваат до соодветните наделжни институции.

Овде, одговорот би бил дека Министерството за финансии, како Што реков во рамките на бројот на инспектори, капацитети и т.н., ќе продолжи со контролите, ќе укаже на неправилностите. А, онаа импликација што беше на господинот Рамадани со мојата посета на општина Желини, само неколку збора за коментарот.

Секако, Владата на Република Македонија сака да им помогне на општините што се соочуваат со финансиски тешкотии, познато е дека тие самите најдобро можат да си помогнат. Голем број од нив тоа го прават. Всушност, тоа беше една од целите на посетата на општината.

Во иднина, до колку пратеникот Рамадани има некои конкретни сознанија или има попрецизен одговор,најверојатно ќе имаме можност д аодговориме секако попрецизно.

За текот или извршените контроли на единица на локална самоуправа, пратеникот ќе го известиме писмнео.

Бесим Догани: Ви благодарам господине Славески.

Господине Рамадани дали сте задоволен од добиениот одговор или имате дополнително прашање, повелете.

Агим Рамадани: Не, немам дополнително прашање. Задовоелн сум. 

Бесим Догани: Ви благодарам господине Рамадани.

На вашето наредно прашање ќе одговори минситерот за здравство господинот Селмани, повелете.

Имер Селмани: Благодарам потпретседателе.

Почитуван пратеник, почитувани пратеници,

Во врска со прашањето околу функционирање на еден дел од Законот за лекови што овој Парламент го усвои вос ептември минатата година, информациите што ја скако минситер ги имам се дека веќе од 1 јануари 2008 година, сите испораки од страна на трговците на големо, односно од страна на веледрогериите кон апотеките се испорачуваат според Законот, односно според веќе одобрените цени во декември 2007 година, за сите трговци, односно за сите носители на регистрационите решенија. 

Што значи сето тоа? Тоа значи дека од 1 јануари 2008 година, па до сега, околу 5 илјади испораки маме од веледрогериите кон аптеките, според единствени цени и, се разбира, далеку пониски цени во однос на претходните, од минатата година. 

Меѓутоа, во овој период, исто така оставивме еден простор од месец дена за да можат старите залихи во апотеките што ќе се најдат заклучно со 31 декември 2007 година да можат да се продаваат и по старите цени. Тоа се случува во моментов. Односно, во одредени апотеки сеуште има стари цени што очекуваме до крајот на овој месец можеби некаде да ги има, а од 1 февруари 2008 година веќе сите цени ќе имаат една единствена цена, односно еден лек ќе има единствена цена во било коај апотека во Република Македонија да се продаде.

Единствена, од 2750 лекови што се регистрирани во Република Македонија, а производители на тие 2750 лекови се околу 130 компании што вонајголем дел се меѓународни компании надвор од Република Македонија, веќе испорачуваат лекови, единствено до овој момент има жалба од две компании, словенечки, “Крка” и “Лек” кои по жалбите се постапува од Министерството за здравство. Очекуваме дека наредните денови и ова прашање, со овие две компании ќе успееме да го решиме, во согласност со Законот. Според инфорамциите што јас ги имам, уште овие две компаниине испорачуваат лекови од нивната палета, а се од 250-300 лекови најмногу, од 2750 регистрирани во Република Македонија.

Со една реченица, во суштина, Законот се имплементира онака како што овој Парламент го изгласа во септември 2007 година.

Бесим Догани: Ви благодарам министре Селмани.

Господине Рамадани дали сте задоволни од добиениот одговор или ќе поставите дополнително прашање, повелете.

Агим Рамадани: Задоволен сум од одговорот, нема потреба од дополнително прашање.

Бесим Догани: На вашето трето прашање ќе одговори заменик министерот за образование, повелете.

Јован Лазаров: Му благодарам на пратеникот Рамадани за поставеното прашање. Се разбира, тој ќе добие и писмен одговор. Но, само на кратко да кажам дека во измените на Законот за високо образование од областа н анострификацијата, што ова Собрание  ги однесе минатата година, рокот за нострифицирање на дипломи од било кој универзитет да дојде и од Македонија порано и од било кој светски универзитет е скратен сега на 20 дена. Додека, до колку  универзитетот од кој доаѓа кандидатот е во првите 500 рангирани универзитети во свет, рокот е 8 дена. Сега, нашите комисии  за нострификација го почитуваат и функционира во тој рок нострификацијата. Само за ваша инфорамција да кажам дека во претходните двеипол години се нострифицирани 1130 дипломи, а во последните 7 месеци, после измените на Законот, веќе се нострифицирани 1400 дипломи. 

Во конкретниот случај, за дипломите за кои што тој се интересира, поединечно ќе го информираме во псимена форма.

Бесим Догани: Ви благодарам господине заменик министер.

Господине Рамадани, се надевам дека сте задоволни со тоа што ќе бидете и писмено информирани. Ви благодарам.

Преминуваме на поставување пратеничко прашање.

Збор има пратеникот Есад Рахиќ, повелете,

Есад Рахиќ: Почитуван претседателе, пред да поминам на поставување на пратеничко прашање, би сакал да ве прашам вас дали институтот пратеничко прашање се однесува на можноста сите пратеници во Собранието подеднакво да поставуваат прашање или само на двете најголеми партии, вклучувајќи го и македонскиот и албанскиот блок.

Бесим Догани: Господине Рахиќ ќе ви одговорам веднаш.

Деловнички не пишува кој ќе поставува прашање. Но, практика на Собранието е да ги договориме пратениците кои ќе поставуваат прашања, нормално имајќи ја предвид големината на пратеничката група. Но, мислам дека Претседателството на Собранието секогаш било фер и имало простор за помалите партии и за независните пратеници.

Есад Рахиќ: Добро, времето ќе стои, сакам само да ви напомнам, согласно Деловникот, Законот и Уставот, сите рпатеници имаат подеднакво право да поставуваат прашања. Би ве замолил, овој преседан што денеска го направија како гест на добра волја големите партии, да стане паравило. Односно, независините пратеници што сигурно ги има преку 10 и се побројни од многу политички партии што редовно добиваат можност да поставуваат прашање, да им се овозможи на овие пратеници да поставуваат прашање.

Сега би поминал на поставување на прашања.

Скоро после година дена добив можност и задоволство да поставам три прашања.

Првото прашање е до минситерот за здравство, господинот Селмани. Инаку, јас имав за друг минситер од ДПА, меѓутоа еден ваш колега ми даде еден документ што сакам да го видите и да ја потврдите веродостојноста. Имено, се работи за следново:

Пред месец или повеќе заврши тендерот за набавка на лекови. Фондот одлучи  кои ќе бидат добавувачите. Сметам дека оваа политика со намалување на цената на лековите е добра. Меѓутоа, тоа што мене ми боде очи е во формуларот каде што пишува како пратеник кое е моето образование, формално ја сум правник. 

Го имам документот што е дел, Договор за испорака на лекови што го имаат добиено испорачателите на лекови, што е дел на тендерската документација и ништо не е спорно, се би било во ред, доколку овој договор што ми е доставен сега, накнадно е малку сменет. Има еден член повеќе, членот 3, каде што се утврдува цена, начин на плаќање, цената на лековите од член 2 и т.н. е уфрлен во Договорот. 

Сакам да ве прашам, доколку вие не знаете, да проверите, дали е ова точно, доколку е точно уфрлање на член, во еден Договор што бил услов за склучување претходно договор, формално правно тендерот го прави неважечки. Сакам на тоа да ми одговорите.

Вчера бидејки купував дел од лековите сеуште на фискалните сметки пишува 18% ДДВ, меѓутоа мислам дека во претходниот одговор веќе даддовте одговор дека до крај на овој месец и од почетокот на февруари даночната стапка ќе биде 5%. Значи, ова е тој договор, би сакал господине министер да ми одговорите. 

Второто прашање е до господинот Ставревски потпретседател на Владата на Република Македонија, за едно прашање, за една тема за која што сум сигурен дека ќе сака да поразговараме, затоа што оваа Влада  дојде на овие позиции како економска Влада. Се работи за еден договор склучен помеѓу претходната Валда, помеѓу тогашниот минситер за одбрана господинот манасиевски и општината Куманово во кој што дел од објектите на Армијата, односно касарната “Христијан Тодоровски Карпош” со договор од 14.06.2006 година се дава на 30 години управување на општината Куманово. Минатата година 2007 во август, не знам во кој Службен весник со одлука на Влада тој договор е раскинат. И тоа не е ништо спорно. Владата донела одлука, Владата ја раскинала, иако еднострано раскинување на договор повлекува и други правни последици. Меѓутоа за тоа не сакам да разговарам. Сакам да ве прашам господине Ставревски, бидејки по разговорите со одредени институции во Министерството за одбрана кои што ги има локалната самоуправа, таму се создадени одредени обврски. Прво, има 22 вработени кои што општината ги превземала, 17, или 18, 5 нововработени кои што општината ги плаќала одреден временски период. Второ, направен е детален урбанистички план каде што се урбанизира овој простор. И трето, има голем број на грантови кое ги дало Холандското Кралство.Во ред, сте го раскинале договорот, се сложувам, можеби условно речено општината не ги испочитувала сите тие обврски што ги превземала, иако вашиот министер за образование Сулејман Рушити има ставено камен темелник во истата зона кое што тогаш не беше урбанизирана. Класична дивоградба, но за тоа нема да расправам.

Моето прашање е до вас, кој ќе го преземе плаќањето на овие 22 вработени, бидејки враќање во Армијата не им е дозволено. За Холандсикиот грант нема да расправам. И кој ќе ги врати ќе ги супституира трошоците што општината ги има направено од донесување на генерален урбанистички план и урбанизирање. Станува збор за еден поголем зафат во буџетската каса на општината со која што ако се изземе оваа одлука, останува да виси на што се потрошени парите, што повлекува друга одговорност.

И трето прашање кое што јас сакам да го поставам, не знам дали до минситерот за правда или до министерот за внатрешни работи, деновиве сум сведок како вашата политичка партија бара градоначалникот на Богданци да си оди, бидејки бил условно осуден, да биде суспендиран. Не слушнав дека 33-цата  специјалци кои што здружени против тепачите на нивни другари во “Процес” исто така условно се осудени, не знам дека се суспендирани сите 33-ца од работа. И драго ми е што 4-та тепачи од Арачиново кои што тепаа исто нивни другари, се уплашија од нив да не се организираат и да не им одат во Арачиново, па сами се предадоа. Меѓутоа, тоа нема да ве прашам. 

Ќе ве прашам за еден случај кој што е во тек и завршува. Во месец ноември е донесена пресуда во случајот кокаин за првообвинетите Чочоровска и возачот. И она што можам да кажам дека во принцип јас подржувам секоја одлука на правна држава дека сите што сгрешиле мора да се санкционираат. Дури и казната некој ако сметаше дека е висока, по мене можам да речам дека е ниска, затоа што човек што внесол 500 килограми кокаин во Република Македонија  мора соодветно да одговара. Се сеќавате дека во времето кога се фати кокаинот, мислам дека беше на 7.01.2007 година за што и одредени структури во МВР и во Царината, не сите, добија парични награди. Тоа е според одлуката што вие ја носите во Министерството и тоа е добро. Меѓутоа, она што мене ми боде очи и што е предмет на шпекулации во Република Македонија е што многу брзо калира кокаинот. Од 500 кгр., 483, 450, 463, така што од првобитните 480 кгр. кокаин вештачењето утврдило 434 кгр. кокаин. Значи, тоа е една работа. И второ, вели, високо квалитетен чист кокаин. Значи, или е чист кокаинот, или е високовалитетен. 

Моето прашање е до вас, кој го вршел вештачењето, дали тие 50 кгр. што ги нема, така пишува во одбраната, несакајки да се мешам во носењето на одлуката. Очекував судот да донесе одлука и судот донесе добра одлука. Каде се 50 кгр. кокаин? 50 кгр. кокаин се 5 милиони, или 10 милиони, зависи  каков е, ако е чист може и 10 милиони, ако е 5 милиони средно чист. Значи, ме интересира во интерес на вистината кој го вршеше вештачењето. Дали при судењето е повторно вештачено или при палењето на кокаинот кога ќе мора да се запали, бидејки во постапката мора да биде изнесен како доказен материјал ќе се спушти чистотата, па ќе биде неквалитетен, дали внатре ќе има шеќер, брашно, ќе покаже времето. Ова го кажувам за да нема шпекулации, затоа што на времето 13, или 15 кгр. беа земени од депото на МВР, сега се зборува дека 50 кгр. некој земал, па го заменил. За да се спречат овие шпекулации и во ваш интерес е, бидејки многу ве почитувам, би сакал да ми одговорите и да ми потврдите дека вие, односно МВР, или институцијата која што е надлежна сега судот извршиле вештачење на квалитетот и тоа ќе биде дадено на увид. 

Бесим Догани: Ви благодарам .

На вашето прво прашање ќе одговори министерот за здравство господинот Имер Селмани.

Имер Селмани: Што се однесува до прашањето, бидејки не добив копија од договорот, најверојатно очекувам дека ќе добијам. Меѓутоа, јас претпоставувам за кој договор се зборува, иако тој договор е, односно тој тендер е меѓународен тендер кој што Фондот за здравствено осигурување го спроведува. Нема да можам да одговорам од правен аспект, затоа што не сум тука да го коментирам правниот дел. Меѓутоа, она што можам да го коментирам како министер за здравство е дека во периодот кога се случуваше тендерот, односно кога се спроведуваше тендерот стапи на сила и Законот за лекови, Закон кој што ги дефинира единствените цени на лекови и доста лекови кои што со години беа далеку поскапи, сега со овој Закон добиваат многу пониска цена. Претпоставувам дека Фондот за здравствено осигурување ги има известено понудувачите на тендерот дека треба да ги прифатат единствените цени кои што се одобрени од страна на Бирото за лекови, односно Министерството за здравство и кои што можеби во овој случај се и пониски отколку тендерските цени што тие исто ги понудиле. Што значи дека во суштина оваа мерка, односно овој Закон е во интерес на пациентите и во интерес на граѓаните на Република Македонија и во интерес на Фондот за здравствено осигурување кој Фонд на крајот се полни исто така од парите на здравствените осигуреници. Меѓутоа, би го замолил пратеникот да ми достави копија од тоа што го имаше на рака за да можам да се консултирам и со Фондот за здравствено осигурување и да доставиме писмен одговор до наредната седница на Парламентот за пратенички прашања.

Бесим Догани: Ви благодарам.

Господине Рахиќ, дали сте задоволен од одговорот, или ќе поставите дополнително прашање.

Есад Рахиќ: Почитуван министер Селмани, медицината е една егзактна наука, правото е друга наука. Во медицината е битна содржината, во правото е битна формата. Апсолутно се сложувам дека она што вие го правите како Влада како напор, тоа е за поздрав.  Јас сум еден од луѓето што и претходно зборуваше дека на одредени структури во фармако мафијата, условно речено, сега да не ги навредувам луѓето што се бават со тоа, треба да им се скратат некои работи. Меѓутоа, правото е егзактно. Ако имате повреда на формата, паѓа целата конструкција. Затоа ќе бидам слободен да ви го предадам овој документ вие да го споредите со договорот кој што бил предмет на таа тендерска документација и ако се покаже како вистина. Со сиот почит, вашиот меѓународен тендер е паднат. 

Бесим Догани: Ви благодарам господине Рахиќ.

Дополнително ќе ви биде одговорено по ова прашање.

На вашето второ прашање ќе одговори потпретседателот на Владата господинот Зоран Ставревски.

Зоран Ставревски: Му благодарам на пратеникот за поставеното прашање. Јас ги имам инфорамциите во врска со тоа зошто е раскинат договорот и тука аргументите се на наша страна од аспект на неисполнување на обврските од договорот од страна на општината. Истовремено дополнителните информации кои што беа побарани, бараат дополнително време за да се добие податок во врска со другите евентуални обврски околу вработените и слично. Ние ќе ги провериме тие факти исто како и тоа кој ќе ја сноси одговорноста и трошоците за она што значело непочитување на договорот од страна на општината. Така што ќе видиме и на наша страна кои се аргументите и на нивна страна и верувам дека ќе се најде решение за таа ситуација. Значи, по писмен пат ќе ве информираме за овие работи. 

Бесим Догани: Господине Рахиќ, повелете.

Есад Рахиќ: Почитуван Ставревски, вие имате информации зошто сте го раскинале договорот, затоа што не е испочитуван договорот. Апсолутно се сложувам со тоа, ако не е испочитуван еден договор, дека тој подлежи на раскинување со кој што вие ја информирате едната страна дека дел од тие обврски не се исполнети и го раскинувате договорот. Дали е  тоа направено така, или не, јас не знам. Меѓутоа, ќе ви дадам за слобода и вам да ви подарам едно пакетче со документи да погледнете што се има општината направено. Затоа што знам дека веќе има 10 договори за добра намера и прелиминарни договори потпишано со одредени инвеститори. Како што и вашата Влада, ги носите министрите Ташковиќ и останатите во делот на, јас викам скаути, кои што бараат инвестиции надвор, договор за добра волја и слично. И во конкретниот случај би инсистирал час поскоро, затоа што ви реков дека не е во прашање само ова, бидејки Куманово не е град на окупирана, или територија на некоја друга држава и нема ваши и наши. Куманово е најголемата општина во Република Македонија на чија што Влада потпретседател за економски развој сте вие. Затоа би ве замолил час поскоро, ќе ви ги дадам документите, а вие да ми одговорите писмено каде е настанат проблемот за да може, ако веќе тоа општината го направила, јас се сложувам со вас да и дадете можеби дополнителна можност да го оствари, ако не, тогаш одговорните лица од општината било кои да се треба да одговараат. 

Бесим Догани: На вашето трето прашање ќе одговори заменик минситерот за правда господинот Сашо Василевски.

Сашо Василевски: Благодарам потпретседателе, благодарам и на поставеното прашање од пичитуваниот пратеник Есад Рахиќ. Значи, согласно Уставот на Република Македонија и согласно Законот за судовите Министерството за правда нема право да коментира и да се меша во судските одлуки. Меѓутоа од аспект на формално правна, односно од аспект на процедурата која што секако има основ, впрочем и таа е функцијата на Министерството да менаџира во делот на законските прописи. И она околу конкретниот предмет што му е  познато на Министерството за правда, тоа што МВР изврши контрола на квалитетот и составот на одземената стока, во конкретниот случај дрогата и записнички предадена на истражните, односно во понатамошната постапка. Натаму, кој и како го вршел вештачењето во текот на самата судска постапка, навистина во овој момент јас не можам да кажам, затоа што ги немам тие податоци. И од тој аспект не знам, ако е дополнително потребно, меѓутоа би навлегле во делот на мешањето на судската власт, утврдувањето кој го вршел вештачењето. А околу делот на постапката за уништување на одземената стока која што беше предмет на самата судска постапка согласно Законот за извршување на санкциите припаѓа на делот на судот, односно претседателот на судот, или Судскиот совет кој што ја водел самата постапка, секако се подразбира во делот на законска процедура и постапка. 

Бесим Догани: Господине Рахиќ, дали сте задоволен од добиениот одговор, или ќе поставите дополнително прашање.

Есад Рахиќ: Благодарам потпретседателе.

Почитуван премиер, почитувани претставници на Владата, почитувани колеги пратеници, да не беше на  Парламент ќе липав од задоволство на одговорот. Треба да сватите почитуван заменик минситер за правда дека ова е Парламент, ова е институт пратенички прашања. Треба да сватите дека секоја постапка и процедура, бидејки сте заменик минситер за правда, постои одредена процедура која што мора да се почитува. Значи, се врши вештачење на запленетата дрога. Не шпекулирам дали се 487 кгр., 500, 460, 453. 50 кгр. кокаин се 10 милиони евра на пазарот. Треба да извршите вештачење како што ви барале адвокатите на обвинетата, да видиме кој е квалитетот и уште еднаш треба да извршите вештачења кога ќе се пали дрогата. Затоа што може да се случи наместо 487 кгр., 434 кгр. виско квалитетен чист кокаин да се запали 434 кгр. брашно, шеќер, или креда. За да нема сомневање во оваа држава, затоа што сум сигурен дека и оваа, а и претходните и сите  други останати влади, држава која што се стреми час поскоро да стане дел од НАТО. Институциите мора да си ги решат своите работи. И затоа инсистирам не на ваков одговор, не е работата да се заштити некој друг. Има одредена процедура која што мора да се испочитува. Во оној момент кога ќе се отвори тоа госпоѓата Чочоровска и возачот ќе си ја добијат потврдената казна и заслужено ќе си лежат. 

Бесим Догани: Ви благодарам.

Следен за поставување на пратенички прашања е господинот Џевад Адеми.

Џевад Адеми: Ви благодарам господине потпретседателе. Се надевам дека министерот за надворешни работи сеуште е тука и не го напушти Собранието од причина што моето прво прашање е во врска со него и би сакал да биде присутен во салава. Последните 10 дена  јавноста во Македонија и со посебен нагласок во Албанија беше преокупирана со новиот момент во однос на визниот режим на проток на граѓаните меѓу двете наши држави со посебен нагласок во овој случај со одлуката на Владата на Република Македонија, односно на МНР од 1 јануари 2008 година граѓаните на Република Албанија за да влезат во Република Македонија треба да имаат влезна виза добиена во дипломатското претставништво на Македонија во Тирана, Албанија. Многу врева и многу енергија се потроши и многу зборови се искажаа дека е една постапка која несоодвестува со духот на добрососедски односи, дека е една постапка која можеби не соодвествува  со реалноста која нашите две држави Албанија и Македонија заедно со Хрватска набрзо се надеваме да бидеме и да добиеме покана за самитот во Букурешт и да бидеме членка на НАТО, дека ќе биде случај без преседан државјаните на двете држави членки на НАТО да патуваме со визи. Се побараа стенографски белешки, гласачки листови се толкуваа на овој, или оној начин некои настани. И јас со сета почит за деликатесот на ова прашање, бидејки не само што се засега слободниот проток на граѓани, туку и бизнис интересот од страна на двете држави, го прашувам минситерот за надворешни работи на Владата на Република Македонија, зошто по сите тие средби по сите тие разговори, по сите ветувања од двете страни од албанската држава и од официјални лица во Македонија за либерализација на визниот режим до нивното целосно укинување, зошто државјаните на Република Албанија, граѓаните, посетители, туристи и бизнисмените за да влезат во Македонија треба да имаат виза добиена во нашето дипломатско претставништво, односно во нашата амбасада во Тирана и со сите пропратни документи кои треба да ги достават. Сакам образложение и тоа објективно, непристрасно, стручно и компетентно. После ќе имам дополнително прашање во однос на ова прашање, бидејки не е добро за никој, не е добро во духот на добрососедски односи во минатите години меѓу Албанија и Македонија, не е добро за двете држави претенденти во НАТО и Европа во моментот кога сите очекувавме либерализација и до целосно укинување на визниот режим да ни се случи едно разочарување, или едно непријатно изненадување. Би го слушнал внимателно толкувањето и коментарот на господинот министер.

Второто прашање е до министерот за земјоделство. Верувам дека и ма претставник од Министерството за земјоделство, шумарство и водостопанство. Се работи за едно многу чувствително прашање, за една категорија на граѓани на Република Македонија, односно на категорија земјоделци кои не без надежно прифатија една вест дека на 13 ноември 2007 година Владата на Република Македонија од својот Буџет додели еден милион евра во духот на субвенционирање на 20% од вредноста на трошоците кои земјоделците што одгледуваат жита ги имаат потрошено за вештачко ѓубриво. Техничката страна на реализирањето на оваа одлука дека за еден месец земјоделците како физички лица и другите правни субјекти во регионалните единици на Министерството за земјоделство, шумарство и водостопанство треба да депонираат сведоштво со кое ќе го оправдаат евентуалното добивање на тој регрес од 20%. 

Со големо внимание ја следев загриженоста на земјоделците кои манифестираат незадоволство, со нивен народен речник велам дека една вреќа ѓубре која вредеше 800 денари минатата година денес чин 1500 денари. 20% од 1500 денари за една вреќа ѓубриво е 300 денари. Еден земјоделец, едно физичко лице за да докаже и да се надева дека може да ги поврати во вид на регрес 20-те проценти гарантирани и ветени од страна на Владата треба да депонираат поседовен лист од Катастарот кој чини најмалкуј 300 денари. Значи треба да даде фискална сметка и неколку пати да талка од дома до подрачната единица на Министерството и сето ова губи ефект. 

Моето прашање е следното: Дали Министерството за земјоделство, шумарство и водостопанство има повратна информација колку средства стигнале до земјоделците, колку пари од тие еден милион евра стигнаа колку толку да го ублажат џебот на земјоделецот, кој непосредно е засегнат со ненормален пораст на цената на вештачките губрива или ова може да биде една пропагандна постапка, еве, доделивме толку средства, можеби се потрошија 300-400 илјади евра, а другите ќе ги вратиме назад и ќе покриеме некоја друга дупка. 

Третото прашање е до претставниците на Министерството за правда. Како член на Комисијата за констатација на фактичката состојба на затворите и казнените институции во Македонија и моите проценки, прегледот кој го добив за реалната состојба во казнено поправните институции во земјата ќе го коментирам кога на дневен ред ќе дојде Информацијата од Комисијата на ова Собрание. Меѓутоа, како инфорамција сакам од претставникот на Министерството за правда, односно од заменикот министер кој е присутен за следново: 

Политиката на дискриминација, политиката на изземање и политиката на малтретирање на техничкиот персонал, чувари воспитувачи и друг помошен персонал во казнено поправните институции на Република Македонија, опфаќајќи го Идризово, затворот во Шутка и во други институции во земјава. 

Кога го поставувам ова прашање, не го имам предвид минатото или политичката или партиската припадност или личната припадност на овој или оној вработен во овие установи. Од моите контакти кои сум ги имал, со самиот факт што самите чувари, вработени во затворите побараа средба со мене и ме информираа за многу флагрантни случаи. Не дека не се почитува уставната категорија на правична и соодветна застапеност при вработувањето, бидејќи како пример последното вработување во Идризово од 30 вработени само 3 се Албанци, чуварите Албанци, но во многу бројните случаи се изнесуваат надвор од ѕидовите за да немаат контакт со осудениците. Чуварите Албанци се осудуваат, санкционираат и за работи кои не постојат. Како флагрантен случај се зема случајот на невраќањето на осуденикот Џејми Шеј, не можам да се сетам на неговото име, диркторот на затворот кој му издава дозвола тој да оди во неговиот дом на погребот на неговата мајка, по разрешувањето се унапредува во советник на директорот, додека 2 чувари придружници се суспендираат и кривично се гонат за помош во вршење на кривично дело. За да биде врвот на сето ова поголем, при повекување на распрашување од инспекторите на Министерство за внатрешни работи  не се прашува за околностите зошто осуденикот или затвореникот не се враќа, туку цело време прашуваат за нивното минато како поранешни припадници на ОНА за подрачјата каде постапувале, за формациите на кои припаѓале, за униформите кои ги носеле и за други работи. Ќе бидам непосреден господине заменик министер, дали имате информации и доколку немате информации, што ќе направите за да престане оваа практика на дискриминација, изземање и осудување на техничкиот Албански персонал во казнено поправните институции во Република Македонија. Благодарам. 

Бесим Догани: На вашето прво прашање ќе одговори министерот за надворешни работи, повелете. 

Антонио Милошоски: Почитуван, би сакал да ви укажам на неколку работи во однос на прашањето за визната политика меѓу Република Македонија и Република Албанија. Претпоставувам дека знаете дека овој дом во кој вие сте избран од вашите гласачи ги носи законите кои извршната власт мора да ги спроведува. На прашањето зошто Република Македонија е обврзана да издава визи за граѓаните на Република Албанија во својата амбасада, одговорот е затоа што вашите колеги, вашата пратеничка група, господинот Рафис Алити, други ваши сопартици со тогашното парламентарно мнозинство на 14 март 2006 година го изгласаа законот за странци, тој закон предвидува неможност за издавање на визи на граничните премини, како што ве молам не  манипулирајте со вашите гласачи, не манипулирајте со чувствата на луѓето, нема никаков меѓу државен спор. Оваа Влада работи да го надмине овој проблем и да стигнеме до еден полесен визен режим, но вашата партија за жал гласаше за оневозможување за издавање на визи на граничните премини. Ние како Влада сме обврзани да ги почитуваме законите кои ги носи ова Собрание. Благодарам. 

Бесим Догани: Ви благодарам господине Милошоски. 

Господине Адеми, дали сте задоволен од добиениот одговор или ќе псотавите дополнително прашање? Повелете. 

Џеват Адеми:  Очекував попаметен и постручен одговор. 

Господине Милошоски, дали ги контролирате службите во вашето Министерство? На 10 јануари 2007 година од вашето Министерство до сите институции во Република Македонија беше испратено едно писмо со 4 точки. Јас ќе ви прочитам само една, втората, каде што пишува: “Но надлежните институции се должни да постапуваат согласно законот за престој на странците кој е усвоен од страна на Собранието во мај 2007 година. Напоменуваме дека законот е усвоен без ниту еден глас против и затоа критиките на одредени пратеници ги оценуваме како обид за политичка манипулација на јавноста. Зачудува што некои пратеници кои воопшто не се произнеле ниту дале забелешки по законот додека истиот бил во собраниска постапка, денес по 7 месеци од неговото усвојување ја критикуваат извршната власт за неговата примена. Доколку се бара каква било измена или дополнување на овој закон, Собранието на Република Македонија е вистинската адреса за такви иницијативи”.

Да ви кажам, пратеничката група на ДУИ на 23 мај 2007 година односно 31 мај 2007 година кога се објави оваа измена и дополнување на тој закон на кој вие се повикувате господине министер не била во Собранието. 

Трето, закон за изменување и дополнување на Законот за странци член 4: Членот 94 се менува и гласи: Дозволата за привремен престој и дозволата за престој се издава во форма на посебен документ. 

Господине Милошоски, не очекував од вас да ми кажете дека Законот кој би изгласан во март 2006 година е причината зошто ние воведовме визи со Република Албанија. Очекував поинаков одговор. 

И на крајот , дали ова писмо е испратено од Министерството за надворешни работи на Република Македонија? Благодарам. 

Бесим Догани: Ви благодарам господине Адеми. 

На вашето дополнително прашање ќе одговори министерот за надворешни работи, повелете. 

Антонио Милошоски:  Почитуван господине Адеми, дозволете да ви прочитам кој се гласал за Законот за странци на 14 март 2006 година, кога ДУИ беше удобно сместена во пратеничките клупи: Арифи Јусуф гласал за, Беќири Назми гласал за, Селвие Салиу гласала за, Даути Назли гласал за, Хусеин Џеват гласал за, Семијел Хасани гласал за, Рафис Алити гласал за овој закон, Шаќири Исни гласал за овој закон, Јашари Аднан гласал за овој закон. 

Почитуван господине Адеми, би сакал да ви укажам на тоа дека оваа Влада е должна да ги спроведува законите за кои гласа Собранието, без разлика од кој парламентарен состав.Законот за странци не вовел нови визи, затоа што визниот режим меѓу Македонија и Албанија постоел од секогаш. Законот за странци оневозможува да се издаваат визи на граничните премини. Тој закон го изгласале вашите колеги. Затоа, доколку сакате да го измените тој закон, слободно поднесете иницијатива. Доколку сакате да манипулирате со вашите гласачи, тогаш може да продолжите со овие неосновани критики. Ви благодарам. 

Бесим Догани: Ви благодарам господине Милошоски. 

На второто прашање нагосподинот Џеват Адеми, ќе одговори министерот за земојделство, повелете. 

(Пратеникот Џеват Адеми бара збор и вели: “јас имам право да кажам, не сум задоволен од одговорот).

Немате никакво право, немате право на дополнително прашање да поставите до министерот. 

(Пратеникот Џеват Адеми доаѓа до говорницата и ивели:”имам право на дополнително прашање”). 

Немате никакво право, земете го Деловникот, а јас му дадов збор на министерот за земјоделство, шумарство и водостопанство нека одговори на второто прашање. 

(Пратеникот Џеват Адеми вели: “Процедурално барам збор”)

Јас му дадов збор на министерот да одговори на прашањето а после процедурално ќе земете збор. 

(Пратеникот Џеват Адеми вели: “каде е логиката, барам процедурално”).

Ве молам господине Адеми, седнете на вашето место веднаш. 

(Пратеникот Џеват Адеми реагира:”А што ако не седнам?”)

Ако не седнете, службите ќе ве изнесат надвор на начин на кој заслужувате. 

Министерот за земјоделство има збор, повелете. 

(Пратеникот Џеват Адеми и понатаму остана да стои уште извесно време пред говорницата).

Ацо Спасеноски:  Што се однесува до прашањето околу субвенционирањето во земјоделството мислам дека тоа е она на што посебно внимание се посвети од оваа Влада, каде што од постојните за 2006 година 6,5 милиони евра за субвенционирање, во 2007 година се поделија 27 милиони евра кои стигнаа во рацете на земјоделците. Би сакал да ве информирам, кога веќе се интересирате за вкупното субвенционирање и за тоа што го зборувавме околу висината на трошоците кои треба секој земјоделец да ги плати и околу некои документи кои се барале повеќе отколку што требало, мислам дека тука не би се согласил со вашата констатација. Министерството за земјоделство, шумарство и водостопанство согласно законските одредби субвенционирањето во земјоделството го изведе на начин како што се практикува во развиените земји на Европската унија, програмата за субвенционирање беше изработена заедно со самите земјоделци, стопанските комори, науката, факултетите каде што се планираше согласно стратегијата како да се подели субвенционирањето. 

Она што би сакал посебно да го истакнам е висината на субвенциите по одделни ставки кои се распределија на самите земјодеци и на крајот ќе завршиме со вкупната сума или сумата поделена за вештачките ѓубрива. 

Прво, финансиската поддршка за засеана и произведена пченица од родот 2006-2007 година беа поделени 131.532.486 денари, финансиска поддршка за производство на маслодајни култури од родот 2007 година, а тука влегуваат сончогледот, маслодајната репа и соја, 13.647.559 денари; финансиска поддршка за домашно производство на сертифициран семенски материјал за житни и маслодајни култури 7.226.800 денари; финансиска поддршка за оранжериско производство во 2007 година 11.327.530 денари; финансиска подршка за производство на индустриски пиперки на отворено и во пластеници 1.749.815 денари; финансиска поддршка за подигнати нови лозови насади - ова е една мерка која и те како беше поздравена од самите лозари, поделени беа 18.556.904 денари; финансиска поддршка за подигнати нови овошни насади од круша, праска, кајсија, слива, вишна, малина, рибизла и капина, 19.815.232 денари; финансиска поддршка за производство на сертифициран овошен расаден материјал 70 илјади денари; финансиска поддршка за регистрирани фарми со минимум 5 регистрирани грла говеда, 412.684.070, финансиска поддршка за одбележани говеда на фарми со минимум 30 грла под контрола и со ориентација на производство на месо 1.087.883 денари; финансиска поддршка за одбележани крави од благородни раси за кои се води контрола на производните својства кај фарма со минимум 10 грла 1.208,900 денари. 

Овие ставки морам да ги прочитам сите за да можам да одговорам на конкретното прашање каде се распределени средствата, она што спомнавте и на крајот ќе ја кажам последната ставка околу вештачкото губриво. 

Финансиска поддршка за зголемување на основното стадо овци кај фарма со минимум 50 грла е 224.812.900 денари; финансиска поддршка за набавка на машки приплодни грла овци 450 илјади денари; финансиска поддршка за одржување и големување на основното стадо кози кај фарми со минимум 30 грла кози е 14.462.110 денари; финансиска поддршка за набавка на приплодни грла од типот на расата “Алпина” 400 илјади денари; финансиска поддршка за одгледани и прегледани минимум 50 одгојници во тежина од 90 до 120 килограми 45.129.517 денари; финансиска поддршка за набавка на педигрирани грла свињи 3.200.000 денари; финансиска поддршка за одгледани и продадени бројлери во капсети 6.823.140 денари; финансиска поддршка за произведени еднодневни женски пилиња од јајценосни хибриди 304.176 денари; финансиска поддршка за набавка на пчелни матици 148.800 денари; финансиска подршка за набавка на пчелни нуклеуси 1.189.600 денари; финансиска поддршка за производство на аспарагус 72.350 денари; финансиска подршка за култивирано производство на лековити ароматични зачински растенија 40.031 денари; финансиска поддршка за фармерско одгледување на ноеви 1.229.400 денари; финансиска подршка за фармерско одгледување на полжави 255.784 денари; финансиска поддршка за компензација на дел од оперативните трошоци за работење на пазарно ориентираните организации 365.334 денари; финансиска поддршка за производни површини во оранжерии, пластеници од отворени површини 1.286.260 денари. 

Ова морав да го истакнам за да можете да ја видите распределбата на средствата што беа предвидени за субвенционирање на земјоделството. Останува она што беше цел на прашањето околу вештачкото ѓуриво. Кога се виде дека светската цена на вештачкото ѓубре расте, Министерството за земјоделство, шумарство и водостопанство и во програмата на Владата се предвиде субвенционирање на 20% од вкупната набавка вредност на вреќа вештачко ѓубре. 

На вреќа вештачко ѓубре. За тие критериуми не требаше никакви поседовни листови да се вадат, туку само требаше фискална сметка, или препис од фискална сметка за физички лица, а за правните лица само платена фактура. Сите пријавени 2200 апликанти ги добија средствата, така што и оваа ставка се затвори. Околу имињата или списоците на сите тие кои ги спомнав и овие субвенции на вештачкото ѓубре, се објавени на веб-страницата на Министерството за земјоделие. 

Бесим Догани: Ви благодарам господине министер.

Господине Адеми дали сте задоволен од добиениот одговор, или ќе поставите дополнително прашање. Повелете.

Џеват Адеми: Господа жалам што зборуваме збрда здола. Јас прашувам едно, а вие ми зборувате трето. Не сум задоволен, ниту од едниот, ниту од другиот одговор. 

Зошто не сум задоволен од вториот одговор ќе ви кажам. Отишол човекот во ресторанот да руча. Доаѓа кенлерот да го праша што сака, тој го прашува што имате. Тој почна менито по ред да го чита. Овој бара едно, тој му вели нема, бара второ, нема. Бара трето нема. Па зошто ми го прочита тоа? Напамет сум го научил. А за одговорот во врска со визата ќе порачам дека господине Милошоски те жалам. Младо дете безочно да лажеш, тоа само кај нас го има. И јас имам еден листинг, нема да ги прочитам имињата, нема да ги малтретирам граѓаните. Не сте во право, не е фер од ваша страна да се криете од нешто кое не е вистина. 

Бесим Догани: Предлагам пауза од 10 минути.

(По паузата седницата продолжи во 17,00 часот)

Бесим Догани: Продолжуваме со работа.

Ги молам пратениците да влезат во салата.

Одговор на третото прашање на господинот Џеват Адеми ќе даде заменик министерот за правда, повелете.

Сашо Василевски: Благодарам на поставеното прашање од почитуваниот пратеник Џеват Адеми. На самиот почеток господине Адеми околу воведот на вашето прашање за определена дискриминација по било кој основ за овој случај што тука го спомнавте, значи, ниту збор околу таа работа, затоа што одговорно ви тврдам дека надлежните органи и институции во рамките на Министерството и Управата за извршување на санкции, околу конкретниот предмет преземени се сите процедури, согласно законот. Меѓутоа, доколку навистина ова што вие го тврдите се испостави дека постоело одредена дискриминација по било кој основ, ве уверувам дека Министерството и надлежните органи и институции ќе преземат конкретни чекори. 

Што се однесува на делот на прашањето околу вработувањата и дали навистина, е запазен принципот на правична застапеност, точно е дека се извршија одредени вработувања во рамките на Управата на извршување на санкции, меѓутоа одговорно ви тврдам дека бројот на вработените по однос на објавените конкурси, дефинитивно застапена е правичната застапеност и бројот на етничките заедници. 

Меѓутоа, сепак, за потврдување на точноста и она што јас го говорам, претпоставувам и за вас, ако не ви смета и дополнително писмено ќе ги потврдам овие мои наоди. Благодарам.

Бесим Догани: Ви благодарам господине заменик.

Господине Адеми дали сте задоволен од добиениот одговор, или ќе поставите дополнително прашање, повелете.

Џеват Адеми: Ви благодарам господине потпретседателе.

Овој пат нема да поставам дополнително прашање, ќе ја чекам писмената информација од претставниците на Министерството за правда за реалната состојба во врска со политиката на вработување и почитување на уставната категорија, појавата на дискриминација за персоналот, техничкиот персонал, чувари, едукатори и друг помошен персонал по доставувањето на документацијата од Министерството за правда, а јас верувам дека зборот на заменикот министер ќе се почитува. Го чувам правото на идната седница да го третирам и понатаму ова прашање. Благодарам.

Бесим Догани: Јас се надевам и го замолувам заменикот министер во деловнички рок да даде писмен одговор на вашето прашање.

Минуваме на поставување на пратеничко прашање.

10 минути за пратеничко прашање има госпоѓа Верица Филипова, повелете.

Верица Филипова: Благодарам.

Почитуван заменик претседател, колеги пратеници, премиер, членови на Владата на Република Македонија.

Моите денешни три пратенички прашања ќе бидат од областа на енергетиката, ќе бидат од областа во која состојбата во Република Македонија е најблагоречено хаотична. Работите се водат потполно аматерски, енергетиката каде работите се водат нестручно, а случувањето со тендерот за продажба на ТЕЦ Неготино, се покажаа најверојатно и криминално. Од оваа област има десетина прашања и навистина бев во дилема кои три прашања да ги изберам и да ги поставам на денешната седница. Сепак се одлучив првото прашање да биде до господинот премиер и се однесува на новите инвестиции во енергетиката. Деновиве сме сведоци сите дека по посетата на претседателот Путин на Бугарија беа потпишани десетина договори меѓу Русија и Бугарија, посебно договор од областа на енергетиката за изградба на нуклеарната централа Белене со 2000 мегавати инсталирана моќност. Се потипша договор за гасовод под Црното Море. Се потипша договор за нафтовод Бургас-Александрополис. За жал, инвестиции кои ја одминуваат Република Македонија. 

Околу изградбата на атомската централа Белене која после пишувањето во информативните гласила, можевме да видиме дека ќе биде 50:50 инвестиција помеѓу Русија и Бугарија од 2000 мегавати, со што, Бугарија станува енергетски гигант на Балканот. Во ситуација на перманентен недостаток на енергија во овој регион, посебно Република Македонија секојдневно увезува електрична енергија, во состојба кога имаме информации дека бугарската страна била заинтересирана, евентуално, за процентуално учество на Република Македонија во инвестицијата на Белене, на нуклеарната централа Белене, би сакала да ве прашам господине премиер, дали имате направено разговори, било какви напори Република Македонија да добие еден дел од инсталираната моќност на нуклеарната центала Белене, бидејќи како што кажав имам информации дека било можно еден процент, петнаесетина посто во инвестицијата да учествува Република Македонија и сразмерно со тоа, околу 15% од инсталираната моќност да ни биде на располагање. А да потсетам, 15-тина% би биле околу 200 до 300 мегавати, еден блок на РЕК Битола, или барем колку целата Термоцентрала Осломеј, што не е за занемарување, ниту малку во сегашната состојба. 

Второто прашање ми е исто така од областа на енергетиката и го упатувам до господинот премиер.

Прашањето е поврзано со работењето во ЕЛЕМ, поточно со инвестицијата ХЕЦ СВ.Петка. Веројатно знаете дека во текот на 2006 година Владата  на СДСМ ја остави договорена, завршена работа околу изработката на главните проекти околу добивањето дозвола за градба, околу добивање на понудувач и кредит за изградба на ХЕЦ СВ.Петка на реката Треска. За жал, работите на овој објект се одвиваат во многу мало темпо. Имам информации дека само оваа година ипол скоро ништо не се работи. 

Годишната загуба од неработењето на СВ.Петка од нефункционирањето како готова ХЕЦ, ако работите година ипол подоцна доцнат, ако почне со работа година ипол подоцна, тоа значи дека и производството на електрична енергија ќе доцни, а годишно имаше планови дека околу 10 милиони евра би требало електрична енергија да произведува СВ.Петка по сегашните цени по киловат час. 

Поради тоа би сакала да ве прашам господин премиер до каде е работата на СВ.Петка и што е сработено таму за оваа година ипол. 

Третото пратеничко прашање е повторно од областа на енергетиката. Би го поставила до вицепремиерот Ставрески. Тој не е присутен моментално овде, веројатно гледа од друга просторија. Бидејќи министерот за економија е во оставка, бидејќи присутен на денешната седница е заменикот министер за економија, решив прашањата од енергетиката да ги поставам до членовите на Владата, поточно до премиерот и до вице премиерот. 

Третото прашање е поврзано со концесијата, односно давањето на малите хидроелектрани на концесија на странски партнери. 

Сегашниот директор на ЕЛЕМ Чинговски уште во почетокот на 2000-та година јавно почна да зборува дека седум од малите хидроелектрани во Република Македонија, тоа се: Дошница, Калиманци, Матка, Сапунчица, Зрновци, Пена и Песочани, би требало да се дадат на странски партнери. 

На 7 јули 2001 година беше објавен јавен повик за заинтересираност. На 18 август беа избрани 15 понуди, а на 20 декември 2001 година беше направен најтесен избор и по договарање и преговарање за најповолен понудувач меѓу нив беше избрана Чешката фирма Хидропол.

Концесијата на малите хидроелектрани беше дадена на принципот род, ревитилизирај, оперирај, трансферирај. Колкави се инкасирањата на Чешки Хидропол од електричната енергија произведена во овие 7 мали хидроелектрани во досегашните седум години. Имам информации дека биле големи бројки. Колку тие истите до сега инвестирале за ревитализација на малите хидроелектрани. Имаа обврска за првите две години да инвестираат 21 милион евра во ревитализација. Колкави се дивидентите на истиот тој Чинговски од Хидропол, никој не знае. Но, тој  со тоа се покажа дека е одличен талент за махинации, за тоа сведочат и многуте анекси на основниот договор за издавање под концесија на малите хидроелектрани, тогаш да потсетам, те дневна цена на струја, те ноќна цена на струја, па се упросечуваше, па се одеше надвор од тендерот, не она што нудеше тендерот. Се надевам дека Владата на Република Македонија ќе го обелодени основниот договор како уште повеќе анексите на тој договор за давање под концесија на Чешки Хидропол на малите хидроелектрани што до денес не е направено и колку е платено во овие изминати 7 години од националното богатство на Република Македонија  водата на Чешки Хидропол за стопанисувањето со малите хидроелектрани. Благодарам.

Бесим Догани: Ви благодарам госпоѓо Филипова.

Вашето прво прашање беше наменето кон претседателот на Владата. 

Има збор господинот Груевски.

Никола Груевски: Благодарам.

Благодарам за прашањето од почитуваната пратеничката. Во врска со првото прашање дали имаме разговори за дел на Република Македонија во Белане, сакам да кажам дека ние размислуваме за една можна, или таква инвестиција. Дури јас при официјалната посета во Бугарија го прашав премиерот, дали постои таква можност, тој во начело одговори дека постои и кај нас има размислување дали треба да пристапиме кон тоа или кон друг начин за обезбедување на енергија. Има неколку размислувања од различни експерти со кои што работиме. Едни водат кон правец да се приклучиме на  тој проект со една посилна инвестиција со која веројатно ќе треба да се обезбеди со задолжување. Втори одиме кон тоа ако веќе инвестираме во нуклеарна централа, тоа да го направиме во Република Македонија заедно со некоја меѓународна компанија која што има репутација за таков вид на бизнис. Третата опција е да се инвестира повеќе во друг вид на капацитети за електрична енергија, како што се капацитети на гас, термо и хидро. Така што има повеќе варијанти за кои што ние вршиме финални анализи, после кои ќе пристапиме кон одлуки по тоа прашање. Да речеме вчера  на седницата на Владата донесовме една од таквите одлуки, а тоа е за градење на гасна централа во Скопје, во Железара, каде што 51% би имала Владата т.е. државата, а 49% би побарале партнер кој што би обезбедил дотур на гас во потребните количини со капацитет од 300 мегавати, кои што ќе значи значајно зајакнување на потребите и капацитетите што се потребни на Република Македонија за електрична енергија. Меѓутоа тоа не е доволно. Дури ако се оди во најдобар ред и на меѓународен тендер се најде соодветен партнер, се инвестира потребната сума, се изгради гасната централа, се уште ќе има простор во иднина да се инвестира во овој дел и ние како што кажав и разговараме и размислуваме за неколку опции, а наскоро ќе донесеме одлука по тие опции, дали ќе одиме, како што вие спомнавте на варијантата со Белене, дали евентуално во Македонија во мариовскиот дел имало потенцијал за тоа да се направи, дали целосно ќе се ориентираме кон термо, гас, хидро итн, или некоја четврта варијанта што во моментот не можам да се сетам, во секој случај наскоро ќе излеземе со конечен став по ова прашање, а одговорот на вашето прашање е да, и размислуваме и сме разговарале за овој проект, но се уште немаме одлука. Благодарам.

Бесим Догани: Благодарам господине Груевски.

Госпоѓо Филипова дали сте задоволна од добиениот одговор или ќе поставите дополнително прашање, повелете.

Верица Филипова: Од одговорот не сум задоволна како беше даден. Факт е дека има недостаток на електрична енергија, факт е дека проблемот со електрична енергија допрва ќе го осеќа Република Македонија. Гасната централа е стар проект, гасната централа во стратегијата за развој на Република Македонија на енергетиката постои веќе повеќе години, така да редно е да се веќе направат реални чекори во развојот и во планирањето на нови објекти во Република Македонија. Поради тоа немам дополнително прашање, меѓутоа би инсистирала да Владата потполно стручно и потполно чесно се посвети на овој проблем. Благодарам.

Бесим Догани: Благодарам госпоѓо Филипова.

Вашето второт прашање исто така беше упатено према претседателот на Владата. Затоа збор има господинот Груевски, повелете.

Никола Груевски: Благодарам и за коментарот, дали е стара идеа или нова не знам, но знам дека досега никој не ја направил. Еве сега почнува нешто да се прави, се донесе одлука, ЕЛЕМ ќе подготви заедно со Министерството за економија тендерска документација ќе излезе, значи нешто ќе мрдне, ќе почне да се движи. До сега можеби било само идеа. 

Второто прашање е поврзано со хидроцентралата Св.Петка. За овде можам да ви кажам според информациите што ги имам дека изградбата е во тек, во  тек е изградба на левата и десната страна, се втемелуваат ѕидовите на браната, се чекаат одредени проекти да се завршат и до крајот на 2009 година како што било планирано ќе заврши изградбата. Тоа е она што ми е соопштено од надлежните институции кои што се занимаваат со ова дека рокот од 36 месеци ќе биде завршена изградбата и потврдено ми е дека работите ќе се завршат согласно планираното.

Бесим Догани: Ви благодарам господине Груевски.

Госпоѓа Филипова, дали сте задоволни од добиениот одговор или ќе поставите дополнително прашање, повелете.

Верица Филипова: Од добиениот одговор не сум задоволна. Јас би го замолила премиерот да добијам писмен одговор на моето прашање, децидно како што беше поставено, не кога ќе се заврши туку што  е завршено во оваа година ипол, па да ми можла после тоа да поставам дополнително прашање.

Бесим Догани: Ви благодарам госпоѓо Филипова.

На вашето трето прашање ќе одговори заменик минстерот за економија, повелете.

Киро Спанџев: Благодарам потпретседателе.

Почитувана пратеничка, се работи за 7 централи кои се изградени и како изградени се дадени на рехабилитација на 11 години за одржување и поправка. Тој период тече, како што рековте самите, еве прифаќаме да видиме една анализа да направиме и комплетни податоци да дадеме какво е нивното работење и во тој период од 11 години кои се ефектите како што баравте, бидејќи овде  ги немаме сега поединечно за сите тие 7 мали хидроцентрали. Бројките би замолил ако може во писмена форма да ги доставиме. Благодарам.

Бесим Догани: Ви благодарам господине заменик министер.

Госпоѓо Филипова повелете.

Верица Филипова: Моето трето прашање беше упатено до вицепремиерот Ставрески, ценејќи дека тој е надлежен за прашањето од областа на енергетиката, посебно бидејќи новиот закон за предлогот на измени и дополнување на Законот за енергетика во Брисел ќе го бранат пред Европската комисија тој и господиниот Чинговски, јас се надевав дека тој ќе одговори на ова прашање. Меѓутоа, очигледно заменик министерот за економија е подобро упатен во концесијата и давањето на странски инвеститор на Чешкиот хидропол на 7-те мали хидроелектрани, всушност не чувме некаков одговор на поставеното прашање, би ве замолила после добивањето на писмениот одговор да се изјасниме. Благодарам.

Бесим Догани: Ви благодарам госпоѓо Филипова.

Следен за поставување на пратенички прашања е господинот Иван Анастасовски, повелете.

Иван Анастасовски:  Почитуван потпретседателе, господа министри, колеги пратеници.

Јас ќе поставам три пратенички прашања. Првото ќе биде до министерот за земјоделство, шумарство и водостопанство, не го гледам во сала, претпоставувам дека ќе го слушне прашањето, до министерот за труд и социјална политика, тука е господинот Мешков и повторно ќе имам едно кратко прашање на крајот на моите десет минути до министерот за земјоделство, шумарство и водостопанство. 

Јас ќе тргнам со поставување на првото мое пратеничко прашање. Тоа се однесува односно до мене како иницијатива е доставено од пчеларското здручение Пчела - Куманово и изричито ме замолија тоа да биде на денешната седница поставено како пратеничко прашање до почитуваниот министер и ако е во можност веднаш на самата седница да даде одговор. Значи, во она што луѓето го имаат доставено од мене, јас ќе се обидам од трите страни кои ги имаат сработено како образложение, бидејќи јас не сум упатен во таа гранка кажуваат дека пчеларстовото е значајна гранка во земјоделието со повеќе вековна традиција и поволни услови за него, опстанок и развој. Кажуваат прецизни бројки. Бидејќи сум лимитиран со времето, на луѓе кои се занимаваат, а тоа е околу 12 илјади од прилика со оваа гранка, дури луѓето од ова здружение во Куманово отишле таму и од Статистика побарале прецизни информации, почитуван минитер, на бројот на пчели со кошници по години и ги имаат наведено овде во моето образложение односно образложението кое го имаат доставено до мене, јас и не сакајќи сето ова да бидам објективен да го читам кога има доставено ќе ви го дадам и како материјал, почитуван миниситер и веднаш би тргнал на она конкретното, суштината на нивното обраќање до мене. И децидно во вид на пратеничко прашање да биде дистрибуирано до вас. 

Значи, прашањето е, согласно претходно изложената состојба, за која не сакав до крај да говорам, во пчеларството за 2007 година со сите пчеларски здруженија поднесовме благовремено барање до Министерството за земјоделство, шумарство и водостопанство на Република Македонија за помош и санирање на утврдената состојба во пчеларството кое што требаше да се реализира во 2007 година, додека останатите гранки на земјоделието и сточарството ја добија бараната помош, на пчеларството не му се обрна посебно внимание или никакво ако сакате. Истото беше изоставено. Сега, прашуваат зошто е тоа така. Ги интересира зошто е тоа така почитуван министер. Понатаму, за жал, сите пчелари не се опфатени ни со програмата за 2008 година, туку нивниот број еминимален и ограничен само на професионалните пчелари. Исто така, во продолжение прашуваат зошто е тоа така. Јас, еве овде од говорницата би ве замолил, а јас пишаниот материјал ќе ви го оставам за попрецизни информации, почитуван министер, ако сте во можност на мене или преку мене на тие луѓе да им објасниме за оваа ситуација за да имаат можеби поинаква слика од она што го навеле во образложението до мене. Значи, тоа е што се однесува по однос на првото прашање поставено преку мене од Пчеларското здуржение Пчела Куманово.

Второто прашање, почитуван министер за труд и социјална политика, ние бевме колеги во претходниот парламентарен состав овде. Прашањето се однесува на една горлива тема - раселените лица во мојата општина, општина Куманово. Имав прилика, почитуван министер, на Бадник да ги посетам дел, ако сакате двата од четири колективни центри во кои што се сместени самите лица да поразговараме се со единсвена цел да покажеме дека сепак не сме ги заборавиле. Имаме обврска кон нив. Таков беше денот, а имав и повеќе слободно време да им посветам внимание. Прво, отидов во колективниот центар во хотелот Куба во Куманово. Претпоставувам дека сте биле и имате претстава за што станува збор. Седејќи со нив на иста маса ме заинтересира една тема односно една слика која таму ја видов. Почитуван министер, со мојот мобилен телефон направив одредени слики. Еве ги овде, ги извадив на компјутер, со мобилниот телефон направив слики на условите, посебно потенцирам на хотелот Куба или колективниот центар како што го викаме, во какви услови живеат раселените лица таму. Бидејќи таму, се уште за разлика од другиот во интернатот, за кој ќе говорам исто така, во колективниот центар Куба има деца кои живеат со своите семејства и живеат во ненормални, така да се изразам почитуван министре, услови, неподносливи услови за живот. Затоа јас направив слики овде и ќе ви ги оставам овие слики почитуван министре. Тие ме замолија, еве овде преку оваа форма на пратенички прашања, бидејќи реков другиот колективен центар кој го посетив, кој е под владение на државата интернатот има коректни услови и на тие услови дел од раселените кои се дел од колективниот центар, бидејќи таму немавме прилика да разговараме со поголем број се задоволни од условите. Меѓутоа, децидно говорам за условите во хотел Куба. Зошто? Се уште се знае или ако сакате не се знае под чие владение е тој хотел. Се говорат некои имиња, но сепак тоа се шпекулации. Јас не би сакал да шпекулирам. Државата одвојува средства за семејства. Јас би замолил почитуван министер, дали можете да напавите контрола на тоа тој човек, еве да не шпекулирам, вие можеби подобро ќе го знаете, кој стопанисува со хотелот ги користи тие средства за да им ги подобри условите за живот на тие луѓе. Значи ако сакате да направите еден увид, една ревизија, дали тој што зема одредена сума по семејство во колективниот центар, хотел Куба ги користи средствата за да им ги подобри условите за живот на тие луѓе таму. Бидејќи, ние сите и државата да не заборавиме, има обврска кон тие луѓе. 

На крајот, бидејќи времето истекува, пак ќе се вратам до министерот за земјоделство, шумарство и водостопанство. Пред извесно време бевме таму, со почитуваниот вицепремиер Живко Јанкуловски, не го гледам сега тука со луѓето и градоначалникот во општина Старо Нагоричани. Тоа е општина со голема површина, претежно земјоделска општина. Тие ме замолија да отпочеме една иницијатива за отворање на една канцаларија или истурено одделение на Агенција за земјоделство или подрачна на Министерството за земјоделство, шумарство и водостопанство. Дали е возможно да се излезе во пресрет на барањата на тие луѓе, бидејќи навистина има потреба од тоа, своите потреби да ги бараат во општина Куманово. Значи, дали е возможно, како и што разговаравме и со нив да се отвори истурена канцаларија на Агенцијата или канцаларија како подрачно на Министерството за земјоделство, шумарство и водостопанство. Тоа е по однос на третотот прашање. Благодарам.

Бесим Догани: Благодарам господине Иван Анастасовски.

На вашето прво прашање ќе одговори министерот за земјоделство, шумарство и водостопанство, повелете.

Ацо Спасеноски: Благодарам потпретседателе.

Благодарам и на пратеникот за поставеното прашање, каде што добре една многу значајна гранка, која за жал, во последните 10-тина, 15 години недоволно и се имаше посветено внимание. 

Прво, пчеларството како гранка за прв пат е опфатена во Законот за сточарство кој помина на Собранието, каде што се допрецизира пчеларството, организирањето на пчеларството. Исто така пчеларството влезе како значаен дел од стратегијата за развој на земјоделието 2007-2013 година, каде што како потенцијал и како можност се дава на самите жители во руралните средини како основна дејност и како дополнителна гранка во многу бизниси. Она што долги години во пчеларството недостасуваше не беа само желбата за работа, ние имаме многу добри пчелари. Висината или бројната состојба на пчеларството иако од година во година опаѓа имаме потенцијал да може оваа гранка да ја издигнеме на соодветно значајно место, ако се земе и предвид дека во Европската унија нема посебно лимити за пласман или висина на производството. Во таа насока Министерството за земјоделство, шумарство и водостопанство покрај изработениот Закон за сточарство каде што се третираше и пчеларството како посебна гранка, во соработка со Европската комисија изработивме правилници, преговараме и доставивме барање за дозволување на извоз на медот како финален производ од пчеларството. За жал, Македонија подолго време на македонските пчелари не им е дозволен извоз за Европската унија, заради не изработените правилници од наша страна. Тоа го изработивме, преговараме со Европската унија, очекуваме многу брзо да се тргне забраната. Со решавање на проблемот на извозот се решава проблемот на пласманот на производите, на пчелните производи што е и пак основен предуслов за да може да се развива оваа гранка. 

Во насока на едукација на самите пчелари веќе се имплементира проект во областа на пчеларството, што е во соработка со турската Тика Агенција каде што имаме конкретен апликативен проект во Источна Македонија каде што имаме можност за обука на пчеларите за едно модерно пчеларење. 

Покрај тоа, ние во минатата година пчеларството го вклучивме како значајна гранка во субвенционирањето согласно потенцијалите што ги има пчеларството така што во 2007 година за прв пат пчеларството е вклучено во субвенционирањето со висина од 10 милиони денари. Субвенционирањето беше испланирано согласно стратегијата и потенцијалот на пчеларството како гранка во соработка со земјоделските здруженија каде што беше предвидено субвенциите да се делат за финансиска подршка за набавка на матици, тоа се пчелни матици каде што за секоја набавена матица  имаше вкупно предвидено 300 илјади денари. 

Понатаму, имаше за финансиска подршка за набавка на пчелни нуклеуси 1.200.000 денари, финансиска подршка за сеани површини под медоносни растенија 750 илјади денари и други апликативни проекти  од областа на пчеларството. За следната година 2008 одиме со уште поголеми субвенции во пчеларството ако се знае дека организирањето или функционирањето на организациите на здруженијата на пчелари е на високо ниво, каде што со нивните препораки предвидовме 2008 година да се предвидат субвенции од 17 милиони денари и тоа предлогот за субвенционирање е по 450 денари за преземено пчелно семејство. 50% ќе се субвенционира од набавката на пчелни сандаци, на пчелни матици, нуклеуси и по 1.300 денари или висина од 1.300 денари, а исто ќе се субвенционира садењето на медоносни растенија и култури се со цел да има можност за производство со висококвалитетен мед. 

Покрај ова, ќе продолжиме и со другите апликативни проекти за да можеме оваа гранка да го заземе значајното место во делот на руралниот развој. Така што сите сугестии, предлози кои пристигнаа од самите здруженија, кои имаат свои претставници и во федерацијата и во сојузот ние ги разгледувавме, така што заедно со нивна подршка се изработи оваа програма за субвенционирање. Согласно стратегијата на развој на земјоделството и наредните години во Македонија и Министерството за земјоделство, шумарство и водостопанство ќе обрнува посебно внимание за развој на пчеларството како гранка.

Бесим Догани: Ви благодарам господине министер.

Господине Анастасовски дали сте задоволен од добиениот одговор или ќе поставите дополнително прашање?

Повелете.

Иван Анастасовски: Јас сум благодарен на министерот за опширниот одговор, меѓутоа бидејќи јас реков пред мене во образложението имам исто така огромен број на прецизни, точни податоци и би го замолил ако сепак, министерот има право и усно како што сега тоа го направи, да го даде одговорот и во писмена форма за да можеме заедно со луѓето кои се обратиле до мене да споредиме некои податоци. 

Би го замолил министерот и во писмена форма ако сака да го даде одговорот. Благодарам.

Бесим Догани: Ви благодарам господине Анастасовски.

Министре, повелете.

Ацо Спасеноски: Дополнителни и попрецизни одговори ќе му ги дадеме и во писмена форма, иако еден член на Сојузот на пчеларите и до мене тука седи, со кој директно ги разговараме и тие. 

Бесим Догани: Ви благодарам господине министер.

Значи, господине Анастасовски ќе бидете дополнително попрецизно писмено известени.

На вашето второ прашање кое беше упатено до Министерството за труд и социјална политика, ќе одговори министерот Мешков. Повелете.

Љупчо Мешков: Почитуван потпретседателе, почитувани пратеници,

Прашањето на внатрешно раселените лица кое што како што знаете како проблем, како прашање датира од поодамна е навистина едно сензибилно прашање на кое Владата на Република Македонија и Министерството за труд и социјална политика во континуитет му посветува внимание. 

Колективните центри во кои се овие внатрешно раселени лица сместени, тие се практично истите оние центри кои првобитно уште пред оваа Влада беа одбрани како локалитет, како места каде тие беа сместени, но повеќето од нив, од увидот што го имаме и не се во толку лоша состојба, со исклучок на овој што го кажавте. Меѓутоа, прво, Владата на Република Македонија не може да инвестира во приватни или во туѓи објекти и токму заради тоа се одлужи да ја подобри состојбата за сместување на овие внатрешно раселени лица, со тоа што знаејќи ги условите во кои тие живеат, донесе одлука со која што им понуди тие лица да склучат договор со користник на стан односно со корисник на стан и да можат од колективниот центар да бидат сместени во приватен стан, значи да изнајмат стан за кој киријата во целост ја плаќа државата, односно Министерството за труд и социјална политика и згора на тоа наплатената кирија го зголемува и паричниот надомест за другите трошоци што ќе ги има за нивното сместување во тие домови.

Јас како министер имав прилика да посетам неколку од нив што имаат изнајмено такви станови и тие навистина се задоволни затоа што живеат во двособен или во трособен стан, затоа што Министерството надоместува кирија до 300 евра, зависно од бројот на членовите и многу од внатрешно раселените лица го искористија тоа право и се сместени во такви станови кои ги изнајмиле, за кои реков целосно трошоците ги плаѓа Буџетот на Република Македонија. Меѓутоа, од разговорот што го имав со некои од тие внатрешно раселени лица, кажуваат дека некои од нивните претставници ги убедуваат да не излегуваат од колективните центри заради тоа што ако излезат од таму државата ќе забораци на нив и практично нема да го остварат тоа за што тие се стремат да го остварат. Некои од нив бараат изградба на станови, други бараат материјална односно нематеријална штета за претрпен страв и т.н. Меѓутоа, сите овие лица имаат поднесено односно водат судска постапка, значи се пред Апелациониот суд,околу нивното барање за надомест на штета. Практично проблемот на внатрешно раселените лица ќе трае до тогаш додека конечно не се заврши таа постапка и се утврди висината на штетата што овие лица треба да ја добијат. Ние им предложивме, додека трае таа процедура, да не бидат смесетени во овие услови за кои пратеникот зборуваше, туку да можат да бидат сместени во станови каде ќе има греење, каде ќе имаат нормални услови за живеење. Реков добар дел го искористија тоа право, но другите остануваат и понатаму, подлегнувајки на укажувањата на некои нивни претставници дека е добро да седат до крај таму заради тоа што, еве ако излезат, готово, никој нема повеќе да води сметка за нив. Значи ние како Влада сега практично сме во ситуација да ја чекаме, или да направиме нешто да се убрза таа постапка пред судот за да можат побрзо да бидат окончани постапките по нивните барања и после тоа да им биде надоместена штетата, што ќе биде добро од повеќе аспекти, ќе биде добро и заради објектите односно зградите каде тие се сместени, некаде се ученички домови на кои им требаат тие простории за редовно изведување на нивната настава, работа на тие домови. Значи мислам дека набрзо и прашањето за завршување на судската постапка ќе биде завршено, а до тогаш тие секогаш, значи во средбите што ќе ги имате со нив, можете уште еднаш да им потенцирате, иако ние тоа го обзнанивме како Влада дека тие го имаат тоа право, значи секогаш можат да склучат договор со Министерството за труд и социјална политика и да изберат стан во кој ќе живеат по дкирија до окончувањето на постапката за нивното барање за надомест на штета.

Бесим Догани: Ви благодарам господине министре. Господине Анастасовски дали сте задоволен од добиениот одговор или ќе поставите дополнително прашање.

Иван Анастасовски: Благодарам на одговорот.

Почитуван министер јас не реков Владата да инвестира, посебно во овие два објекти, хотел Куба и хотел Кристал, бидејки мене ми е јасно дека таму некој друг стопанисува, не државата. Потенцирам, во двата каде што државата,  двата интернати кои се под контрола на државата, таму има коректни услови. Тука нема дилема. Тоа го кажаа и самите луѓе кога бевме таму.

Значи јас само побарав, почитуван министер и она што го покажав на сликите, резолуцијата е тква каква што е, значи таму каде што или на тој на кој  му се исплаќа или во моментот стопанисува во хотел Куба или хотел Кристал, посебно хотел Куба за кој и вие потенцирате дека нема никакви услови за живот на семејствата кои се таму, да се направи одредена ревизија, иликако сакате, да се притисне тој кој стопанисува со него малку од малку да поведе ред за условите за живеење таму, пак ќе потенцирам, во хотел Куба.

Бесим Догани: Ви благодарам господине Анастасовски.

На вашето трето прашање ќе одговори господинот Јанкуловски, повелете.

Живко Јанкуловски: Благодарам господине потпретседател, му благодарам и на пратеникот за поставените прашања. Истовремено му благодарам што ќе имам можност да им пренесам и на земјоделците како советодавно ќе бидат опслужени од Агенцијата за потикнување и развој на земјоделието, поготово кога станува збор за субвенции кои навистина до сега ги немаа во толкав обем. Можеби од таму произлегува причината што се малку и збунети. Значи оправдано е барањето и на земјоделците од Старо Нагоричане, бидјеки до сега тие воопшто немаа можност да бидат опслужени со советодавни услуги.

Агенцијата за поттикнување и развој на земјоделието со седиште во Битола, има 30 канцеларии, 6  регионални центри до сега и овие канцеларии се наоѓаат во градовите. Од причини што токму тие советодавни услуги треба да ги користат земјоделците кои претежно живеат во селата, оваа Агенција се реорганизира и веќе од минатата година, крајот на годината веќе почна да отвора нови канцеларии и тоа пред се во поголемите рурални средини, но веднаш да кажам, за отворање на ваква канцеларија потребно е да се наиде на разбирање и кај градоначалниците од тие општини. Од тие причини, секаде во ваквите општини не се отворени канцеларии. Но, за среќа наидовме и на разбирање и веќе со градоначалниците е договорено да се отвораат такви канцеларии. Само да кажам дека до сега се отворени во општините Могила, Новаци, Штрбово Ресенско, Мешеишта Охрид, Кривогаштани Прилеп, Сопотница Демир Хисар, Ложани Струга, Илинден Скопје, Градско Неготино, Македонска Каменица, Вранешница Кичево. Во февруари месец треба да се отвори во Чашка, во Росоман, во Петровец  Скопје, во Муртино, Василево, Ново Село и за Босилово сме во преговори, највероватно треба да отворат во март месец и вомарт месец е договорено да се отвори таква канцеларија во Старо Нагоричани. Наредни ќе бидат Карбинци, Зрновци, веќе преговори се водат, Пчиња, Ранковце. Значи и понатаму ќе се отвараат нови 30 канцеларии. Всушност оваа Агенција ќе има 60 седишта, со тоа што во некои од овие канцеларии повремено ќе бидат присутни дел од советниците и ќе ги пренсеуваат овие советодавни услуги.

Да спомнам и тоа дека комплетно поддршката са субвенциите од 45 милиони евра, како и од претпристапните фондови што изнесува уште плус 20 милиони евра, оваа година ќе можат да ги опслужуваат со најнови информации и со та како ќе можат истите да аплицираат, како и во подготовка на програми и проекти кои ќе треба да ги поднесуваат до соодветните иснтитуции, а од друга страна тоа ќе биде прилика да ги запознаат и со програмите за рурален развој и за органско производство. Со тоа сметам дека земјоделците комплетно ќе бидат поддржани од оваа Агенција и ќе бидат опслужени во оваа година како и во наредните години. Благодарам.

Бесим Догани: Ви благодарам господине Јанкуловски.

Повелете господине Анастасовски.

Иван Анастасовски: Благодарам на одговорот.

Јас само кратко ќе потсетам, да не заборавиме, тоа им го должиме на жителите на општина Старо Нагоричане и би сакал да бидам убеден дека таа идеа ќе заживее и во стварност.

Бесим Догани: Ви благодарам господине Анастасовски.

Преминуваме на поставување пратеничко прашање.

Збор има госпоѓа Весна Бендевска, повелете.

Весна Бендевска: Благодарам потпретседателе.

Со оглед на тоа што трите пратенички прашања сакам сакам да ги упатам до претседателот на Владата на Република Македонија,најљубезно ќе ве замолам да обезбедите негово присуство, со оглед на сеериозноста на прашањето.

Бесим Догани: Присутен е еден  од замениците претседатели на Владата, заправо двајца.

Јас единствено можам да дадат пауза па да го почекаме премиерот. Значи за да добијам информација треба да дадам пауза.

Весна Бендевска: Мислам дека добивме цврсто уверување, иако премиерот заради лични обврски ќе доцни на оваа седница дека континуирано ќе биде присутен до крајот на седницата до 21,00 часот. 

И со оглед на тоа што во овој момент Владата на Република Македонија нема министер за економија, а моите три прашања се од таа област, јас ве замолувам д анаправите сериозен обид да го обезбедите присуството на премиерот.

Бесим Догани: Ви благодарам госпоѓо Бендевска.

Вие знаете дека јас цело време заедно со вас сум тука и за да добијам информација треба да ја добијам седницата, да дадам пауза и да барам информација. Од друга страна знаете, Деловнички, ако е присутен некој од потпретседателите на Валдата, а тоа е веќе редовна процедура. За тоа што вие сте се договарале или ви ветил претседателот на Владата, тоа е друга работа која не е обврзувачка, според Деловникот. Обврска е претседателот или некој од замениците на претседателите.

Процедурално за збор се јавува господинот Јани Макрадуликако шеф на пратеничката група на СДСМ, повелете.

Јани Макрадули: Почитуван потпретседателе, кога утрината бевме на координација и кога претседателот на Собранието ни зборуваше, верувавме дека зборот на потпретседателот на Владата и на претседателот на Собранието, дека премиерот после 14, 00 часот континуирано ќе биде присутен во Собранието е доволна гаранција дека тој збор вреди и дека ќе присуствува на седницата без оглед на Деловникот, во делови каде што е прекршен многу пати до сега, од страна на Владата. Значи ние веруваме на зборот на потпретседателот на Владата и на претседателот на Собранието дека премиерот ќе биде присутен овде во Собранието, континуирано до 21,00 часот. Затоа ве молам за информација, да знаеме во овој момент каде е, да знаеме дали пауза од 5 или  10 минути ќе помогне во завршувањетона неочекуваните обврски на премиерот и кршењето на зборот Што го дадоа потпретседателот на Владата и претседателот на Собранието.

Бесим Догани: Ви благодарам господине Макрадули.

Сепак сме на истото. Значи Деловнички прекршување нема. Ние можеме да продолжиме со работа, ако сакате, евентуално за да не биде дека имало прекршување на договореното помеѓу претседателот во координацијата што ја имавме, тогаш можам да дадам кратка пауза од 5 минути за да разбереме каде е премиерот и дали може да дојде, дали има обврски кои не може да ги остави. 

Давам пауза од 5 минути.

(Паузата е дадена во 17,58 часот)

(По паузата седница продолжи со работа во 18.31 часот).

Бесим Догани: Ги молам пратениците и претставниците на Владата да ги заземат своите места, продолжуваме со работа.

Господине Макрадули, вие бевте присутен исто така кога добивме одговор дека премиерот ќе направи одбиди до 19,00 часот да биде во салата, така што продолжувмае со работа. Времето што е одземено поради паузата ќе го продолжиме после договореното.

Сега, збор има госпоѓа Весна Бендевска, повелете.

Весна Бендевска: Благодарам потпретседателе.

Навистина жалам заради отсуството на најкомпетентниот,  оној најодговорниот за вкупните ситуации, особено околу енергетската политика што деновиве се случува во Република Македонија, особено во нејзиниот најголем произвотствен капацитет РЕК Битола.

И, господине Ставрески, сериозно ми недостига присуството на премиерот, со оглед на тоа што моето прво прашање е врзано со едно прашање што го упатив до него на мартовската сесија на 2007 година. А, се однесуваше на сериозни наводи, дека постои голема пукнатина во Рудникот Суводол што може да предизвика голема штета не само врз техничката опрема, туку и врз живата сила, врз работниците.

Тогаш премиерот, од оваа говорница вети дека не бил запознат, но ќе стори обид да ја разгледа ситуацијата. И, кога до октомври не добив никакво известување за преземените активнсоти, по писмен пат, повторно до премиерот побарав одговор дали Министерството за економија упатило и дали е извршена техничка кинспекција на состојбата во Рудникот.

Во меѓувреме, господине Ставрески, иако очигледно не ви е мила темата, а сте директно одговорен, еден од соучесниците на ваквите ситуации, хронолошки ќе ве известам што стануваше:

Состојбата на Рудникот Суводол, од катастрофална стана бетер. Ноќта помеѓу 16 и 17 ноември се случи она на што упатуваа нашите индиции. Се случи одрон. Траката за пренос на нултиот систем на јеловина беше изместена во должина од 400 метри. Производствениот капацитет на јаглен во рудникот беше видно намален.

Како резултат на сето ова, пак, на јагленовиот систем, неконтролирано горат господине Ставрески околу милон тони јаглен. И, заради непроизведените количини електрична енергија државата ја чинат 55 милиони евра. Горењето, пак, на овој јаглен ослободува огромни количини  отровни гасови. Еколошката ситуација е катастрофална. Внатре работат луѓе.

Пред истекот на 2007 година и заменикот министер за животна средина го посети РЕК Битола. Но, Коњановски не ја одведе на лице место. Јас не знам госпоѓата Лепиткова како успеа да констатира ситуација на еколошка катастрофа од фотељата во кабинетот на господинот Коњановски. А, вработените тврдат дека, иако им следи добивање на млеко заради вонредно тешките услови, млекото го добиваат врз база на поседување на партиска книшка нововработените преку Агенцијата за привремено вработување.

На 2 јануари во Рудникот падна и првата жртва, заради техничката неисправност на возилата што се користат во кругот на Рудникот.

Ваквиот аматеризам, господине Ставрески, ќе се обидам да го сублемирам во моето прво прашање.

Дали ваквата катастрофална и алармантна ситуација во Рудникот Суводол, каде што резервите на јаглен ги има само за 6-7 дена производство на електрична енергија, се дел од сценариото на квази-енергетската политиката на Владата на ДПМНЕ што ја протежирате токму лично вие господине Ставрески, се разбира потпомогнати од премиерот и од господинот Чингоски, а оди во прилог на намалување на производствениот капацитет, се разбира за ослободување простор за увоз прескапа електрична енергија, велам прескапа, што ќе овозможи полнење не само на партиските туку и на нечии лични џебови.

Моето прашање е следно, да ми одговорите колку вкупно количество електрична енергија е произведено во РЕК Битола во 2007 година? И, дали станува збор за најмалото произведено количество електрична енергија во последните 17 години во 17-ет годишната независна историја на Република Македонија?

Во поглед на второто прашање, задоволна сум што ќе ви го упатам токму вам.

Станува збор за Агенцијата за привремено вработување “Зета” од Битола. Согласно Законот, во Македонија се регистрирани околу 20 агенции. Битолската Агенција ја основал Попчевски Зоран, истакнат кадар, бивш советник во Советот на општина Битола од редовите на ВМРО-ДПМНЕ . До сега била пракса во РЕК Битола, по пат на јавен конкурс и тендер да се ангажира поголем број на мали и  средни фирми, преку кои се ангажираше дополнителна работна сила. На чиј товар одеа вкупните трошоци околу работењето на работниците?

Денеска, во РЕК Битола и во ФОД Битола преку оваа Агенција се вработени 265 работници на товар на едвај опстојување 20 мали и средни фирми што до сега години работеле во РЕК, кој повеќе не се ангажираат, а нивните работници се превземаат во зависност дали поседуваат партиска книшка од ВМРО-ДПМНЕ од Агенцијата.

Моето прашање, мислам дека комплетно е упатено до вас, со оглед на тоа што и новинарите кажуваат дека вие сте, ќе го употребам нивниот израз, “господинот тендер” односно задолжен за сите тендери во Република Македонија. 

Господине Ставрески, накој начин, зошто без јавен конкурс, зошто без тендер е избрана Агенцијата “Зета”, иако постојат 20 вакви агенции?

И, врз основа на што, бидејки не постои тендерска документација, е избрана оваа Агенција со провизија од 5%? Дали е оваа Агенција најефтина и дали постои економска оправданост истата да биде ангажирана, со оглед на тоа што податоците говорат, на пример ФОД Новаци до сега, преку надворешни фирми ангажираше 138 работници и за нив ангажираше 3 - 3,5 милиони денари. Денеска, преку “Зета”, вашата партиска  Агенција, за 108 работници издвојуваат 4,5 милиони денари.

Третото прашање што сакав да му го поставам на господинот премиер, ќе го поставам до вас, со оглед на тоа што сте вие нговата десна рака во борбата против корупцијата, согласно член 19 од Законот за спречување на корупцијата, се разбира подпомогнат од вашето предизборно ветување дека ќе ги заштитувате сигнализаторите односно оние кои ќе пријават случај на корупција, дипломираниот правник од РЕК Битола Драги Павловски пријави корупциско и криминално однесување на поранешниот директор на РЕК Битола господинот Јани Радивчев, каде е колегата Николовски, па можеби за тој Јани станува збор на фактурата, за кои што, наместо да заработи заштита, како што е предвидено, заработи отказно решение и две кривични пријави.

Еден ден пред одржувањето на вашиот партиски Конгрес во Штип, премиерот најави нулта корупција, нулта толеранција, господинот Павловски лично на рака, преку вработени од ДБК достави ваква документација со назнака “до премиерот”. И, се разбира до членовите на Антикорупциската комисија. До денеска, ниту од премиерот, ниту од Антикорупциската нема ниту трага ниту глас. Господинот Драги Павловски е на улица, иако Управниот одбор предводен од господинот Чинговски го врати на работа, се разбира господинот Радивчев со свое решение, со свој отказ, господинот Драги Павловски, иако против него беа продуцирани две кривични пријави за злоупотреба на работно место , Основното Јавно обвинителство ги одби. Но, зато апак еден судија во Основниот суд во Битола, на тужбеното барање на Драги Павловски, го одби како неосновано. Чаршијата во Битола говори дека станува збор за вашиот партиски кандидат, за идниот претседател на Основниот суд во Битола.

Господинот Павловски не губи надеж во правната држава во Република Македонија, во овој момент бара заштита пред повисоките судски инстанци.

Моето прашање, кое молам господине Ставрески, откако ќе бидете консултирани од господинот пратеник, да го упатите на следниот начин до премиерот - што ќе презме господинот Никола Груевски. Дали по вчерашниот пример ќе накуца упатство за културно и бон-тон однесување, се разбира, на пример на судиите во Република Македонија? Истото тоа го направи и до наставниците и просветните работници во Република Македонија. Или пак , можеби, за да докаже дека е сериозен борец против корупцијата, ќе направи упатство за однесување на членовите на Антикорупциската комисија.

Упатете му предлог дека е најдобро да ја употреби целата своја сила и доблест...

Бесим Догани: Ви благодарам госпоѓо Бендевска.

Весна Бендевска... Се извинувам, само да ја довршам реченицата, иако сум непријатна, знам.

Ве молам господине Ставрески само да се почитуваат одредбите од Законаот за спречување на корупција, не заради лична заштита на господинот Драги Павловски, заради сериозната битка против корупцијата во Република Македонија.

Бесим Догани: Ви благодарам госпоѓо Бендевска.

На вашето прво прашање ќе одговори вице премиерот, повелете. 

Зоран Ставрески: Благодарам за прашањето.

Колку што видов, токму јас сум и потребен на пратеничката, со оглед дека прашањата ми ги поставуваше мене и не ми е јасно зошто толкава драма беше направено.

Во секој случај, одговорот ќе го добиете онолку колку што можам и сметам во оваа ситуација дека можам да ви одговорам детално. До колку не сте задоволни, секако ќе направиме се да бидете задоволни.

Производството на РЕК Битола, директен одговор на вашето прашање, во 2007 година беше 4.107 гигават часови.

Вторито дел од прашањето беше дали е најниско ов последните 17 години? Одговорот е не.

Што се однесува до застоите, дефектите во термоцентралите, се надевам, до колку сте искрени во овој сектор, го следите некое време, гледам имате одредени познавања, дефектите се нормални за објекти и термоблокови што се влезени во третата деценија и посебно ситуацијата беше пробелматична во РЕК Битола заради тоа што  2-3 години по ред претходната власт, односно раководството таму не ги вршело редовните ремонти што требале да се завршат. Од таа причина имаше испади на блоковите.

Слична е ситуацијата и во РЕК Осломеј каде што, заради тоа што не беше рпенасочена реката Темница, мораше да се направи тој зафат и во текот на 2007 година, како што знаете, се заврши. Производството на РЕК Осломеј во 2007 година беше на исклучително добро ниво, независно од тоа што имаше застој од неколку месеци, сепак се оствари процечното производство во последните неколку години.

Се на се, сметам дека сите овие ситуации, барем статистиката покажува госпоѓо Бендевска се случувале со ист интензитет и обем и претходно, со тоа што сега е многу потранспарентно. Кога се случува тоа јавноста знае, за разлика од порано, кога било во интегрираниот систем на Електростопанство на Македонија, било подоцна, тие работи беа криени.

Значи, факт е дека има проблеми во енергетскиот сектор во Македонија, дека блоковите се застарени, дека се потребни инвестиции. Но, ако толку, навистина, се грижите за инвестиции во енергетскиот сектор и ако толку сте загрижени колку се губело јаглен во ТЕС Осломеј, тогаш само да ви кажам, со тоа што ја штитите позицијата на ЕВН во однос на измените на Законот за енергетика, за да се покријат комерцијалните загуби, Македонија губи годишно 2 милиони тони јаглен. Значи, еквивалент на 2 милиони тони јаглен е она што вие го штитите од аспект на ЕВН. 

До колку измените на Законот за енергетика не поминат така како што се предложени, Република Македонија губи 38 милиони евра годишно или еквивалент на 2 милиони тони јаглен госпоѓо Бендевска. Се андевам дека вам, а и на јавноста ви е сега јасно. Благодарам.

Бесим Догани: Ви благодарам господине Ставрески.

Госпоѓо Бендевска, дали сте задоволна од добиениот одговор или ќе поставите дополнително прашање? Повелете.

Весна Бендевска: Благодарам.

Знаете што е драма господине вице премиер? Кога вие сте толку нервозен и правите еден навистина неуспешен обид да дефокусирате прашање што мошне конкретно го поставив до вас. Не сакав до вас, но со оглед на тоа што по стоти пат господинот Груевски бега, претпоставувам заради присуството на лидерот на опозицијата, вие по должност, така ме убдеи господинот потпретседател, дека мора да одговарате.

Нашите податови говорат дека токму 4.107 гигават произведени часови се најниско ниво од 1991 година до денеска. 4.500 и нешто гигават часови беа 1998 година, 4.600 и нешто, дозволете, беа во 2005 година. Најниско е ова. Токму ова.

Е, па господине Ставрески никогаш толку испади во блоковите. Никогаш не се памети долги години вакви хаварии во Рудникот Суводол. Тоа се случувало од 1998 до 2002 година и по втор пат сега, кога ВМРО-ДПМНЕ има свое раководство. 

Кога се примопредаваа овие раководства, затекнат е внатрешен минус од околу 400 милиони денари. Во овој момент загубите што РЕК ги има инкасирано се 900 милиони. Ако, господине Ставрески, вашите кадровски партиски решенија за околу една година произведуваат загуби од половина милијарда денари, во текот на четиригодишното ваше претпоставено владеење, тоа ќе е поголема финансиска дубијоза отколку во периодот од 1998 до 2002 година.

И вие може сега да ме пренасочувате кон Законот за енергетика. Вие може да зборувате за ЕВН. Овде сте должни да зборувате за моменталната, актуелна ситуација во РЕК Битола. Вработените се чувствуваат несигурни. Вработените се чувствуваат загрозени од партиските орди кои ги вработувате токму вие господине, задолжен за тендерите во ВМРО-ДПМНЕ .

Ситуацијата е пресериозна. Прашањето е пресериозно за да го одговарате на навистина недоличен начин. Можам да претпоставам како ќе се потите и колку ќе сте нервозен  кога ќе ми одговарате токму на следните прашања. Повелете господине.

Бесим Догани: Ви благодарам госпоѓо Бендевска.

На вашето второ прашање исто така ќе одговори потпретседателот на Владата господинот Ставрески, повелете.

Зоран Ставрески: Почитуван пратеник Бендевска, 

Навистина е задоволство да се одговара на вашите прашања? Никаква нервоза не постои. Ми е големо задоволство кога вие поставувате прашања да одговорам.

Агенцијата за која зборувавте во вашето второ прашање, прв пат слушам во животот дека постои. Се распрашав да ми кажат колегите од Битола за што се работи. Очигледно не може на кратко да се соберат податоците. Ќе дозволите по писмен пат да ви доставам одговор, затоа што навистина по прв пат слушам за ова што го зборувавте вие. Не спорам дали е така или не, не можам да кажам ништо, ќе добиете писмен одговор.

Бесим Догани: Ви благодарам господине Ставрески.

На вашето второ прашање ќе биде писмено одговорено.

На вашето трето прашање исто така ќе одговори господинот Ставрески, иако беше упатено до претседателот на Владата. Или, писмено да ви се одговори?

Зоран Ставрески: Пратеникот ќе добие писмен одговор.

Бесим Догани: Госпоѓо Бендевска, вашето трето прашање ќе биде писмено одговорено.

Продолжуваме со пратенички прашања.

На ред за пратенички прашања е господинот Игор Ивановски, повелете.

Игор Ивановски: Благодарам потпретседателе.

Официјално моите прашања ќе ги поставам до претседателот на Владата? Ако во меѓувреме влезе, ќе одговори, ако не, се надевам дека по истиот начин ќе одговори потпретседателот на Владата Ставрески.

Моето прво прашање е поврзано со легендарниот и за жал сеуште отворениот и незавршен случај ОКТА. 

Ако главните актери од 1998 до 2002 година беа токму Љубчо Георгиевски и Никола Груевски, сега  има само една мала ротација, тоа е Никола Груевски  и Зоран Ставрески. Привремено се вклучуваат во тој дел, веројатно како спотери Рафајловска што сега е веќе во оставка, министерот за финансии Трајко Славески и сакам да елаборирам која е штетата што новиот договор, што е потпишан не случајно, туку многу намерно на 31 декември 2007 година, кога сите, вклучително и државната администрација и сите кои нешто значат во оваа држава се подготвуваат да ја пречекаат Новата Година, да тоа биде направено во попладневните часови, страмежливо соопштено, тоа апсолутно не е случајно, бидејки Владата која наводно, сака себе си да се прокламира за транспарентна, единствено тоа го прави само со трошењето на рекламните пари, сакаше целиот овој  случај да го скрие и забошоти.

Господине Ставрески, со вашето потпишување меѓу еден од останатите на овој договор ОКТА заедно со првичните бенефиции ќе заработи за 18 месеци 900 милиони долари. Господине Ставрески, спротивно на сите европски обврски вие на ОКТА и дозволувате да не го применува правилникот за квалитет на течни горива и во следните 18 месеци кое што и овозможува на ОКТА да продава најмалку 500 илјади тони неквалитетен мазут и најскап по тон во регионот. На ОКТА и дозволувате сеуште да произведува и да продава дизел кој што по стандардите еколошки е на нивото на Д2. Ако се сеќавате, ако проверите малку на берзата се купува во афричките држави, или евентуално во тешката индустрија, но затоа го купуваат македонските граѓани. Тоа само по тој основ се дополнува оној бенефит од 900 милиони евра кои што ОКТА ќе ги заработи. Господине Ставрески, на ОКТА меѓу другото и се дозволува сеуште да не го активира десулфуризаторот скандалозно притоа констатирајќи во вашиот договор каде што сте вие потписник дека сите инвестиции се направени. Ако сакате можеме и на крајот на оваа седница, или утре од сабајле да одиме заедно во Миладиновци да видите дека тој не  работи, а вие сте потпишале дека целата инвестиција околу тоа е затворена. Господине Ставрески ако се има во предвид дека ОКТА е продадена за 32 милиони долари за кои што сеуште не се знае дали сите се легнати во Република Македонија, а во исто време сте исплатиле 40 милиони долари на 31.12. и нето загубата е осум милиони, ќе добиеме господине Ставрески заедно и со оние бенефиции кои што тогаш Љубчо Георгиевски, а ги продолжи Никола Груевски се дадени до една спектакуларна сума од една милијарда и 200 милиони долари кои што од  моментот на ОКТА договорот во 1999 до моментот на завршување, ако нема нешто предвреме да се направи, а оваа Влада дефинитивно не, некоја друга ќе го направи тоа, со завршувањето на периодот во 2009 година загубата на македонските граѓани и економија ќе изнесува милијарда и 200, а добивката на ОКТА само по тој основ ќе изнесува 1 милијарда и 200 милиони долари. Ќе се согласите не да барате и да им пишувате на вашите колеги пратеници да измислуваат корупциски скандали, нека ги прочитаат фактите на интернет кои што ги објавуваат и експертите и оние кои што се занимаваат со овие случаи, ова е најскандалозниот, најкоруптивниот и најштетниот договор во транзиционата, или историјата на Република Македонија како независна и суверена држава. Затоа господине Ставрески, СДСМ уште пред речиси месец дена предложи во ова Собрание два закона. Едниот е да се намали ДДВ на нафтата и нафтените деривати од 18% на 5%, со што дефинитивно ќе се помогне во ублажувањето на ценовниот шок кој што ни се случува во последните 4 месеци. На тој начин цената на еден литар безоловен, или на еден литар дизел ќе се намали за најмалку 7 денари при постојната цена на нафтата. Второ, предлогот кој што беше направен е да се воведе целосна либерализација на пазарот на нафтените деривати. Моето прашање е господине Ставрески, зошто Владата на ВМРО ДПМНЕ ги одбива овие два предлога на СДСМ, на тој начин штитејќи го монополот на ОКТА не само штитејќи го, туку дополнително зајакнувајќи го и зацврстувајќи го. Денеска како резултат на вашиот договор во 1999 година зацврстен и продолжен со договорот од Нова година, македонскиот граѓанин плаќа во однос на цената и квалитетот најскапа нафта и бензин во регионот. Дури ни на Косово кое што нема дефиниран правен статус се користат поквалитетни горива. Да ве потсетам, дека и Косово го забрани увозот на овие нафтени деривати што ОКТА ги произведува токму во април месец кога требаше да биде воведен новиот правилник кој што не само што нема да биде воведен, туку ќе биде и продолжен, не само што на ОКТА и плаќате 500 илјади за мазут, туку со работењето на ТЕЦ Неготино вие најдовте и нов пазар, нов пласман. Значи, уште повеќе пари ОКТА тоа треба да го заработи. И после да не се чудиме зошто сите производи во Република Македонија земјоделски, производите во трговијата, услужните дејности растат. Не е само за тоа виновна, или можеби 5% е виновна светската берза. Па ние внатре во Република Македонија со вашата одлука да ја штитите ОКТА и нејзиниот монопол за што претпоставувам дека некој многу добро е награден, барем така беше во 1999 година, а добрите навики не се забораваат. Затоа господине Ставрески, оваа Влада не само што нема идеја да преземе нешто да го ублажи шокот кој што СДСМ го предлага со овие два закона, туку уште повеќе го зацврстува. Затоа господине Ставрески, кога, или дали, или зошто, не знам веќе на кој начин да ги поставувам прашалните форми бидејќи се одбиваат како од ѕид од вас. Владата на ВМРО ДПМНЕ ќе ги изгласа преку своите пратеници, или ќе ги поддржи двата закони кои што СДСМ ги предложи, да падне цената на нафтата и нафтените деривати, а со тоа и на топлинската енергија што е многу битно, и да се воведе целосна либерализација и ОКТА да биде еден од повеќето играчи на тој пазар, па ако има добар менаџмент и добро работи, а без поддршка на ВМРО ДПМНЕ, нека преживее и нека биде најдобра. 

Вториот случај, исто така упатен до премиерот Груевски, но во негово отсуство се надевам дека вие ќе одговорите, не знам дали и вие се најдовте таму, но се сеќавате дека пред новогодишните празници имаше недостаток на електрична енергија во приватната Кардиохирургија “Филип ИИ”. И за овој случај во рок од половина час, тоа можеме да го видиме на медиумите се појави премиерот Груевски, се појави министерот за одбрана Лазар Еленовски, министерот за здравство господинот Имер Селмани, не знам дали бевте и вие, не ве регистрираа камерите. Чудно ми беше како успеаја сите да се појават за 30 минути откако Жан Митрев прати такви заканувачки пораки во јавноста. Пред 15 дена на хирургијата на Клиничкиот центар кое што е столб на терцијарното здравство исто така имаше испад на електричната мрежа, немаше струја, цела хирургија не работеше, пола клинички центар немаше струја, па никој, почнувајќи од премиерот Груевски, ниту министерот за здравство ниту вие како заменик на премиерот, ниту некој од релевантните во Владата не се појави и да се загрижи. Но, затоа добивме закана и барање кое што беше потврдено од премиерот Груевски дека за случајот во “Филип ИИ” некој мора да понесе кривична одговорност. И веќе ја насочивте таа кривична одговорност спрема директорот на Воената болница, министерот за одбрана итн. На крај, Јавното обвинителство излезе со став дека во целиот случај нема потреба од кривична одговорност. И сега станува јасно зошто? Бидејќи ако се бара кривичната одговорност и малку сме објективни, т.е. вие сте малку објективни, таа одговорност треба да заврши кај Жан Митрев, бидејќи тој знаел дека треба да се направи реконструкција, бил известен, не ги преземал мерките. Рекоа дека заминал во Германија и веројатно тој излезе и рече: тука ќе престанам да оперирам. 

Затоа моето второ прашање до вас, преку вас до премиерот, ако вие одговарате. Дали за случајот за недостатокот, за испадот на тој случај, бидејќи беше побарана кривична одговорност и од директорот и од премиерот, таа одговорност ќе се побара и од страна на Владата на Република Македонија до директорот на приватната кардиохирургија, намерно ќе згрешев, ќе речев државната,бидејќи така и се однесува господинот Жан Митрев. 

Бесим Догани:  Колку што разбрав, вие имате две прашања. 

На првото ваше прашање ќе одговори господинот Зоран Ставрески. 

Зоран Ставрески:  Благодарам потпретседателе и му благодарам на пратеникот Ивановски за поставените прашања. 

Во однос на првото прашање вие дадовте поширока елаборација на случајот ОКТА за да на крајот поставите прашање кое што во основа и не е толку директно поврзано со самата спогодба со ОКТА, туку е поврзано и со некои други случувања околу движењето на цените на нафтата на светските пазари и слично. Така што по ист редослед јас ќе одговорам на прашањето. 

Значи, како што ви е познато со Одлуката на меѓународнот арбитражен суд вкупниот износ на побарувања што произлегува од арбитражната одлука и новостасаните побарувања кои што ЛПТ Балканика  ги има кон Македонија изнесуваат 94 милиони долари, во кои влегуваат 69 милиони долари според арбитражната одлука и 25 милиони долари на новостасани побарувања од 2004 до 2007 година.Арбитражната одлука е конечна, значи не може други варијации. Можеше само да се преговара околу тоа колкав износ на штета ќе се плати. Истовремено беше досудена и камата која што како што знаете заклучно со 1 декември 2007 изнесува приближно 16 милиони долари, односно 10 илјади долари дневно. Покрај финансиската штета одбивањето за доброволно извршување на арбитражната одлука ќе имаше и негативни политички реперкусии врз Македонија од аспект на имиџот на земјата за почитување на меѓународните договори и одлуките на арбитражниот суд на една европска земја. Верувам дека ниту ваша, а најмалку наша политика е тоа да оставиме имиџ на земја која што не ги почитува меѓународните договори, или правата на странските инвеститори кои што веќе се пресудени, за жал. Што е постигнато со Спогодбата за порамнување 2007 година? Значи, веројатно вие, а и јавноста многу  малку е запозната со некои работи. Но, добро е што денеска воопшто имаме шанса да дискутираме за ОКТА и верувам спогодбата, всушност таа шанса за ваква отворена дискусија е дадена со транспарентноста на Владата во објавувањето на самата спогодба, на арбитражната одлука и на основниот оригинерен договор од 1999 година со сите анекси. Господине Ивановски, вие имавте, односно вашата политичика партија 4 години да го направите истото ова и на еден транспарентен начин да ги објавите договорите и да се види кој, што направил во случајот на ОКТА и зошто одредени пенали се плаќаат. ќе дојдеме и до тоа. Во суштина добиени се со спогодбата за порамнување неколку позитивни работи за Република Македонија независно што во целина пак треба да платиме одреден износ. Меѓутоа, вкупно редуцирана е штетата што Република Македонија претходно требаше да ја плати како што кажав наместо 94 милиони долари, ние ќе платиме 40 милиони долари. Зошто е предизвикана таа штета, верувам и вас ви е доволно јасно и затоа го премолчувате тоа. Предизвикано е со неодговорно однесување на државните органи во периодот на 2003 година. Значи, целокупната штета од арбитражната одлука практично е настаната заради тоа што е прекршен договорот со ОКТА таков, каков што е, господине Ивановски. Тоа е меѓународен договор и мора да се испочитува. Значи, помала е штетата ако го почитувате, отколку ако го прекршите и ги нарушите правата на еден приватен инвеститор и во овој случај одлуката на арбитражниот суд ви го покажа тоа. Штетата е направена во 2003 година со сите други последици понатаму до 2007 година. 

Во однос на спогодбата второ што е постигнато кое што е многу битно. Согласност да се прилагоди договорот за купопродажба на ОКТА од 1999 година во делот во кој е предвидена гаранција за минимална потрошувачка на мазут од 500 илјади тони годишно. Се разбира во еден рок за преговори кој што изнесуваше неполн месец дена, не можеше да се постигне согласност за сите детали околу ова. Меѓутоа, за прв пат од кога е  потпишан договорот за ОКТА во 1999 година оваа Влада и потписниците на тој договор, како и целата Влада успеаа да го отворат тоа прашање изрично искажувајќи незадоволство со тој дел од договорот и укажувајќи дека тој дел од договорот е неприфатлив на долг рок за Македонија. Само тоа господине Ивановски, е конечно решение на целокупниот проблем со ОКТА. Во спротивно до 2019 година Македонија ќе треба да плаќа, доколку тоа не се отвори. Ние  успеавме тоа прашање да го отвориме и тоа прашање ќе биде предмет на разговори во следната фаза. Значи, ние ќе разговараме за деталите како да се намали обврската на Република Македонија за 500 илјади тони мазут потрошувачка. И во едно како што знаете, ние успеавме сите заостанати обврски по основ на прекршување на тој дел што сте ги направиле од 2003 до 2007 сега да бидат искомпензирани со тие 40 милиони платени се и тие обврски, односно нема долг по таа основа. Суштински приоритет за нас во иднина ќе биде ослободување од гаранцијата за потрошувачка на 500 илјади тони мазут годишно а не да се обезбеди потрошувачка на 500 илјади тони мазут, како што вие во вашите прес конференции упорно се обидувате да ја замаете јавноста. Значи, нашата цел во тие преговори ќе биде да се намали обврската на Република Македонија во однос на потрошувачката на мазут годишно, а не да се исполни. 

Понатаму, со спогодбата за порамнување обезбедена е неопходна писмена согласност од странскиот инвеститор за измена на спецификациите за квалитет на нафтените деривати во Република Македонија во прифатлливи временски рокови. Господине Ивановски, доколку го прочитавте договорот, основниот договор, посебно анекс Д од основниот договор потпишан во 1999 година, ќе видевте дека сите обврски на Република Македонија практично произлегуват од тој анекс договор. Значи, во тој анекс договор од 1999 година стои дека доколку Република Македонија еднострано ја промени спецификацијата за квалитет на горивата ќе ни се случеше истото што се случи и сега со Одлуката на арбитражниот суд. Повторно ќе дојдевме во ситуација да плаќаме пенали. Ние господине Ивановски тоа не го направивме во овој случај. Напротив, написмено имаме согласност од инвеститорот дека во одреден прифатлив временски период ќе се смени спецификацијата и дека до тогаш тие ќе постигнат повисок квалитет на горивата. Тоа е единственото можно што може да се направи кога имате таков договор каков што постои и анекс на договорот од 1999 година. Се надевам дека тоа ви е јасно, иако во политички цели вие можете да го експлоатирате на еден, или друг начин. Истовремено со спогодбата е постигнато од 1 февруарти практично ОКТА да произведува дизел горива според еуро 4 стандардот. Значи, поместувањето во прифатлив рок се однесува само на мазутот и на бензините за дизел горивата еуро 4 ќе биде имплементиран од 1 февруари. 

Во однос на десулфуризаторот, господине Ивановски, ако ги погледнете добро документите, ќе видите дека обврската за изградба на десулфуризаторот, односно со ваши зборови обврската да не се труе локалното население произлегува од 2004 година. 2004 година, 2005, 2006, 2007 година таа обврска не беше завршена, беше комплетирана на крајот од 2007 откако ние изричито побаравме од ОКТА тоа да се заврши до крајот на 2007 година. Значи, во текот на 3 претходни години вие сте имале шанса да го побарате тоа од инвеститорот. Зошто господине Ивановски, не сте го побарале веројатно вам ви е подобро јасно отколку мене. 

За ваша информација, Министерството за транспорт и врски веќе издаде градежна дозвола за десулфуризаторот. Значи, да одговорам во тој дел на полупрашање што поставивте. Министерството за животна средина исто така изврши контрола и констатира дека инспекцискиот надзор покажа дека се исполнети условите за издавање на дозвола и Министерството за економија конечно е последното кое што ќе го даде зборот од аспект на пуштање на постројката во употреба и таа посројка до крајот на овој месец ќе биде пуштена неформално во употреба а на 7 февруари и свечено ќе биде пуштена во употреба. Се надевам дека ќе ни се придружите тогаш и ќе се уверите самите дека она што вие не сте можеле да го остварите, сега е веќе реалност. 

Конечно треба да се постави едно прашање за кое што вие и јавноста веројатно ќе треба да побара дополнителни одговори дека во еден од анексите склучен на 30 декември 2003 година од тогашниот министер за економија, прифатено е зголемување на цената за преработка на еден тон нафта од страна на ОКТА од 27 на 29 долари. Штетите од ова верувам дека ќе можете да ги квантифицирате, бидејќи гледам дека се занимавате со некои математики кои што искрено да кажам и покрај тоа што дел од моите служби ги задолжив да слушаат што зборувате на прес конференциите, тешко можеме да ве разбереме и навистина е тешко да се сфати што собирате, што множите, што делите. Меѓутоа, гледам дека нешто се трудите да дојдете до некои броки. Расположени сме да седнеме заеднички да ги погледнеме вашите бројки и да видиме каде грешите. Сигурно е дека некаде грешите, но не можеме ни тоа да го утврдиме каде, затоа што е тешко да се разбере. 

Конечно вреди да се постави прашањето, колкава е штетата нанесена на Република Македонија со тоа што е дозволено да се покрене арбитражна постапка во Париз. Наместо преку преговори да се договори компензација со другата страна. Вие имавте три, четири години тоа да го направите. Зошто не го направивте, зошто тогаш не дојдовте до некое решение кое што ќе беше многу поповолно за Република Македонија. Се разбира, остануваат сите одговори на овие прашања да ги дадете во оваа, или во некоја друга прилика.

Но цената заради тоа што не го направивте тоа е 94 милиони долари штета, која ние ја сведовме на 40 милиони долари. 

Конечно одговорот на вашите прашања зошто и дали Владата на Република Македонија планира да го донесе законот, верувам дека мислите на намалување на стапката на ДДВ и безцарински увоз веројатно, господине Ивановски,тие нема да ги донесеме затоа што не се во согласност со нашата економска политика. Тоа е едноставниот одговор на вашето прашање, засега ние ја креираме економската политика. 

Бесим Догани: Ви благодарам гоподине Ставрески. 

Господине Игор Ивановски, повелете. 

Игор Ивановски:  Не сум задоволен. 

Господине Ставрески, јас предавам математика на Економскиот факултет и околу тоа можеме да дискутираме надвор, а службите кои би ги проверувале моите бројки кои што ги соопштив веројатно се оние истите служби што ги кажа дека има намалување и зголемување од 130% на цените на лековите? Ако се тие службите кои на вас и премиерот ви рекоа да кажете дека има намалување 130%, 200%, 600%, тогаш добри ви се службите, поддржете ги уште малку, ќе се забавуваме со нив во јавноста. 

Овие бројки кои јас ги кажав господине Ставрески се точни, за жал, и веднаш на поичетокот а пропо 2003, 2004, 2005, 2006 година, докаде сакате можеме да дискутираме, да ве потсетам дека укинувањето на штетните, коруптивните и криминалните одредби - треба да го слушат тоа и министерот за финансии - се направени од Уставниот суд на Република Македонија и пред себе ја гледаме изјавата на вашата правобранителка, значи таа која што треба да го штити имотот на Владата, државниот имот, Китанова, која што вие ја ставивте, која што вели меѓу другото дека на пример во Париз не земале предвид дека договорот е раскинат по Одлука на Уставниоти суд на Македонија, Китанова - правобранителка на Република Македонија - “Капитал”, истиот весник што го чита во моментот министерот за финансии. Толку околу 2003 година. 

Господине Ставрески, вие во Договорот во делот 3.1 членот 2 итн., сте се договориле ОКТА да ги зголеми производните цени на сите идни деривати кои ќе ги произведува и замислете, вие велите се договоривме со ОКТА да можеме да го менуваме правилникот и не баре тој е голем резултат. Вие со ваквото договарање со ОКТА правите од државата банана држава во која треба да бидеме среќни ако грчкиот газда се согласи да инвестира и како резултат на тоа Владата ќе му признае повисока цена на производите. Во  моментот господине Ставрески берзанска цена на тон мазут е 418 долари. Знаете колку е таа на ОКТА  во моментот што ја плаќаат македонските граѓани, фирми и земјоделци? 566 долари. 148 долари по еден тон, преведено во количината која и ја овозможувате на ОКТА, нешто да платите, нешто да пуштите во ТЕЦ Неготино се 133 милиони долари за една година. 

Господине Ставрески, тоа се бројките на интернет, отворете ги берзанските цени и ќе видите. 

На крајот на краиштата има ли поголем хипокризија од август месец 2007 година и со најновите предлози да бараме во ова Собрание да дискутираме за стариот договор со ОКТА и за новиот договор со ОКТА, вашите пратеници од десна страна не сакаат тоа да го направат. Ако толку сакате да дискутираме, да ви го дадеме тоа задоволство, веднаш, дајте нека гласаат, дајте претседателот на Собранието нека ги стави на дневен ред и ќе дискутираме не повеќе од еден ден, па ќе ги провериме математиките. И на крајот, ајде да поразговараме и за стариот договор. Јас навистина не сум толкав експерт за договорот од 1990 година, ама за тоа има многу експерти во вашата Влада и добро е да седнеме да поразговараме, бидејќи се согласувам, сето ова што ни се случува и плус ни се случува е резултат на 1999 година, а за тоа вие ќе знаете да ни потврдите. 

Бесим Догани: На вашето второ прашање исто така ќе ви одговори господинот Ставрески, повелете. 

Зоран Ставрески: Јас не сум сигурен дека слушнав прашање, освен коментр и не се согласуваме господине Ивановски, погрешен ви е заклучокот дека се согласуваме. Плаќањето на обврските е заради прекршување на договорот во 2003 година. Договорот од 1999 година е правната основа, а причината е прекршување на тој договор во 2003 година. Само да биде јасно дека не се согласуваме во целина во тој дел, односно непрецизно го формулиравте тоа. Ако имате прашање, а не ве разбрав, повелете уште еднаш да ми појасните што е прашањето. 

Бесим Догани:  Благодарам. 

Колку што јас регистрирав, вашето второ прашање беше зошто се одбиваат предлозите на СДСМ, така нешто. 

(Пратеникот Игор Ивановски бара: “за првото прашање да го доформулирам ако може”). 

Имавте време за тоа, но во ред, повелете и истовремено ве молам пократко. 

Игор Ивановски: Во една реченица само, бидејќи потпретседателот рече дека треба да се грижиме за имичот на Македонија во странство и да бидеме консеквентни, моето дополнително прашање е дали по примерот на изјавите на господинот Ставрески дадени во јавноста за некои други случаи, господинот Ставрески ќе побара Република Македонија да ја купи назад Рафинеријата ОКТА и конечно да можеме да раководиме на вистински начин како држава со Рафинеријата, бидејќи многу им е тешко на грчките газди, па мора Владата на ВМРО ДПМНЕ да ги алиментира по сите основи и тоа веќе не се брои во 1000 долари, туку во милијарда итн. Значи, допрецизирањето, се согласувам, дали господине Ставрески Владата на Република Македонија ќе побара да си ја купи назад рафинеријата ОКТА. Благодарам. 

Бесим Догани: Благодарам господине Иваноски.

Господине Ставрески, повелете. 

Зоран Ставрески: Одговорот е не. 

Бесим Догани:  Ви благодарам. 

Второто прашање беше одбивање на предлозите на СДСМ, така?

Повелете господине Ставрески. 

Зоран  Ставрески:  Благодарам и за второто прашање. 

Не бев јас таму, не само дека не сте ме виделе на телевизија, туку навистина не бев, така што дополнителни информации ќе побарам од службите што биле таму и ќе ви одговориме по писмен пат за тоа. 

Бесим Догани:  Ви благодарам господине Ставрески. 

Господине Ивановски, ќе ви биде одговорено писмено од страна на Владата. 

Повелете, процедурално, иако нема некое прекршување на процедурата тука, но се едно, имате право. 

Игор Ивановски:  Не констатирав дека потпретседателот Ставрески бил таму, поставив прашална форма, но ако вие свативте дека сум рекол ви се извинувам и очекувам многу опстоен одговор по ова прашање. Благодарам. 

Бесим Догани:  Благодарам господине Ивановски. 

Следен на листата е претставник на ДУИ, но за жал не гледам ни еден претставник на ДУИ во салата. Исто така, и господинот Фијат Цановски, не е во салата, кој е предвиден од листата на парламентарното мнозинство. 

Затоа пак е редот на СДСМ да постави прашање. За прашање е подготвена госпоѓа Радмила Шекеринска, повелете. 

Радмила Шекеринска:  Благодарам потпретседателе. 

Господин премиер, господа министри, 

Бидејќи имаме сега прилика во дебатата да ни се вклучи и премиерот, јас би сакала вниманието и на премиерот да го свртам повторно на една од неговите омилени теми, тема за која што лесно се договара, а многу тешко го убедуваме да дискутира и тема за која што веќе се отвори дискусија, а тоа е прашањето на Рафинеријата ОКТА и Договорот кој и втората Влада на Никола Груевски го потпиша. 

Меѓутоа, јас си имам малку поинакво прашање и од битката на бројки и цени ќе отидам во битка со многу побитни прашања и многу побитни исто така теми. Би сакала да чујам од премиерот на Република Македонија колку чини здравјето на македонските граѓани. Многу едноставно прашање бидејќи од страна на неговите колеги слушаме дека математиката вели дека здравјето на македонските граѓани има прилично ниска цена. 

Јас сакам да ви кажам на почетокот да не се грижите, нема да зборувам за договорот од 1999 година и вашата лична одговорност за склучувањето на овој коруптивен и криминален договор, сакам да се сконцентрирам на она што се случи на 31 декември 2007 година. 

Во изминативе неколку месеци откако повторно се отвори прашањето на ОКТА беа кажани многу лаги, ама беше кажана и една голема вистина. За жал, таа вистина дојде од грчка страна и чувме некаде кон крајот на годината, многу пред тоа да ни го соопшти нашата транспарентна Влада, од страна на првиот човек на бордот на директори на ОКТА дека со македонската Влада ќе се договори тивко и лесно. И би многу тивко, и би ептен лесно. Очигледно е дека за еден ваков договор навистина се преговарало во четири очи. Очигледно дека за еден ваков договор, и тоа го добивме директно од претставникот на Министерството за животна средина и просторно планирање, ниту “а” не било побарано како мислење од страна на ресорот кој треба да се грижи за нашето здравје и за здравјето на животната средина. 

Според она што го вели Дговорот од 31 декември, новогодишнот договор со ОКТА, ќе бидат дадени сите еколошки дозволи за ОКТА заз 60 дена и Правилникот кој што би требало да гарантира минимални еколошки услови ќе биде донесен дури после година ипол. Само за потсетување, еден таков правилник требаше да донесе Минситерството за економија односно Владата во септември 2007 година, и тоа беше пишано во нашата програма за прилагодување кон Европското законодавство. Министерството за економија си ја завршило својата работа, на 9 јули поднело Правилник, тој Правилник го усогласила Владата, го усвоила и за недела дена грчките газди се јавиле и кажале чекајте, ова не е усогласено со нас. И, срамотата да биде поголема, за не цели 11 дена, Владата мораше да носи нов Правилник, со кој повторно ќе и даде шанса на ОКТА со извонредно високо ниво на сулфур да продолжува да ги труе македонските граѓани. 

Денес слушнавме математика дека бизнисот бил одличен, дека сме заштедиле 30-40 милиони евра и дека треба да бидеме среќни затоа што добро се преговарало. Меѓутоа, прво, господине премиер сакам да ве прашам на кој начин одлучи Владата без тоа да биде покренато на судот, со ОКТА да се договорат дека штетите од наводното прекршување од 2004 година, до денес изнесувале 24 милиони евра. Зошто одлучивте така без судска одлука, за што некои денес се притворени, да одлучите да и ја компензирате наводната штета на ОКТА. На кој начин тоа го одлучивте? 

Сакам само да кажам дека според математиката која ни ја понуди вашиот вицепремиер испаѓа дека 50-те милиони наводно заработени, заштедени евра покажуваат дека здравјето на секој македонски граѓанин секој месец не чини ни еден долар. Кажете им го тоа на сите оние кои жиеат во околината на ОКТА. Кажете им го тоа на скопјани, кажете им го тоа на сите оние чие здравје сериозно и денес и после 10 години ќе биде загрозено, дека за нив Владата не дава ни еден долар месечно. Знаете што сака Владата да не убеди. Владата сака да не убеди дека заработила, не знам, 20 милиони евра. Еве, нека бидат 20 милиони евра. Знаете што се 20 милиони евра? Тоа се парите кои што ги давате за реклами на годишно ниво. Кога на едната страна ги стави парите кои што ги дава за реклами, а на другата страна на тасот здравјето на македонските граѓани оваа Влада се одлучи за својот партиски интерес. Можеби македонците и албанците и сите други ќе се трујат, ама македонската Влада нема да ги дава своите тешко спечалени пари за реклами, мебел, за луксуз итн. 

Второто прашање кое што сакам да го поставам се однесува на една иницијатива која ќе ја поздравам, а тоа е новата иницијатива на паремиерот, како што велат вон медиумите, да им пише на вработените во Министерство за внатрешни работи  и да им објасни дека полицаецот мора да вика “благодарам” и “извинете”. Јас сакам да почнам со тоа што ќе кажам дека целосно ја поддржувам ваквата иницијатива на Владата која и на припадниците на Министерство за внатрешни работи  сака да им порача дека граѓаните ја плаќаат нивната плата и дека тие се платени да се однесуваат културно и пристојно кон граѓаните. 

Меѓутоа, знаете како велат и во политиката и во животот, “не ме слушај што говорам, гледај ме што работам”, ајде да видиме што се работи во последниве барем месец дена. Еве што се сллучи пред не цел месец. Според пишувањата на медиумите, еден скопјанец, цитирам сега:”беше брутално претепан од 2 полицајци од обезбедувањето на премиерот Никола Груевски во центарот на Скопје пред очите на многубројни минувачи, меѓу кои и новинари. Тројцата полицајци од обезбедувањето на премиерот нападнаа скопјанец и додека дваицата го тепаа, третиот стоеше покрај џипот и ја набљудувше тепачката”. Сеуште цитирам: “Дневник дознава дека полицајците се возеле со службен автомобил, но тој не бил заведен во базата на Министерство за внатрешни работи, бидејќи бил од тајните возила на Управата за безбедност и контраразузнавање”. 

Сакам да прашам, бидејќи премиерот толку сака да им порача на полицајците да се однесуваат пристојно кон граѓаните, како вакви насилници преку ноќ станале дел од единицата за обезбедување лица и објекти, бидејќи чуме дека пред година и половина се вработиле. Како во оваа држава може некој да стане припадник на обезбедување на премиерот на државата, кој учествувал во тој избор? Зошто до ден денес сите имиња и презимиња не ни се познати, ама за овие или обезбедувачи или тепачи името не го знаеме. На кој начин и врз база на која професионална постапка согласно Уставот и законите, што би рекла министерката, биле избрани токму овие да го обезбедуваат премиерот. 

Сакам да прашам дали овој припадник на Министерство за внатрешни работи  ја изгуби својата работа, дали е избркан од своето работно место. Сакам да прашам како е можно припадници на обезбедувањето и зошто е потребно да возат автомобили од Управата за безбедност и контраразузнавање. Ние ги знаеме специјалните врски, ги гледаме секој ден, ама зошто баш во овој случај требало да има таква  врска не ми е јасно. Што се случува со двајцата кои наводно не учествувале директно во тепачката, туку како добри полицајци седеле, придржувале ако треба и гледале како некој е тепан. 

Госпоодине премиер, навистина велам дека иницијативата која што сте ја почнале е добра, навистина е добра. Меѓутоа, од една страна им пишавте на сите полицајци како да се однесуваат, а од друга страна им намигнавте на своите дека тоа за нив не важи, како што не важеше во случајов со “Процес”, како што не важеше со серијата тепачки во кои што беа и учествуваа припадници на Министерство за внатрешни работи  кои во последната година или две станале одеднаш преку ноќ од насилници припадници на Министерство за внатрешни работи . 

Мислам дека навистина е врв на лицемерие она што сега го сервирате на јавноста. Што е, полицајците ќе дојдат кај граѓаните и ќе им речат “добар ден господине”, потоа ќе почнат да ги тепаат, а на крај ќе кажат како што велите вие во писмото “ви благодариме и извинете на времето кое ви го одзедовме”. Дали е тоа однесувањето на полицијата кое што го очекува премиерот на Владата? Дали не сметате дека е лицемерие од една страна да пишувате писма во кои испраќате позитивни пораки, а од друга страна секојдневно да толерирате вакво однесување на насилници во сопствените редови. Дали е тоа лицемерие или е тоа политика гледајме, слушајме, ама не ме гледај. 

И на крајот, навистина господине претседател, доволен проблем е тоа што насилници ни го обезбедуваат премиерот. Не знам како е возможно насилници да дојдат и да работат преку ноќ во најелитните единици на Министерство за внатрешни работи. Меѓутоа, уште поголем проблем е кога премиерот со своето однесување и својата политика и своите послушници ги обезбедува насилниците. До ден денес сите насилници во вашиот круг останаа тајни и обезбедени заради вашето политичко влијание, заради вашата политичка одлука. Благодарам. 

Бесим Догани:  Благодарам. 

На вашето прво пратеничко прашање ќе одговори претседателот на Владата господин Груевски, повелете. 

 Никола Груевски:  Благодарам за прашањата на госпоѓа Шекеринска. 

Првото прашање, меѓу останатото, беше колку чини здравјето на македонските граѓани. Тоа нема цена, тука не можеме да зборуваме за никаква цена, здравјето нема цена. Но, ставено во контекст на сето она што беше кажано дека договорот бил лош, во четири очи, нетранспарентен итн., иако претходно било одговорено, сепак ќе сублимирам и накратко ќе кажам дека договорот беше преговаран од владин тим, заедно и со помош на угледни професори на Универзиетот во Скопје по Меѓународно право. Договорот е објавен на веб страница. Со договорот се заштедија 54 милиони долари, со арбитража има 69 милиони долари досудени и 25 милиони долари недосудени, а се однесуваат од 2004 до 2007 година, затоа што тој договор каков таков бил нарушен и како нарушен доаѓа до постапка на која арбитражата одредува дека Република Македонија треба да плати. Но во тие преговори се успеа да се намали долгот од 69 плус 25 милиони долари за вкупно 54 милиони договори. 

Она што исто така е важно да се знае е дека во 2004 година ОКТА требало да пушти во употреба тн., десулфуризатор со кој животите на граѓаните по околината на ОКТА и пошироко  навистина ќе беа во една подобра ситуација.

Меѓутоа, во 2004 година тие не го направиле тоа. И никој не ги казнил. Никој не побарал одговор, никој од Владата не реагирал. Луѓето во околината и во Македонија дишеле таков воздух каков што дишеле, иако во договорот стоело дека потребно е до 2004 година да се направи десулфуризатор. Се прашувам, зошто тогаш како потпретседател на тогашната Влада госпоѓа Шекеринска, не реагиравте. Зошто не излеговте да кажете дека истече времето кога може да нема десулфуризатор и дека веќе мора да го имаат. Ве немаше во 2004 година, ве немаше и 2005 година, ве немаше и 2006 година, ве немаше ни во меѓувреме. Сега, се јавувате да прашувате за здравјето на луѓето. Сега кога на 7 февруари, со целиот притисок што е извршен од наша страна ќе се пушти во употреба десулфуризаторот. Тоа се многу интересни прашања на кои што веројатно ќе дадете одговор. 

Со вклучувањето на десулфуризаторот ќе се реши проблемот на загадување на воздухот, кој што долго време од 2004 година наваму го очекувавме, а го немаше. Го немаше во мандатот кога и самите вие бевте потпретседател на Владата на Република Македонија. И секако, со целото свое влијание можевте да реагирате. Тоа би бил мојот одоговор во врска со ова прашање. Благодарам.

Бесим Догани: Ви благодарам господине Груевски. 

Госпоѓо Шекеринска дали сте задоволни од добиениот одговор,  или имате дополнително прашање, повелете.

Радмила Шекеринска: Не даде одговор, освен со тоа што ги избегна сите прашања кои беа поставени.

Најпрвин, господине премиер, треба да знаете дека од 2004 година натаму, на 4 пати рафинеријата ОКТА беше затворена, токму заради непридржување до дел од еколошките услови. Тоа за разлика од 2006 година до денеска не се случи. 

Меѓутоа, господине премиер транспарентен договор не се прави на 31.12., туку се објавува кога ќе почнат преговорите. 

Зошто три месеци господинот до вас не убедуваше дека ќе имаме жалба пред судот. Зошто не се сликавте на прес конференција да ни кажете еве ова се луѓето кои ќе преговараат и овие ќе бидат принципите за преговорите. Знаете што се случува пет минути пред Нова година? Корупција. Знаете што се случи на 30 септември 2002 година, откако ги изгубивте изборите? Вашиот потпис кога како министер за финансии ги простивте долговите на ОКТА пред Парискиот и Лондонскиот клуб. Тогаш се носат такви одлуки, кога се надевате дека јавноста нема да ве следи. Она што е јасно и тука сте малку неусогласени со вицепремиерот Ставрески дека во договорот кој што го потпиша вашата Влада, дефинитивно ставивте рокови. И според тие рокови ОКТА можеше да продолжи да не труе до 2006 година. Вие со вашите дополнителни договори им овозможивте овие рокови да ги продолжат. Косово денеска има подобар бензин, поквалитетен бензин и не дозволува ОКТА да го продава бензинот. Република Македонија фино ќе си седи и ќе ги чека 18-те месеци ОКТА да штанца нови и нови профити. Знаете како? Меѓународната кризна група во 2002 година, после интервјуто што го правеше и со вас како министер за финансии, констатира дека 15 милиони долари биле префрлени на приватни сметки, за да се покрие, односно за да се добие првичниот договор со ОКТА. Јас навистина се прашувам, колку на 31 ноќта пред Нова година 2007 легнаа пари и на чии сметки, бидејќи во случајот на вашата врска со ОКТА, ДПМНЕ е ОКТА. Ваша е очиглено врската со првите луѓе на ОКТА. Важи основното правило. Нема вечни пријателства, ама има вечни интереси. Очигледно е дека тие вечни интереси вие ги влечете уште од 1999, 2000, 2001 година. Сите оние години кога сакавте да не убедите дека не сте биле присутни на Влада и да не убеди господинот Ставрески дека проблемот бил што некој не го почитувал договорот. Да. Рафинеријата ОКТА не труе уште од 1999 година, кога на скандалозен начин ја продадовте. Не труе и вашето одбивање да дадете директен одговор, покажува и дека тоа било и со ваше знаење. Немам дополнително прашање.

Бесим Догани: Благодарам госпоѓо Шекеринска.

На вашето второ прашање ќе одговори премиерот Никола Груевски, повелете. 

(Се слуша реакција од место од страна на некои пратеници)

Господа јас реков на вашето второ прашање ќе одговори премиерот Никола Груевски, повелете господине Груевски.

Никола Груевски: Благодарам госпоѓо Шекеринска.

Јас ја разбирам вашата потреба да ме напаѓате и да избегнувате да го добиете одговорот со реченицата дека немате дополнително прашање. Очигледно поставивте многу прашања. Тоа го слушнаа сите, меѓутоа, ја користете процедурата да не можам да ви одговорам, за да не мората да одговорите зошто 4 пати сте ја затворале ОКТА, па потоа незаконски сте ја отворале ОКТА. Тој е многу интересен момент. Или зошто 4 години чекавте и не ги воведовте стандардите. Но, добро, да одиме, бидејќи не се согласувате да полимизираме повторно на оваа тема, да одговорам, ќе одиме на второто прашање. 

Второто прашање беше поврзано со еден немил настан кој што се случи во периодот пред околу месец дена, каде што надвор од работното време едно лице кое што е дел од поширокото обезбедување влегол во конфликт со друго лице, со кое што, како што дознав не официјлно имале некои стари нерасчистени меѓусебни долгови, односно нејаснотии меѓу себе и после тоа, како што треба да се случи, лицето уште пред да се утврди конечната вина кој е колку виновен, кој кого прв нападнал, зошто и како, веднаш штом воопшто се најде во една таква ситуација, тоа лице беше суспендирано, тргнато од тимот на обезбедувањето и е дадено пред Комисијата за отказ. Таа Комисија ќе одлучува што понатаму. Ќе утврди зошто е неговата вина, колку е неговата вина, како и ќе извлече мерка санкции. Така се прави во секоја држава кога такво лице ќе направи престап. Јас не можам да судам ако така направил и ако тој го предизвикал конфликтот, направил престап и она што следува во таква ситуација е прво, да се тргне од обезбедувањето, второ, да се суспендира и трето Министерството за внатрешни работи да си покрене процедура пред Комисијата за отказ. 

Меѓутоа, ме загрижува што излегувате со паушални навреди врз луѓе, без воопшто да ги познавате и без воопшто да имате некакви аргументи, велејќи дека насилници го обезбедуваат премиерот. Тоа е некоректно кон луѓето кои што си ја работат својата работа во Министерството за внатрешни работи. Како што некои луѓе си ја работеле таа работа во  времето кога бил друг премиер, па бил некој пред него, па ќе дојде некој по мене, така сега некои луѓе работат, живеат од тоа, одат на работа, издржуваат семејства, работејќи во Министерството за внатрешни работи и вршејќи си ја чесно и одговорно таа должност. 

Ако некој од нив направил некој престап за кој што редовна комисија во Министерството ќе расправа и ќе донесе одлука што да напави, тоа не ви дава за право да фрлате клевети врз сите луѓе што се занимаваат со оваа работа. 

Мислам дека во тој однос ќе биде коректно доколку се извините на сите што ги навредивте, нарекувајќи ги насилници. Ви благодарам.

Бесим Догани: Ви благодарам господине Груевски.

Госпоѓо Шекеринска дали сте задоволни од добиениот одговор, или ќе поставите дополнително прашање. Повелете.

Радмила Шекеринска: А имаше одговор? 

Бесим Догани: Тоа вие одлучите.

Радмила Шекеринаска: Господине премиер 4 месеци имате шанса ако сакате да говорите на темата ОКТА да ја закажат вашите пратеници седницата и вашиот претседател на Собранието. 4 месеци бегаат. И смешно е, ова да се обидувате да кажете дека имате аргументи, ама не можете да ги претставите пред Собранието. Еве да се договориме. Идната недела јавете му се на потпретседателот, на претседателот, закажете седница на ОКТА. Знаете ли колку има дискусија на таа тема. Ама бегате, како што бегате за хотелската ОКТА, како што бегавте за ТЕЦ Неготино, како што бегате за сите теми кои што допираат до бизнис интересите на првите луѓе околку вас. Затоа, ако сакате ОКТА, еве ја ОКТА. Ќе ја дискутирме без ограничување ни за вас, а богами ни за нас. 

Што се однесува до прашањето што претходно го поставив на ниту едно од нив не добив одговор. Зошто премиерот се уште го крие идентитетот на човекот кој ја злоупотребил неговата доверба. Зошто за се и сешто имаме имиња и презимиња во јавност, само за луѓето кои влегоа во “Процес” и беа припадници на Министерството за внатрешни работи, немаме ништо, освен иницијали. Зошто истиот случај се повторува и во оваа тепачка. Внимавајте, премиер на држава кој вели дека од полицајците бара пристоен однос кон граѓаните, тепачката која ја објавија медиумите, не опозицијата, која ја виделе на лице место, вака вели: полицаецот влегол во конфликт, заради нерасчистени сметки. Уште малку ќе почнеме да сочуствуваме со овие тепачки. Внимавајте, влегол во конфликт, не влегол во конфликт. Ние можеби денес имаме конфликт политички, ама тоа надвор се вели тепачка. Кога во тепачката ќе учествува полицаец, имаме сериозен проблем на манифестирање сила. А кога во тепачката ќе учествува ваше обезбедување, милион прашања се поставуваат. Главното прашање, како се случува во Министерството за внатрешни работи и вашето обезбедување да влезат луѓе кои имаат нерасчистени сметки и кои кога ќе го закачат беџот, чуствуваат сила да ги расчистуваат тие нерасчистени сметки. Тоа е вистинското прашање на кое вие денес не давате одговор. Вистинското прашање и единствениот одговор кој што ми го дадовте, тука морам да признам, е дека господинот полицаец кој што тепал граѓанин е се уште на работа. Се уште прима плата од истите граѓани кои што ги тепа. И најважно од се господине премиер, не ги менувајте тезите. Денеска во Македонија навредени се професионалците во Министерството за внатрешни работи, заради тоа што сите се избркани во секакви канцалариски дупки, за да во вашето обезбедување и во првите кругови на Министерството за внатрешни работи, влезат луѓе кои имаат нерасчистени сметки со многу луѓе кои што се насилни, кои што имаат досиеа, како што беше случајот во Теарце. Благодарам.

Бесим Догани: Процедурално се јави госпоѓа Благородна Дулиќ, повелете.

Благородна Дулиќ: Процедуралната забелешка е до вас господине потпретседателе, ве молам да се произнесам. 

Процедуралата забелешка е до вас потпретседателе, заради тоа што не го почитувате членот 40. 

(Реакции на пратеници од место)

Значи ли дека само пратениците од СДСМ можат процедурално. 

Бесим Догани: Ако сакате можам на сите колективно да ви дадам процедурално. Можете колективно тука.

Госпоѓо Дулиќ повелете.

Благородна Дулиќ: Значи, по однос на пратеничките прашања се применуваат одредбите од членот 35 до 42 од Деловникот.

Во членот 40 е пропишано дека пратеникот што го поставил прашањето, по добиениот одговор, има право да постави дополнително прашање.

Ве молам, да се придржувате кон овој пропис, со оглед што допуштате после добиениот одговор да се прават коментари на добиениот одговор и слушнавте овде дека се нарушува презункцијата на невиност, што е основно право во кривичната постапка. 

Според тоа, во иднина при поставување и одговор на прашањата, ве молам да се раководите од членот 40 според Деловникот. Благодарам.

Бесим Догани: Ви благодарам госпоѓо Дулиќ.

Госпоѓо Дулиќ очигледно е дека Деловникот има дефект во тој дел. Значи, како стојат работите. Ние според Деловникот сме должни да го прашаме пратеникот дали е задоволен од добиениот одговор. Пратениците тој дел го користат три минути да прават маркетинг. Тоа е сосема легитимно до делот кога ние ќе го смениме Деловникот. 

Господинот Александар Николовски процедурално, повелете.

Александар Николовски: Благодарам потпретседателе.

Јас би сакал процедурално да реагирам во делот на оваа седница.

Имено, колешката Радмила Шекеринска изнесе бројни обвинувања и навреди кон припадниците на Министерството за внатрешни работи и не најде доблест да се извини. Денес илјадници полицајци не гледаат, денес илјадници припадници на Министерството за внатрешни работи не гледаат, кои што чесно работат, кои што чесно заработуваат, кои што помеѓу другото обезбедуваат ние мирно да работиме тука, го обезбедуваат мирот во оваа држава и денес беа навредени. 

Барам од колешката да се извини од навредите кои што ги упати, заради тоа што ги нарече криминалци, насилници, тепачи итн, премиерот побара да се извини, таа не го стори тоа. Ова е навреда за целото Министерството за внатрешни работи. Не заслужуваат луѓето кои што го чуваат мирот и безбедноста во оваа држава, да имаат таков однос од лидерот на опозицијата. Благодарам.

Бесим Догани: Ви благодарам господине Николовски.

Само да и одговорам на госпоѓа Филипова дека се работи одговорот на господинот Николовски за членот 87 каде што тој мисли дека ...

(Реакции на пратеникот Макрадули од место)

Ве молам господине Макрадули, не му се обраќајте на генералниот секретар. Господине Макрадули, ве молам, почитувајте го членот 87. Јас ве молам, ги молам и од собранискиот канал кога патениците ќе реагираат од место, камерите да се свртат кон нив, да ги види целата јавност како бурно реагираат. 

Сега за да се смират страстите, давам 10 минути пауза. 

(Пауза од 19,50 часот)

(По паузата)

Бесим Догани: Ги молам пратениците и претставниците на Владата да влезат во салата.

Продолжуваме со работа.

Процедурално бараше госпоѓа Радмила Шекеринска, повелете.

Радмила Шекеринска: Најпрвин, процедурално би сакала да протестирам господине потпретседателе заради тактизирањето кое што го правите со паузите. Мислам дека беше јасно дека некој од пратениците навистина излегоа вон од процедурата и наместо на нив тоа да им го укажете, вие одлучивте да ја прекинете седницата ако може да купите уште десетина или петнаесет минути во кои нема да има пратенички прашања. Меѓутоа, бидејќи од мене се бараше извинување јас сакам да одговорам на следниот начин. Мислам дека пратениците сега веќе заедно со Владата  треба да се засрамат. Мислам дека треба да се засрамат, заради тоа што ставија знак на еднаквост помеѓу вакви, ќе повторам, насилници кои не знам од каде успеале да упаднат во Министерството за внатрешни работи преку ноќ и кои што сметаат дека беџот кој што го имаат им овозможува да се однесуваат како шерифи. Беџот кој им го дал тоа е прашање на одговорност, секаква одговорност. Но, тоа што имаат беџ нема да го спречи никој објективен граѓанин да не ги нарекува со вистинското име. Ако еден полицаец припадник на обезбедување на премиер пред очите на многубројни граѓани и новинари излегува од автомобил и тепа, замислете тепа граѓанин на Република Македонија, ја зема правдата во свои раце, ја користи силата која што ја дал очигледно или минстерката или премиерот и тепа граѓанин, за него нема никакво друго име, освен насилник. И, жалам, што тоа Владата не го констатира, како што не го констатираше ни во случајот со Процес, каде што рековме дека со тоа се даде главен сигнал. Господине претседателе на Владата, наместо сега да говорите, наместо да пишувате писма, можеби требаше да ги соберете сите луѓе кои вие лично сте ги донеле во Министерството за внатрешни работи од улица преку ноќ да се претставуваат како полицајци, а се далеку од професионалци и да им кажете дека времето на дивиот запад е зад нас и дека не смеат така да се однесуваат. Тие вашиот сигнал правилно го протолкуваа. Влегоа во дискотека и на очиглед на цела Македонија истепаа деца. Што беше казната? Сите се со непознат идентитет, сите ги снимаа од позади, само видовме дека се кратко шишани и дека имаат дебели вратови и денес претпоставувам дека работат повторно некаде на важни функции. 

Она што е јасно и за што треба да се извини премиерот и министерот за внатрешни работи е што на вакви луѓе им даде моќ и им даде сила. Јас да ви кажам дека за едно нешто ќе се извинам. Кога СДСМ ќе победи после вакво насилно владеење на ВМРО-ДПМНЕ и ДПА кој секогаш не носи кон тепачки улични, кога СДСМ ќе победи како премиер ќе им се извинам на многуте професионалци што дозволивме вакви насилници да го каљаат нивниот углед, иако тие самите не носат вина за тоа. Благодарам.

Бесим Догани: Благодарам госпоѓо Шекеринска.

Што се однесува до паузите, јас го имам правото да оценам кога треба да дадам пауза и тоа го направив. 

Втора работа јас намерно не ве прекинав за да се види кој е виновен или не во ова Собрание. Вие зборевте три минути и 12 секунди, значи говоревте 12 секунди повеќе како важна личност во државата, шеф на опозицијата треба да знаете дека процедуралното изнесува три минути. Од тие три минути и 12 секунди само 20-тина секунди зборувавте за процедура, сето друго, се извинувам што пак ќе ви кажам, беше политички маркетинг. Но, за тоа одлучивте вие самите, ако мислите дека граѓаните на Република Македонија не знаат веќе да разликуваат што е процедурално, а што не е, што е добро водење на седниците, а што не е, тогаш тоа е ваше право. Јас нема да ве прекинувам. 

Следен на ред за процедурално нема.

Тогаш продолжуваме понатаму, право на пратенички прашања имаат пратеничката група на СДСМ.

Господинот Владо Бучковски, повелете.

Владо Бучковски: Благодарам потпретседателе.

Почитуван претседателе на Владата имам неколку прашања до вас, верувам дека ќе стигнам до три прашања.

Првото прашање, една од најстрого чуваните тајни во Република Македонија беше името на компаниите кои работат за вас односно даваат советодавни услуги и за делот на односите со јавноста. Долго време се шпекулираше за работата на една бугарска команија Пиер-агенција која работи негативната кампања, но до ден денес не го разбрав нејзиното име и затоа прашањето е за Агенцијата за која разбравме преку претседателската кампања во Србија дека работи за Владата на Република Македонија. Значи, според кажувањата на тимот на претседателскиот кандидат Томислав Николиќ, за него се ангажирани американците од Пиер-агенцијата ГИЛЕСПИ за која медиумите шпекулираат дека чини меѓу 2 до 3 милиони евра, а оваа Агенција е преставена во Република Македонија  преку Џејсон Никоп. Официјални извори од Србија споменаа дека оваа Агенција претходно работела кампањата за парламентарните избори за види чудо, Додик во Република Српска, за Томислав Николиќ радикалот во Србија и за конзервативната Владата во Република Македонија. Моето прашање е колку чинат услугите на овие Пиер-агенти и дали е точно дека нивната цена на годишно ниво се движи меѓу два до три милиони евра. 

Второто прашање е повторно до вас претседателе на Владата. Инспириран од ова што е направено на 31 декември бидејќи немаме можност на посебна седница да расправаме јас ќе се држам на еден елемент. Тоа е спектакуларниот успех или спектакуларниот криминал кои го имаат со ваше веројатно сознание направено, овие тројца, Зоран Ставрески, Вера Рафајловска и Трајко Славески. Значи, досега е незабележано на овој начин да настанала компензација. Значи, или овие тројца се кандидати за нобелова награда за економија и треба да ги номинираме, или полесно кога е доделувањето на оскарот во јануари да им го дадеме оскарот за најкорумпирани за 2007 година. Мислам дека многу работи овде се не јасни. Значи не постои според ова што го имаме на веб-страницата на Владата податок каде што може да осознаеме кои се тие експерти за кои говореше потпретседателот Ставрески. Дали е вклучен јавниот правобранител, бидејќи условно речено тој е адвокат на Владата и ги штити државните интереси. Дали тој даде согласност за втората компензациона зделка за која грубо пресмета мојот ценет колега Игор Ивановски дека само во разликата на цената на мазутот, ако е тоа договорот, за 18 месеци ако работи по полн напон ТЕЦ Неготино, само на тој начин ние ќе потрошиме 500 илјади тони годишно. Пресметката што е направена е дека на тој начин 900 милиони евра ќе заработи грчкиот партер. Значи, или е тоа мотивот каде што веќе се шпекулира за процентите кои се во игра не знам. Дали онаа замрзната насмевка и ексресното повлекување на Вара Рафајловска се должи со овој нејзин потпис, што ќе каже мојот ценет колега професор Трајко Славески, не знам што ќе каже веќе популарниот мистер тендер не ни битно, затоа што овде повеќе мириса нема тројца еминентни економисти кои заслужуваат да бидат номинирани за нобелова награда за економија, туку мириса на корупција. Значи, не постои досега во македонската еконимија поуспешно компензациона зделка. Од правен аспект гледано не постои можен начин да направите судско порамнување или вон судско како што е во овој момент каде што имате извршен наслво и да не ги калкулирате каматите, туку види чудо, испаднало, почитуван претседател на Владата како основ за надомест на штета од 94 милиони долари вашиот потпис на оној веќе легедарен допис што веќе го испративте до Џет Оил Мамидакис каде што тврдите дека заради Вис Мајор виша сила се прекинува договорот што го имал за стратешко партнерство и снабдување на нашата држава од страна на Џет Оил, што се покажа со неколку експертски мислења што се дадоа дека не може склучувањето на договорот на вашата претходна Влада со ОКТА да биде Вис Мајор. Зошто испадна овој основ. Дали некој се плаши или вие тоа вешто го направивте и за тоа кога ќе дојде време ќе ви оддадам признание. Значи, вие се уште не знаејќи како ќе се одвива истрагата која е на дело за ОКТА успешно како што некој смета дека со поништувањето на тендерот со ТЕЦ Неготино нема штета, вие сте условно речено чист. Значи овие тројца потпишале дека вие немате нанесено штета на државата од висина од 25 милиони долари и тоа е ваш голем успех. За тоа ви честитам. Значи, Никола Груевски не е веќе еден од причините зошто Република Македонија плаќа 94 милиони долари оштета односно според овој спектакуларен договор компензационен, компензација на столетието, што е, еве јас велам ако не биде доделен оскарот во февруари, јас ќе напишам до нашите ценети пријатели од Шветска да ги номинираме овие тројца економисти да добијат нобелова награда.

Значи, такво нешто треба да се патентира и да знамеме како можете на извршен наслов што студент на право втора година знае дека тука нема бегање. Евентуално може да се приговара за каматите дали биле вакви или онакви, либор, затезни, какви камати, но за основот да се избрише основот тоа се 25 милиони долари штета што вие сте ги направиле, тоа е незабележано. Но како и да е очекувам до вас да ми кажете дали вие верувате дека овие тројца економисти заслужуваат нобелова награда за економија или имате некои тајни кои на таа седница која ја најавувате ќе разговараме отворено, затоа што овде се уште имаме можност. Гледам на страната пет, па ние всушност уште можеме да се попишманиме. Вие еднаш се пишманевте. Дајте да видиме да ја искористиме варијантата за пишмалак. Убаво сте напишале 19 бидејќи паѓа во сабота, па се погоди Водици, ние всушност од денес го спроведуваме овој договор. Ние всушност не знаеме што се случува овде. Ние од денес во следните 10 дена до крајот на 31 јануари имаме можност да се повлечеме од овој договор. Вие сега се смеете, знаете повеќе од мене, но кој последен се смее, најслатко се смее господине претседателе.

Минувам на третото прашање кое не е за смеење.

Бидејќи се договоривме со вас, затоа што министерот за внатрешни работи не сака да комуницира со мене сите прашања што се поврзани со безбедноста, а бидејќи веќе Лазар Еленовски гледам денес разговара со некои експерти во Лондон, кој знае што сиротиот разговара, на место овде да дојде да даде некој одговор, јас ќе се навратам на она што беше почеток на оваа седница. Тоа е хелихоптерската несреќа. Не сакам да шпекулирам додека не заврши истрагата. Но, да фрлиме една нова светлина на истрагата, затоа што никој тоа не го споменува. Имам неколку извори кои можеби мене ме доведоа до заблуда. 

Моето прашање е следното, дали хелихоптерот, МИ-17 кој се сруши на 11 јануари на месноста Катлановски Блаце учествуваше во операцијата на полициските специјални единици во Бродец. Дали овој хелихопер тогаш, според информациите на КФОР кои беа погрешни и за кои тврдеа дека се срушил, всушност тогаш бил погоден. Дали е тоа точно? Значи, разговаравте со потпретседателот Ставрески, дали хелихоптерот што се сруши, вие би требало да знаете, учествуваше во операцијата Бродец и дали беше погоден. Затоа што, потврдени се информациите дека еднаш веќе овој хелихопет за трагичниот настан смрта на Тоше Проевски, беше повлечен од Босна, отиде на Нова Градишка и ги донесе неговите посмртни останки овде. Уште еднаш повторувам дали по втор пат со одлука веројатно на министерот за внатрешни работи или со ваша одлука овој хелихоптер е повлечен од мисијата од Босна, дошол во Република Македонија, ја спровел мисијата, наводно вечерта не се вратил затоа што имало магла, виден е во тој период покојниот пилот во Куманово, што значи тоа е уште една индиција дека е можно ова што се говори. 

На крајот да не должам многу, дали тоа можете да го кажете или би се задоволил ако не можете да одговорите на ова, ќе соберете барем вие храброст писмено да одговорите, за да може да се фрли една поинаква светлина на овој трагичен настан. Благодарам.

Бесим Догани: Ви благодарам господине Бучковски.

На вашето прво прашање ќе одговори премиерот Груевски, повелете.

Никола Груевски: Благодарам на прашањето на господинот Бучковски.

Во врска со првото прашање поврзано со извесна Агенција, не го разбрав точно името, Владата нема ангажирано таква агенција. Доколку МНР имаат, тие писмено ќе ви дадат одговор. 

Бесим Догани: Ви благодарам господине Груевски.

На вашето прашање ќе биде писмено одговорено, но ако сакате да го коментирате првиот дел, повелете.

Владо Бучковски: Ќе се задоволам и со писмен одговор, но не верувам дека во ваква контролирана Влада би можел господне претседателе некој без ваше знаење да троши 2 до 3 милиони долари за консултански услуги. Иако верував дека на моменти се гледа, да речеме, летоска додека бевте вие во Грција на одмор импровизираше Ивица Боцевски кога мислеше дека е тој претставник на Владата, па ни рече дека гранатирањето на Владата е терористички напад. Се виде дека тоа не го правеше со Пиар-агенција. Но, ова што го правите и вчерашното ваше писмо се гледа дека е, како што велат Американците бај д бук, значи според стандардна норма како се води кампања. Тоа не знае да го прави портпаролот на Владата Боцевски. Тоа не знае да го прави и сега заборавив како се викаше тој што формално беше портпарол на Владата претходно од ДПА, затоа што ДПА има портпарол, затоа што Вето Ибраими ниту тој, ниту Ивица Боцевски може да потрошат два до три милиони долари за една таква агенција. Затоа, со внимание ќе го проследам вашето писмо каде што верувам дека ќе најдам и одговор, да речеме зошто се откажавме од услуги на еден лобист како што е Бру Џексон, а сме ангажирале вакви консултанти, за кои во американските кругови се говори дека е симптоматично ако е точно. Минатата недела бевте веројатно зафатен со сите овие настани, трагичните настани, не сте го забележале или требало да ви каже Боцевски или кој ги следи медимуите, официјално беше соопшено на три дена пред затворањето на кампањата за претседателските избори дека чудно овој пат радикалите имаат позитивна кампања која заличува како да е правена според Холивудски сценарија. Потоа излезе шефот на неговиот изборен штаб и рече, да ние имаме ангажирано американци, тие американци веќе работат во регионот, работеа за колегата Додиќ, работата и за македонската Влада. Ве молам, проверете, тоа беше кажано јавно на сателитскиот канал на РТСрбија, го имаше и во изданието на Политика и на сите оние кои според она што гледа дека ги следат вашите Пиер-агенти веројатно не поминало незабележано. Благодарам.

Бесим Догани: Ви благодарам господине Бучковски.

На упатените прашања ќе одговори господинот Груевски.

Никола Груевски: Значи господне Бучковски јас уште еднаш сакам да ви потврдам што се однесува до мене и до министрите и нашето однесување воопшто, вклучувајќи и во јавноста, ние немеме ангажирано агенција за такви активности да не подучува како да се однесуваме со јавноста. За тоа сакам да ве убедам да сте сигурни во тоа. Таква агенција немаме ангажирано како Влада или јас како премиер, која што ни кажува какво писмо да напишеме, што да пуштиме во јавноста, како да одговориме на вашите прашања, тоа го правиме по наши анализи, искуства итн. 

Што се однесува до логистички куќи, реков ако има нешто конкретно МНР ќе ви одговори. Знам дека тие говореа за ангажирање на лобистичка куќа исто како и многу влади во Европа што го прават тоа, доколку има такво нешто, доколку е баш таа, јас сега напамет не ги знам, доколку е баш таа, за тоа ќе ви биде доставен одговор.

Инаку, подучување за односи со јавноста таква куќа за внатрешната јавност тука, за тоа немаме ангажирано таква куќа. И, не се мачете вака да мислите дали е таа агенција или онаа агенција, нема таква агенција., нема ни фабрика, ни ништо. 

Бесим Догани: Благодарам господине Груевски.

Никола Груевски: Не знам кој со кого вечерал, јас ви кажувам дека ангажман, не знам кого сте сретнале, ангажман за таква куќа нема, ниту на било каков вид на фабрика. Благодарам.

Бесим Догани: Ве молам, господине Груевски ако може да му одговорите на второто прашање на господинот Владо Бучковски, повелете.

Никола Груевски: Благодарам.

Во врска со второто прашање што беше малку тешко да се дефинира, бидејки имаше многу бројки што врска немаат со реалноста, обвинувања, клевети и т.н., но добро, тоа е дел од вокабуларот на господинот Бучковски. Тој повеќе говори за него отколку за тие што ги напаѓа. 
Јас ќе кажам само дека луѓето што работеа на овој договор професионално си ја завршија работата и ова не е компензационен договор, тоа е редуцирање на износот што Република Македонија  требаше да го плати заради нарушување на договорот кој настана во периодот кога СДСМ беше на власт. 
Инаку за ваша информација, на договорот работеше тим на експерти и тим на министри. Меѓу нив имаше и ваши колеги од Правниот факултет, на пример професорот Тони Десковски кој дури присуствуваше и на седницата на Влада кога се усвојуваше договорот од страна на Владата. Така што, во ред е, вие треба политички да се афирмирате, да нападнете, јас тоа го разбирам, но треба малку повеќе фактите да ги фатите, малку пореално да биде кога се напаѓа, кога се излагува па се плукаат луѓе, им се измислуваат имиња и т.н. Значи блага врска нема тоа што го кажавте. Се работи за договор со кој се редуцира износот што Република Македонија треба да го направи како резултат на тужба, заради прекршување на договорот во периодот во кој СДСМ владееше. 

Инаку, што ли не кажавте, дека ќе се јавите во Шветска да оргирате за оскар. Можеби, со оглед на вашиот висок кредибилитет, можеби навистина ако се јавите во Шветска за некаков оскар за корупција, ќе имате и успех во тој правец, да лобирате кај некого, но не би навлегувал во тие работи, навистина би било добро друг пат да бидете поподготвен со бројките и со сите обвинувања. Благодарам.

Бесим Догани: Ви благодарам господине Груевски.

Господине Бучковски дали сте задоволен од добиениот одговор, или ќе поставите дополнително прашање. Повелете.

Владо Бучковски: Почитуван претседателе на Владата, верувам дека кога ќе си заминете од власт, на оваа тема ќе напишете докторат затоа што очигледно вие сте менторот на овие тројца за кои, освен за професорот Трајко Славески, направив ограда, не верувам дека би ставил потпис на вакво порамнување. Значи станува збор за порамнување.

Во претходниот одговор го спомна терминот компензација, вашиот потпретседател, додека вие бевте на состанок, веројатно со Нимиц. 

Го спомнавте колегата Тони Десковски.Се задскривавте минатиот пат, како министер за трговија зад еден друг мој професор, сегашен декан на факултетот, но тој не го стави потписот и и донесовте на оваа држава штета од 94 милиони долари. Не го злоупотребувајте Десковски,  не да го викате на секоја седница, ако сакате, неговата сопруга седи во  кабинетот на Претседателот Црвенковски, па таа не излегува во име на Кабинетот на Претседателот да носи одлуки. Така што, вие покажавте знаци на нервоза, големи знаци на нервоза. Не вадам јас од рака бројки, ги читам бројките овде, тоа што е најсимптоматично. Грците знаеме дека се тврди преговарачи вие заборавате јас не сакам да ја злоупотребувам говорницата, но да кажам да, при нашетоа примопредавање еден документ кој ви го оставив да го гледате со должно внимание, беше понудата на Грците да имаме порамнување. Тогаш беа ангажирани многу поголеми експерти од Тони Десковски кои рекоа дека тоа е штетно за интересот на Република Македонија. Јас само до тука, не одам понатаму. Затоа ме чуди кога дадовте на овој волшебен тим кој повторно го предводи волшебникот Ставрески, тој се најде најумен од сите и успеа да искомпензира нешто што е на граница на дозволеното. Ќе беше рушливо на било кој суд, затоа што има еден институт Лезио Енормис. Тоа вика не може некој да се договара ако го оштетиш другиот повеќе од половина. Значи јас сум се подготвувал и сериозно ќе ја следиме оваа тема затоа што, за разлика од вас што вероватно имате многу работа, како што велите работите во две смени, а втората смена почнува меѓу 12 и 13 часот. Сериозно погледнете, еден ден дојдете порано во Кабинетот и погледнете што ова волшебно трио правело за да дојде до компензација, што е незабележано. Нема правна можност да испадне правниот основ, а правниот основ беа, по вашиот договор, тогаш за Висмаел 25 милиони долари штета за Република Македонија.

Бесим Догани: Ви благодарам господине Бучковски.

На вашето трето прашање ќе одговори премиерот Груевски, повелете.

Никола Груевски: Дали хеликоптерот бил погоден во Бродец?

Јас немам информација дека некој хеликоптер бил погоден, бидејки ако е погоден треба да биде срушен, така што немам таква инфорамција дека бил погоден или што друго се случило и дали воопшто тој учествувал таму. Така што не можам да ви одговорам на тоа прашање кој хелихоптер каде се наоѓал, во кое време летал. Дознав дека дошол од Босна и дека го одржувале силите на европската мисија АЛТЕА и дека го користеле таму тој хелихоптер и го дале на употреба за да се вратат војниците што ги снајде таа несреќа што ги снајде. Така што, не можам да кажам ниту дека е вака, немам ваква информација. Можеби вие имате некоја информација. Но, јас таква информација не сум добил. Има истрага, вклучени се институциите на системот, можеби има нештонеправилно, ние не можеме однапред да кажеме што било и како било. Ние ги ангажиравме сите сили на државата што се задолжени за истраги да направат истрага. Тие ќе одговаат на сите отворени прашања. Благодарам.

Бесим Догани: Ви благодарам господине Груевски.

Господине Бучковски дали сте задоволен од добиениот одговор или ќе упатите дополмнително прашање, повелете.

Владо Бучковски: Почитуван господине претседател Груевски, ќе говорам сега во духот на бонтонот што го препорачувате за државните службеници.

Јас како пратеник со мојата маленкос најпрвин да се извинам што ви одземав 20 минути од вашето драгоцено време. Но, да ги искористам и последните мои две минути, да ве замолам многу посериозно да го погледнете овој случај затоа што не сте сериозен во овој момент. Ги гледам онолку колку што можам, не можам да издржам 11 часа пред малиот екран и да ги гледам вашите дирекни преноси, оние пародии што ги правите од седница на Владата. Искрено речено, за мене е понижувачки вака да се однесувам кон членови на Владата, но вие го имате тој стил на работа и не верувам дека тој стил на работа што го наметнавте ве доведува во позиција да не може да одговорите, од двата хеликоптери што ги имаме М-17, дали сте издале наредба додека бил едниот од нив во мисијата ЕУФОР, да се врати во Македонија и не ми рековте дали бил вратен и претпоставувате дека ако бил погоден и падот ќе биде доказ дека е погоден. Не е така, тој има заштита да не може да биде срушен, освен ако не биде гаѓан со стингер. Вие најдовте таму, ако е точен оној арсенал од оружје, стингер, но не бил гаѓан со стингер. Значи уште еднаш, затоа што не инсистирам, сега да не ја преминеме границата што треба да се кажува на јавна седница, што на тајна. Мислам дека оставате преголем простор за шпекулации. Скоро стопосто се инфорамциите дека паднатиот хелихоптер летал од Скопје до Бродец и дека гонаправил десантот на нашата специјална полициска единица. Требаше да ви дошепне, затоа што за многу помалку битни работи, ви кажува министерката Јанкуловска, но во овој момент вие одбравте да кажете дека веројатно јас нешто бладам. Не бладам, ве прашувам крајно сериозно, затоа што е сериозна темата. Ние за ОКТА ќе се тепаме до избори и после избори, за други прашања исто. Ова е сериозно прашање и значи не да ја попречуваме истрагата, туку да посочиме дали во сите овие напливи на шпекулации е точно или не е точно, дали е тоа согласно договорот што го има Република Македонија со ЕУФОР, можно ли е тој што летал во тој период со знамето на ЕУ, со ЕУФОР да доаѓа овде, да ја извадиме налепницата, да ставиме наше знаме или МВР одлучило така да бидеме поневидливи па да летаме под знамето на ЕУ. Не знам, многу неодговорени прашања.

Бесим Догани: Ви благодарам господине Бучковски.

(Од место се јави министерот Трајко Славески и бара збор деловнички)

Деловнички немате право господине министер. Јас се извинувам, но такви напади се случуваат секојдневно, така што неи веќе сме навикнати, не обраќаме ни внимание.

За поставување на пратеничко прашање редот е на пратеникот Цветанка Иванова, повелете.

Цветанка Иванова: Благодарам.

Јас  ќе поставам три прашања.

Првото прашање го упатувам до министерот за трруд и социјална политика.

Почитуван господине Мешков, знаете дека јавната установа Завод за заштита и рехабилитација бања Банско е единствена установа која згрижува лица со телесен хендикеп. 

Минатата година заедно јас и вие, кога беше пожарот и кога изгоре целосно домот, ги посетивте штитениците на оваа установа и тогаш тие ни ги кажаа условите во кои живеат и условите кои со елементарната непогода настанаа дополнително. Прашањето сега е, да не речам 100%, но 95%штитеници и практично јас од мојата уста овде ги пренесувам нивните прашања.

Покрај тоа што заводот Банско го фати елементарна непогода, овие две години постојано имаме една друга елементарна непогода во Заводорт Банско, а тоа е постојано вработување на несоодветни кадри.

Првото прашање е, дали господине министер знаете за ваквите вработувања во Заводот за рехабилитација, дали овие вработувања или  лицата кои се вработуваат ги исполнуваат условите утврдени со Правилникот за систематизација на работните места во Заводот. 

Еден од основните услови е дали го исполнуваат најважнио ткритериум да работат во Заводот, а тоа е хуманоста, затоа што при една посета без камери, бидејки ние таму одиме така, во Заводот Банско на сопствена кожа ј апочувствувавме љубезноста на една од негователките што таму се вработени.

Втората работа е зошто вработувањата кои постојано, континуирано се вршат таму и се несоодветни, овие две години се врши преку една агенција за вработување  а тоа е “Декрам”. 

Третото прашање е дали знае господинот министер како секојдневно се врши прерспоредување на стариот кадар , или на кадарот кој не е близок со владеачката гарнитура, на несоодветни работни места. 

Четвртото прашање е зошто за прв пат од основањето на оваа јавна установа имаме приватно обезбедување и дали знае господинот минситер како се однесува ова обезбедување спрема вработените и спрема штитениците. 

Последната работа е зошто на возилото кое го користат штитениците односно службите, се избришани буквите односно називот на Заводот за рехабилитација.

Господине министер, само би сакала да ви кажам, мое сознание е дека моментално во Заводот Банско има 58 штитеници, а има вработени 55, од кои голем дел, особено оние последните 12 примени немаат врска со условите кои треба да се исполнат. Сите тие се партиски војници на ВМРО-ДПМНЕ.

Ве повикувам, до колку сте во можност денес да ми одговорите, до колку не писмено да ми одговорите  и ве повикувам заедно , повторно како тогаш кога беше елементарната непогода, да го посетиме Заводот Банско и да се уверите во условите во кои живеат штитениците и секако во сите овие работи кои сега во форма на прашања ви ги поставив и секако разговорот да го обавите само со штитениците, без присуство на кадарот кој е вработен во Заводот, бидејки само така ќе добиете вистинска слика за она што се случува со луѓето кои овде се згрижени.

Второто прашање го поставувам до минситерот за земјоделство, шумарство и водостопанство.

Почитуван господин минситер, јас ова рпашање го псотавив некаде на почетокот на 2007 година, а се донесува на следното:

На 23 јуни 2006 година струмичкиот регион го зафати невреме и покрај општините Василево и Босилево, од ова невреме беше зафатена и општина Струмица поточно двете населени места Просениково и Дабиле. И тогаш и сега повторно ви кажувам дека се поднесени 442 барања, проценета е штета, или уништени се вкупно 1010 парцели со огромна површина и вкупно проценета штета од 11.017.793 денари. Тогаш ми одговоривте дека наводна општинската комисија не поднела на време елаборат или проценка на штета и дека вие ќе ги испратите инспекторите на терен да утврдат и штетата ќе биде надоместена. До ден денес, господине министер оваа штета на моите жители од Просениково и Дабиле , не е надоместена.

Јас како пратеник сум во постојана комуникација со нив. Јас ги користам сите механизми кои ми се ставени на располагање со Уставот и со деловникот но до ден денес не можам од вас, иако ветивте, да обезбедам потврден одговор кога ќе им биде исплатена штетата на жителите кои претрпеа штета од невремето,  од населените места Просениково и Дабиле и дали вакви средства се предвидени со Буџетот за 2008 година.

Третото прашање го упатувам до претседателот на Собранието на Република Македонија.

Бидејки службата во Собранието е во дирекна функција со пратениците и е во служба на пратениците во Собранието на Република Македонија, а во последен период постојано забележувам нови лица во Собранието, јас, иако е отсутен пратседателот, сигурно ќе ги прочита стенографските белешки, бидејки до него ми е поставено прашањето.

Првото прашање е колку новопримени или нововработени има во Собранието на Република Македонија и по кои позиции, согласно Правилникот за систематизација на работните места во Собранието.

Исто така во Собранието имаме неколку или повеќе унапредувања, па како пратеници би сакале, бидејќи службата е во наша функција, да добиеме одговор на прашањето колку унапредувања и на кои позиции, дали сите овие унапредувања одговараат или лицата кои се унапредени одговараат на условите кои се предвидени во актот за систематизација на работните места во Собранието на Република Македонија.

Ова прашање би го поврзала со едно мое старо прашање кое го поставив пред една година, а тоа е, дали оние лица кои работеа во претходниот мандат и беа ангажирани во Собранието, се вратени на работните места, што тогаш ми одговори претседателот на Собранието, како што се лицата Виктор Илиевски, Јаначковска Ружа, Ванчо Ќуќулковски, Милан Јовчевски, Изер Незири, Маја Крстевска, Даница Зечевиќ и Александар Давитковски и дали  новопримените се лицата што овде ни ги даде на списокот, претседателот на Собранието кој тогаш при одговорот на моето прашање рече, до колку настане потреба овие лица ќе бидат вратени на работа. Балгодарам.

Бесим Догани: Ви благодарам госпоѓо Иванова.

На вашето прво прашање ќе одговори министерот за труд и социјална политика. 

Никола Груевски: Благодарам.

Во врска со второто прашање што беше малку тешко да се дефинира, бидејки имаше многу бројки што врска немаат со реалноста, обвинувања, клевети и т.н., но добро, тоа е дел од вокабуларот на господинот Бучковски. Тој повеќе говори за него отколку за тие што ги напаѓа. 
Јас ќе кажам само дека луѓето што работеа на овој договор професионално си ја завршија работата и ова не е компензационен договор, тоа е редуцирање на износот што Република Македонија  требаше да го плати заради нарушување на договорот кој настана во периодот кога СДСМ беше на власт. 
Инаку за ваша информација, на договорот работеше тим на експерти и тим на министри. Меѓу нив имаше и ваши колеги од Правниот факултет, на пример професорот Тони Десковски кој дури присуствуваше и на седницата на Влада кога се усвојуваше договорот од страна на Владата. Така што, во ред е, вие треба политички да се афирмирате, да нападнете, јас тоа го разбирам, но треба малку повеќе фактите да ги фатите, малку пореално да биде кога се напаѓа, кога се излагува па се плукаат луѓе, им се измислуваат имиња и т.н. Значи блага врска нема тоа што го кажавте. Се работи за договор со кој се редуцира износот што Република Македонија треба да го направи како резултат на тужба, заради прекршување на договорот во периодот во кој СДСМ владееше. 

Инаку, што ли не кажавте, дека ќе се јавите во Шветска да оргирате за оскар. Можеби, со оглед на вашиот висок кредибилитет, можеби навистина ако се јавите во Шветска за некаков оскар за корупција, ќе имате и успех во тој правец, да лобирате кај некого, но не би навлегувал во тие работи, навистина би било добро друг пат да бидете поподготвен со бројките и со сите обвинувања. Благодарам.

Бесим Догани: Ви благодарам господине Груевски.

Господине Бучковски дали сте задоволен од добиениот одговор, или ќе поставите дополнително прашање. Повелете.

Владо Бучковски: Почитуван претседателе на Владата, верувам дека кога ќе си заминете од власт, на оваа тема ќе напишете докторат затоа што очигледно вие сте менторот на овие тројца за кои, освен за професорот Трајко Славески, направив ограда, не верувам дека би ставил потпис на вакво порамнување. Значи станува збор за порамнување.

Во претходниот одговор го спомна терминот компензација, вашиот потпретседател, додека вие бевте на состанок, веројатно со Нимиц. 

Го спомнавте колегата Тони Десковски.Се задскривавте минатиот пат, како министер за трговија зад еден друг мој професор, сегашен декан на факултетот, но тој не го стави потписот и и донесовте на оваа држава штета од 94 милиони долари. Не го злоупотребувајте Десковски,  не да го викате на секоја седница, ако сакате, неговата сопруга седи во  кабинетот на Претседателот Црвенковски, па таа не излегува во име на Кабинетот на Претседателот да носи одлуки. Така што, вие покажавте знаци на нервоза, големи знаци на нервоза. Не вадам јас од рака бројки, ги читам бројките овде, тоа што е најсимптоматично. Грците знаеме дека се тврди преговарачи вие заборавате јас не сакам да ја злоупотребувам говорницата, но да кажам да, при нашетоа примопредавање еден документ кој ви го оставив да го гледате со должно внимание, беше понудата на Грците да имаме порамнување. Тогаш беа ангажирани многу поголеми експерти од Тони Десковски кои рекоа дека тоа е штетно за интересот на Република Македонија. Јас само до тука, не одам понатаму. Затоа ме чуди кога дадовте на овој волшебен тим кој повторно го предводи волшебникот Ставрески, тој се најде најумен од сите и успеа да искомпензира нешто што е на граница на дозволеното. Ќе беше рушливо на било кој суд, затоа што има еден институт Лезио Енормис. Тоа вика не може некој да се договара ако го оштетиш другиот повеќе од половина. Значи јас сум се подготвувал и сериозно ќе ја следиме оваа тема затоа што, за разлика од вас што вероватно имате многу работа, како што велите работите во две смени, а втората смена почнува меѓу 12 и 13 часот. Сериозно погледнете, еден ден дојдете порано во Кабинетот и погледнете што ова волшебно трио правело за да дојде до компензација, што е незабележано. Нема правна можност да испадне правниот основ, а правниот основ беа, по вашиот договор, тогаш за Висмаел 25 милиони долари штета за Република Македонија.

Бесим Догани: Ви благодарам господине Бучковски.

На вашето трето прашање ќе одговори премиерот Груевски, повелете.

Никола Груевски: Дали хеликоптерот бил погоден во Бродец?

Јас немам информација дека некој хеликоптер бил погоден, бидејки ако е погоден треба да биде срушен, така што немам таква инфорамција дека бил погоден или што друго се случило и дали воопшто тој учествувал таму. Така што не можам да ви одговорам на тоа прашање кој хелихоптер каде се наоѓал, во кое време летал. Дознав дека дошол од Босна и дека го одржувале силите на европската мисија АЛТЕА и дека го користеле таму тој хелихоптер и го дале на употреба за да се вратат војниците што ги снајде таа несреќа што ги снајде. Така што, не можам да кажам ниту дека е вака, немам ваква информација. Можеби вие имате некоја информација. Но, јас таква информација не сум добил. Има истрага, вклучени се институциите на системот, можеби има нештонеправилно, ние не можеме однапред да кажеме што било и како било. Ние ги ангажиравме сите сили на државата што се задолжени за истраги да направат истрага. Тие ќе одговаат на сите отворени прашања. Благодарам.

Бесим Догани: Ви благодарам господине Груевски.

Господине Бучковски дали сте задоволен од добиениот одговор или ќе упатите дополмнително прашање, повелете.

Владо Бучковски: Почитуван господине претседател Груевски, ќе говорам сега во духот на бонтонот што го препорачувате за државните службеници.

Јас како пратеник со мојата маленкос најпрвин да се извинам што ви одземав 20 минути од вашето драгоцено време. Но, да ги искористам и последните мои две минути, да ве замолам многу посериозно да го погледнете овој случај затоа што не сте сериозен во овој момент. Ги гледам онолку колку што можам, не можам да издржам 11 часа пред малиот екран и да ги гледам вашите дирекни преноси, оние пародии што ги правите од седница на Владата. Искрено речено, за мене е понижувачки вака да се однесувам кон членови на Владата, но вие го имате тој стил на работа и не верувам дека тој стил на работа што го наметнавте ве доведува во позиција да не може да одговорите, од двата хеликоптери што ги имаме М-17, дали сте издале наредба додека бил едниот од нив во мисијата ЕУФОР, да се врати во Македонија и не ми рековте дали бил вратен и претпоставувате дека ако бил погоден и падот ќе биде доказ дека е погоден. Не е така, тој има заштита да не може да биде срушен, освен ако не биде гаѓан со стингер. Вие најдовте таму, ако е точен оној арсенал од оружје, стингер, но не бил гаѓан со стингер. Значи уште еднаш, затоа што не инсистирам, сега да не ја преминеме границата што треба да се кажува на јавна седница, што на тајна. Мислам дека оставате преголем простор за шпекулации. Скоро стопосто се инфорамциите дека паднатиот хелихоптер летал од Скопје до Бродец и дека гонаправил десантот на нашата специјална полициска единица. Требаше да ви дошепне, затоа што за многу помалку битни работи, ви кажува министерката Јанкуловска, но во овој момент вие одбравте да кажете дека веројатно јас нешто бладам. Не бладам, ве прашувам крајно сериозно, затоа што е сериозна темата. Ние за ОКТА ќе се тепаме до избори и после избори, за други прашања исто. Ова е сериозно прашање и значи не да ја попречуваме истрагата, туку да посочиме дали во сите овие напливи на шпекулации е точно или не е точно, дали е тоа согласно договорот што го има Република Македонија со ЕУФОР, можно ли е тој што летал во тој период со знамето на ЕУ, со ЕУФОР да доаѓа овде, да ја извадиме налепницата, да ставиме наше знаме или МВР одлучило така да бидеме поневидливи па да летаме под знамето на ЕУ. Не знам, многу неодговорени прашања.

Бесим Догани: Ви благодарам господине Бучковски.

(Од место се јави министерот Трајко Славески и бара збор деловнички)

Деловнички немате право господине министер. Јас се извинувам, но такви напади се случуваат секојдневно, така што неи веќе сме навикнати, не обраќаме ни внимание.

За поставување на пратеничко прашање редот е на пратеникот Цветанка Иванова, повелете.

Цветанка Иванова: Благодарам.

Јас  ќе поставам три прашања.

Првото прашање го упатувам до министерот за трруд и социјална политика.

Почитуван господине Мешков, знаете дека јавната установа Завод за заштита и рехабилитација бања Банско е единствена установа која згрижува лица со телесен хендикеп. 

Минатата година заедно јас и вие, кога беше пожарот и кога изгоре целосно домот, ги посетивте штитениците на оваа установа и тогаш тие ни ги кажаа условите во кои живеат и условите кои со елементарната непогода настанаа дополнително. Прашањето сега е, да не речам 100%, но 95%штитеници и практично јас од мојата уста овде ги пренесувам нивните прашања.

Покрај тоа што заводот Банско го фати елементарна непогода, овие две години постојано имаме една друга елементарна непогода во Заводорт Банско, а тоа е постојано вработување на несоодветни кадри.

Првото прашање е, дали господине министер знаете за ваквите вработувања во Заводот за рехабилитација, дали овие вработувања или  лицата кои се вработуваат ги исполнуваат условите утврдени со Правилникот за систематизација на работните места во Заводот. 

Еден од основните услови е дали го исполнуваат најважнио ткритериум да работат во Заводот, а тоа е хуманоста, затоа што при една посета без камери, бидејки ние таму одиме така, во Заводот Банско на сопствена кожа ј апочувствувавме љубезноста на една од негователките што таму се вработени.

Втората работа е зошто вработувањата кои постојано, континуирано се вршат таму и се несоодветни, овие две години се врши преку една агенција за вработување  а тоа е “Декрам”. 

Третото прашање е дали знае господинот министер како секојдневно се врши прерспоредување на стариот кадар , или на кадарот кој не е близок со владеачката гарнитура, на несоодветни работни места. 

Четвртото прашање е зошто за прв пат од основањето на оваа јавна установа имаме приватно обезбедување и дали знае господинот минситер како се однесува ова обезбедување спрема вработените и спрема штитениците. 

Последната работа е зошто на возилото кое го користат штитениците односно службите, се избришани буквите односно називот на Заводот за рехабилитација.

Господине министер, само би сакала да ви кажам, мое сознание е дека моментално во Заводот Банско има 58 штитеници, а има вработени 55, од кои голем дел, особено оние последните 12 примени немаат врска со условите кои треба да се исполнат. Сите тие се партиски војници на ВМРО-ДПМНЕ.

Ве повикувам, до колку сте во можност денес да ми одговорите, до колку не писмено да ми одговорите  и ве повикувам заедно , повторно како тогаш кога беше елементарната непогода, да го посетиме Заводот Банско и да се уверите во условите во кои живеат штитениците и секако во сите овие работи кои сега во форма на прашања ви ги поставив и секако разговорот да го обавите само со штитениците, без присуство на кадарот кој е вработен во Заводот, бидејки само така ќе добиете вистинска слика за она што се случува со луѓето кои овде се згрижени.

Второто прашање го поставувам до минситерот за земјоделство, шумарство и водостопанство.

Почитуван господин минситер, јас ова рпашање го псотавив некаде на почетокот на 2007 година, а се донесува на следното:

На 23 јуни 2006 година струмичкиот регион го зафати невреме и покрај општините Василево и Босилево, од ова невреме беше зафатена и општина Струмица поточно двете населени места Просениково и Дабиле. И тогаш и сега повторно ви кажувам дека се поднесени 442 барања, проценета е штета, или уништени се вкупно 1010 парцели со огромна површина и вкупно проценета штета од 11.017.793 денари. Тогаш ми одговоривте дека наводна општинската комисија не поднела на време елаборат или проценка на штета и дека вие ќе ги испратите инспекторите на терен да утврдат и штетата ќе биде надоместена. До ден денес, господине министер оваа штета на моите жители од Просениково и Дабиле , не е надоместена.

Јас како пратеник сум во постојана комуникација со нив. Јас ги користам сите механизми кои ми се ставени на располагање со Уставот и со деловникот но до ден денес не можам од вас, иако ветивте, да обезбедам потврден одговор кога ќе им биде исплатена штетата на жителите кои претрпеа штета од невремето,  од населените места Просениково и Дабиле и дали вакви средства се предвидени со Буџетот за 2008 година.

Третото прашање го упатувам до претседателот на Собранието на Република Македонија.

Бидејки службата во Собранието е во дирекна функција со пратениците и е во служба на пратениците во Собранието на Република Македонија, а во последен период постојано забележувам нови лица во Собранието, јас, иако е отсутен пратседателот, сигурно ќе ги прочита стенографските белешки, бидејки до него ми е поставено прашањето.

Првото прашање е колку новопримени или нововработени има во Собранието на Република Македонија и по кои позиции, согласно Правилникот за систематизација на работните места во Собранието.

Исто така во Собранието имаме неколку или повеќе унапредувања, па како пратеници би сакале, бидејќи службата е во наша функција, да добиеме одговор на прашањето колку унапредувања и на кои позиции, дали сите овие унапредувања одговараат или лицата кои се унапредени одговараат на условите кои се предвидени во актот за систематизација на работните места во Собранието на Република Македонија.

Ова прашање би го поврзала со едно мое старо прашање кое го поставив пред една година, а тоа е, дали оние лица кои работеа во претходниот мандат и беа ангажирани во Собранието, се вратени на работните места, што тогаш ми одговори претседателот на Собранието, како што се лицата Виктор Илиевски, Јаначковска Ружа, Ванчо Ќуќулковски, Милан Јовчевски, Изер Незири, Маја Крстевска, Даница Зечевиќ и Александар Давитковски и дали  новопримените се лицата што овде ни ги даде на списокот, претседателот на Собранието кој тогаш при одговорот на моето прашање рече, до колку настане потреба овие лица ќе бидат вратени на работа. Балгодарам.

Бесим Догани: Ви благодарам госпоѓо Иванова.

На вашето прво прашање ќе одговори министерот за труд и социјална политика. 

Љупче Мешков: Благодарам потпретседателе.

Мора да се каже дека работењето и работата во социјалните установи е тимска и стручна работа и се разбира за да биде тимска и стручна работа мора кадрите кои работат во тие установи да се од профили и кадри кои се неопходни заради карактерот на работата, успешо, стручно да ги извршуваат своите работи. Составот на вработените, се разбира мора да биде комплетиран со стручен тим и со други потребни кадри, технички кои се неопходни за работата на установите кои се во согласност со актот за организација и систематизација на тие установи. Во реалната состојба има појави и случаи во одредени центри, сега зборувам општо за центрите и установите тука можеби е и Банско се разбира, имаме случаи каде што на одредени места има несоодветни кадри, меѓутоа се надевам дека почитуваната пратеничка не мисли дека тоа датира од последнава година или од последниве 18 месеци, тоа една затечена состојба и од порано на која што мораме да и обрнеме внимание ако сакаме стручна, компетентна и тимска работа во социјалните установи. Се разбира, кадарот кој што работи се согледува неговата работа па и во одредени случаи може и да се менува ако не е стручен или ако не е со соодветна квалификација и тоа останува како можност да се прави во идниот период и токму затоа Министерството за труд и социјална политика веќе започна заедно со Заводот за социјалните дејности подготвува стандарди според кои ќе ја цени состојбата во поглед на стручниот кадар во сите социјални установи во Република Македонија. Стандардите кои ќе поаѓаат од бројот на жители, бројот на социјалните случаи и други елементи кои ќе детерминираат одредена состојба  на кадри и тие ќе покажат дали има превработеност или има помала вработеност и дали потребните стручни кадри кои треба да работат се токму тие кои што сега работат во тие центри. 

Значи, самите тие стандарди кои набрзо ќе бидат подготвени ќе ја покажат реалната состојба на стручноста и компетентноста на вработените во социјалните установи. Значи, конкретно за некои делови сега што ги постави пратеничката не можам да кажам, бидејќи јас не можам точно да ги знам сега состојбите со вработувањето во сите тие социјални установи па да речеме и во Банско иако знам неколку луѓе кои таму беа примени, меѓутоа можам тоа по писмен пат откако ќе согледам точно во тој дел да и одговорам на пратеничката. Инаку во делот зошто баш ДЕКРА, сите, можело да биде и некоја друга, тогаш исто така можеше да се постави прашањето зошто па таа друга. Ние појдовме од квалитетот и од она што го нуди таа Агенција и се одлучивме токму таа да биде и фала богу до сега таа Агенција успешно ги врши работите и немаме никакви проблеми околу извршувањето на нејзините работи. 

Значи, покрена пратеничката едно значајно прашање на кое мислам дека после подготвувањето на овие стандарди ќе добиеме и конкретни одговори за кадрите во центрите во социјалните установи.

Бесим Догани: Благодарам господине Мешков.

Госпоѓо Иванова, дали сте задоволна од одговорот или ќе поставите дополнително прашање, повелете.

Цветанка Иванова: Господине потпретседателе, не можам да бидам задоволна од одговорот затоа што јас поставив пет прашања, а добив одговор само на едно прашање и тоа нецелосен. 

Да се чека на стандарди може, но доколку не се работи за живи луѓе кои што живеат навистина во невозможни услови особено после пожарот и господине министер уште еднаш ве повикувам заедно ако треба да одиме да ги посетиме и да видите дека на 58 штитеници имате 55 вработени од кои да речеме физиотерапеут, сестра на еди кој си висок функционер во ВМРО, медицинска сестра на не знам кој, братучетка на функционер на ВМРО, сами двајцата ќе видиме, а вие ќе поразговарате заедно со штитениците ама без присуство на кадарот, без присуство на стручните служби, ќе видите вие сами ќе се уверита и навистина ако човек има хуманост особено, јас верувам дека вие имате затоа што ве познавам ќе превземете сериозни мерки сите овие недоследности да се отстранат, затоа што најмалку во Завод за рехабилитација Банско ни треба политички пресметки. Пред се, оваа установа треба да биде хумана па потоа се друго. Значи, очекувам писмен одговор на сите овие прашања, а за Агенцијата кога ќе ми давате писмен одговор јас ќе ви дадам податоци зошто ви е ангажирана. Благодарам.

Бесим Догани: Благодарам госпоѓо Иванова.

На вашето второ прашање ќе одговори министерот за земјоделство, повелете.

Ацо Спасеноски: Благодарам потпретседателе.

На самиот почеток би кажал дека информацијата ќе ви биде доставена на писмено затоа што ние не сме надлежно Министерството за проценка на штетите, туку тоа е владината Комисија. 

Како ресорно Министерството ја следевме ситуацијата со штетите или со помошта што треба да ја добијат земјоделците. Она што можам да истакнам во овој момент е дека вкупно исплатени средства за отштета за 2007 година се 2 милиони евра и средства исплатени од постојаните резерви од Буџетот на Република Македонија кои се за таа намена и би ја искористил приликата уште еднаш да напоменам околу постапката за проценка на штетите. 

Прво, при настанување на штети се формира општинска комисија која ја прави проценка, таа ги доставува податоците до владината Комисија за проценка  на штети, владината Комисија за проценка на штети ја анализира проценката, ги искористува инспекциските служби за да направи дополнителна контрола и со одлука на Влада се одредува висината на отштетата која се плаќа во ваква ситуација. Уште еднаш ќе повторам бидејќи не сме ние надлежна институција за таа работа, ќе ви се достави на писмено околу висината и исплатата на отштетата од невремето.

Бесим Догани: Ви благодарам господине министер.

Госпоѓо Иванова, повелете.

Цветанка Иванова: Благодарам господине потпретседателе.

Господине министер, воопшто не сум  задоволна од одговорот. Јас не ве прашав колку средства има обезбедено со Буџетот воопшто за надомест за штети. Јас ве прашав, дали во Буџетот на Република Македонија за 2008 година има обезбедено средства на надомест на штета на земјоделците или на населението од двете населени места Просениково и Дабиле кои што во 2006 година претрпеа огромни штети од елементарните непогоди. Вие на тоа не ми одговоривте. Сега вие повторно како тогаш кога го поставив прашањето, а тоа беше на 26 април 2007 година, сега уште малку ќе бидеме 26 април 2008 година, ми одговарате исто. 

Еве, сега ќе ви прочитам што сте ми одговориле тогаш бидејќи јас сум уредна и си ги чувам сите овие работи што ми ги испраќате писмено. Вака викате: “во струмичко ние бевме постојано во контакт со оштините Босилово и Василево, а потоа Просениково и Дабиле буквално немало доставено информација за контрола на Инспекторатот или за исплаќање од Министерството за земјоделство”. Што не е точно, затоа што имаме ние прием, печат и датум  на прием на елаборатот. После изјавите на средствата за јавно информирање јас ја повикав Комисијата и ние претходната недела разговаравме со таа Комисија. И таа ми достави проценка која требало да ја достават уште во текот на август и во таа проценка што ја добивме, вика, проценката на штети поднесени се точно како што вие напоменавте, значи јас како  што сум напоменала или тоа се 442 барања проценка за 1010 парцели во вкупна површина од толку хектари итн, и проценета е вкупна штета од 11 милиони итн, и викате следно: “после добивањето на оваа проценка земјоделскиот инспекторат е веќе на терен ќе направи контрола и на оваа проценка и во најбрз можен рок ќе се исплатат и овие штети”. И сега господине министер, јас ако треба лесно е ќе чекам и до 2009 ако треба, но оние кои што 2006 година, а тоа се населението од двете населени места Просениково и  Дабиле не можат веќе да чекаат и не е редно веќе да чекаат, затоа што имаше елементарни непогоди и лани на други места, таму луѓе се обештетени. Зошто не се обештетени овие две населени места? Дали ова е политика спрема општина Струмица или е нешто друго?

Бесим Догани: Ви благодарам.

Дали и ова ви беше дополнително прашање?

Цветанка Иванова:  Да, прашав нека ми одговори.

Бесим Догани: Повелете господине министер.

Ацо Спасеноски: Благодарам.

Дали поради вака касни саати не бев доволно разбран, јас повторно ќе повторам. Министерството за земјоделие не е надлежна институција за проценка на штета. Министерството за земјоделие не прави проценка на штета, туку затекнавме ситуација со моето доаѓање дека уште од април направени штети немаше средства обезбедено во Буџетот на Министерството за финансии во посебни раздели и ние како Министерството за земјоделие за да можеме да му помогнеме на тоа население таму се вклучивме во помош за разгледување Инспекторатот за земјоделие ја разгледуваше ситуацијата. Тоа се доставува до владина Комисија која не ја формира министерот за земјоделие, а податоците околу Просениково и Дабиле околу сите исплати или сите проценки за 2006 и 2007 година, еве ви ветувам дека ќе инсистирам или ќе се обратам до владината Комисија за проценка на штети во писмена форма да ви ги достави. Јас како министер ги немам тие податоци, ќе ги побарам да ви се достават. 

Бесим Догани: Ви благодарам господине министер.

Немате право деловнички, ве молам.

Ова е одговор на дополнително прашање. На дополнително прашање немате право да реагирате.

Вашето трето прашање беше упатено до претседателот на Собранието на Република Македонија и тој писмено ќе ви одговори.

Сега е 21,00 часот, но бидејќи имавме 20 минутен прекин, тоа време ќе го продолжиме.

10 минути за пратенички прашања има госпоѓа Лилјана Поповска, повелете.

Ве молам јавете се уште еднаш.

Лилјана Поповска: Благодарам потпретседателе.

Моите прашања се следниве.

Прво, колку се осигурани нашите претставници во мировните мисии и што значи тоа во споредба со претставници од други земји членки на НАТО. Со потпрашање, дали мисијата АЛТЕА во Босна ќе превземе нешто за обештетување на семејствата? И уште едно потпрашање, дали постојат организирани служби во нашата држава за психо-социјална подршка на семејствата, бидејќи мислам дека тоа би било навистина многу значајно. Тоа се прашањата во однос на оваа тема.

Второто прашање, оваа година Владата излезе со информации за странски инвестиции во 2007 година од околу 400 милиони евра, што е една забележителна сума во споредба со претходните години далеку поголема. За 2008 година се најавени двојно повеќе инвестиции. Моето прашање до Владата  е на што се должи овој оптимизам, дали би можела Владата да ги каже аргументите поради што очекува зголемување на инвестициите во 2008 година?

Третото прашање, дали Владата предвидува стратегија за популационата политика? Аргументите зошто е тоа потребно не би ги кажувала сега во овие доцни часови, мислам дека сите ги знаеме, а притоа ги поздравувам најновите чекори од Министерството за здравство околу можностите за вештачко оплодување и редица други мерки што се превземени за ИДС и слично што сето тоа ќе оди во насока за полесно решавање на тие прашања кај многу наши граѓани. Значи, третото прашање, дали Владата  подготвува стратегија за популационата политика? Благодарам.

Бесим Догани: Ви благодарам госпоѓо Поповска.

Вашето прво прашање беше упатено до Министерството за одбрана.

Повелете господине Ставрески.

Зоран Ставрески: Само на кратко да одговорам дека припадниците на АРМ кои што се во склоп на АЛТЕА мисијата се осигурани, меѓутоа прашањето колку што разбрав беше погенерално за сите припадници на АРМ кои што се во мировни мисии на други места и заради тоа ќе подготвиме писмен одговор ,  Министерството за одбрана ќе подготви писмен одговор за првото прашање.

Бесим Догани: Ви благодарам господине Ставрески. 

Значи, за првото прашање подетално ќе бидете писмено известени. 

Вашето второ прашање беше упатено кон Владата на Република Македонија, ќе одговори потпретседателот на Владата господинот Ставрески, повелете.

Зоран Ставрески: Благодарам на пратеникот за поставеното прашање.

Се однесуваше на нивото на странски директни инвестиции и поточно причините зошто Владата верува дека износот на странски директни инвестиции во 2008 година ќе биде повисок. 

Прво, би направил мала корекција, износот на странски директни инвестиции во 2007 година ќе биде околу 200 милиони евра, заклучно со октомври е 170 милиони евра, а во ноември и декември има две покрупни инвестиции од ококлу 35 милиони евра, значи со сигурност околу 200 милиони евра ќе изнесува. Тој е нето износ на инвестиции кој што ќе беше и повисок доколку не се променеше методологијата во која што сега дивидендите што се исплатени се минусираат. Во текот на 2007 година има исплатено такви дивиденди од 120 милиони евра што значи бруто инвестициите би биле 320, меѓутоа тие 120 милиони согласно новата методологија на Народна банка не се сметаат. Како и да е, и тие 200 милиони евра се речиси двојно повисоки износи од досегашниот износ на инвестиции просечен со исклучок на годините кога се продаваа државните монополи. 

Ако треба да елаборирам зошто веруваме дека 2008 година ќе биде уште подобра година, верувам полноќ би не фатило, ќе морам да се извинам, меѓутоа во суштина се работи за целокупниот сет на економски мерки и политики што ги превзедовме во 2007 кои што буквално сето она што е најдоброто во светот и со она што е прилагодено на македонскиот контекст се направи како реформа и согласно начинот на функционирање на економијата и на инвестициите би требало со период од 12 до 18 месеци од преземањето на тие мерки да има резултати. 

Значи тие 18 месеци веќе истекуваат и затоа очекуваме дека сите мерки што се превземени за подобрување на бизнис климата за поедноставување на регулативата, за намалување на трошоците меѓу кои и даноците пред се, за подобрување на работата на Катастарот, за промовирање на Република Македонија како инвестициона дестинација сето тоа се коцки во мозаикот кои што кога ќе се склопат доаѓа до зголемување на износот на инвестиции. 

И би сакал уште два моменти да спомнам овде што се многу позитивни во тој контекст, а тоа е моментот што Македонија се наоѓа на портата на НАТО и добивањето на датум за преговори со Европската унија за кои што јас сум лично убеден дека ќе се случат и двата во 2008 година. Тоа се многу силни сигнали за инвеститорите затоа што тие гледаат дека од бизнис аспект, од аспект на профит тие ги имаат сите услови во Македонија. Кога на ова ќе се надополни политичката стабилност на земјата и перспективите на земјата сето им ветува добар приход, профит и затоа тие ќе се решат поинтезивно во 2008 да дојдат во Македонија. 

Тоа е на кратко, се надевам дека за пратеникот е прифатливо доколку не е, се разбира ќе дадеме и дополнителни детали околу целокупното прашање. Благодарам.

Бесим Догани: Благодарам господине Ставрески.

Госпоѓо Поповска, дали сте задоволна од добиениот одговор, или ќе поставите дополнително прашање?

Лилјана Поповска: Задоволна сум од одговорот, а ќе бидам уште позадоволна кога тоа ќе го видиме остварено. Благодарам.

Бесим Догани: Благодарам госпоѓо Поповска.

Вашето трето прашање се однесуваше на популационата политика и ќе одговори министерот Мешков, повелете.

Љупче Мешков: Од прилика пред три месеци Владата разгледуваше извештај на Заводот за статистика во врска со демографските состојби во Република Македонија и поаѓајќи од некои загрижувачки состојби и бројки предложи односно донесе заклучок да се подготви Национална стратегија за демографските политики во Република Македонија. 

Значи во поглед на состојбите на наталитетот, стерилитетот, морталитетот во Република Македонија, Министерството за труд и социјална политика формираше работна група од експерти да ја подготви стратегијата која што е сега дадена на мислења на соодветните органи, така што на првата наредна или евентуално најдоцна на втората седница на Владата ќе биде на резгледување Националната стратегија за демографските политики за наредниот период во Република Македонија. 

Бесим Догани: Ви благодарам министре. 

Госпоѓо Поповска, дали сте задоволна од добиениот одговор или ќе поставите дополнително прашање? Повелете. 

Лилјана Поповска: Блгодарам за одговорот, задоволна сум со оваа информација што ја слушам, не знаев дека веќе е донесен тој заклучок, но би му сугерирала на министерот, кога ќе има одреден текст што треба да се усвои на повисоко ниво, пред самото усвојување да го даде на јавна расправа, затоа што тоа е прашање што не засегнува сите нас како граѓани и има многу стручни луѓе што од разни аспекти може да придонесат. Би замолило да се направи широка јавна расправа на таа тема. Мислам дека на тој начин ќе добиеме документ по мерка на сите. Благодарам. 

Бесим Догани:  Ви благодарам госпоѓо Поповска. 

До крајот на работното време остануваат 10-тина минути. Благородна Цветковска е пријавена за поставување пратеничко прашање. 

Госпоѓо Цветковска би ве замолил ако може пократко да ги кажете прашања за да има време да ви биде одговорено, ако се согласувате, бидејќи имаме само 10 минути. Повелете. 

Благородна Цветковска: Благодарам. 

И покрај тоа што останува многу кратко време, моите сограѓани од Крива Паланка не заслужуваат за три или пет минути да ги изнесувам нивните проблеми овде во овој законодавен дом. Но сепак благодарам и на тие 5-6 минути, цел ден чекам, за да можам да го кажам нивното мислење. 

Ќе се задржам на едно прашање. Во “Преродбата во 100 чекори” една од стратегиите на Владата е Коридорот 8. Овде се вклучени повеќе делници, меѓу кои и бугарска граница- Крива Паланка - Куманово. 

Прашањето го упатувам до премиерот на Владата на Република Македонија и до министерот за транспорт и врски, но бидејќи премиерот не е тука, верувам дека господинот Зоран Ставрески ќе одговори, бидејќи е чест гостин во Крива Паланка. (Премиерот влегува во салата). Благодарам. Еве точно пристигна премиерот. 

Прашањето гласи: До каде е со изработување на проектот за изградба на железничката пруга Куманово - Крива Паланка - граничен премин Деве Баир, чија траса поминуваше на овој локалитет. 

Приоритетот на оваа Влада беше Коридорот 8 и изработка на национална стратегија за рамномерен регионален развој и изградба на капитални објекти како што е Коридорот 8, чие нереализирање го кочи развојот на цела Македонија, а посебно нереализацијата на железничката инфраструктура на Коридорот 8 е директно блокирање на локалниот развој на градот Крива Паланка и целата општина. Сметам дека Коридорот Исток-Запад го покажа своето стратешко значење за време на блокадата и ембаргото север југ. Истакнувајќи го проблемот дека Македонија нема алтернатива за својата економија и транспортот на стоки, но и покрај тоа, изградбата на железничката кон Бугарија е стопирана, а правецот кон Крива Паланка од таа артерија претрпува огромни штети и со тоа верувајте и цела Македонија. 

Прашањето е кога ќе се отпочне со Коридорот 8? 

На ова прашње ќе барам одговор од премиерот, бидејќи тој ветуваше пред граѓаните и граѓаните од Крива Паланка очекуваат што ќе каже премиерот оваа вечер за коридорот, бидејќи и така во овој град се живее многу мизерно, граѓаните се стечајци, повеќе се технолошки вишок, постои голема невработеност и бидејќи сте чести гости на сечење ленти во Тораница, за отворање на спортски сали, доаѓаат, сечат ленти на туѓи дела, е сега нека се покажат и кога со сопствени очи ќе видиме дека навистина работат на Коридорот 8, тогаш ќе им веруваме. Првото прашање е тоа, а доколку има време ќе поставам и други прашања. Сега барам одговор од почитуваниот премиер. Благодарам. 

Бесим Догани:  Ви благодарам госпоѓо Благородна. 

На вашето прашање ќе одговори премиерот Никола Груевски, повелете. 

Никола Груевски:  Благодарам за прашањето на почитуваната пратеничка. 

Дозволете ми да одговорам дека што се оденсува до општата ситуација во Крива Паланка, бидејќи цело време беше зборувано за општата ситуација, мене ми е жал што во текот на 90-тите години дојде до растурање на македонските фирми, до нивно упропастување и оставање на улица на илјадници луѓе кои денес се нарекуваат стечајци. Време кога се правеше приватизацијата во Република Македонија на најбрутален начин, на начин на кој на поранешните комунистички директори им се дозволи, им се даде да ги купат за симболични цени фабриките и добар дел од нив да ги упропастат, да ги остават вработените во тоа време на улица. Таа состојба и ден денес има големи последици. 

Меѓутоа, да се сконцентрираме на главното прашање поврзано со Коридорот 8, бидејќи колку што разбрав, тоа е главното прашање, а не тоа дека се отвораат спортски сали и дека се отвори Тораница, нешто што можеби го живна малку тој крај, затоа што со години се чекаше да се отвори Тораница и жалам што поранешната Влада не успеа во нејзиниот мандат, или можеби не сакаше да го отвори овој рудник и да обезбеди работа за 100-тици луѓе. Како и да е, добро е што тоа се отвори, но се разбира, ние се концентираме понатаму и други капацитети да се отворат и да се најде работа и за други луѓе. 

Што се однесува до Коридорот 8, железничкиот и патниот, во моето сеќавање, железничкиот беше помпезно најавен некаде во 1992 - 1993 година и започнат, на големи ѕвона од тогашниот премиер и претседател на СДСМ Бранко Црвенковски. Беа најавени датуми, милиони средства кога ќе биде изграден, за после 6 месеци да запре, да се конзервира и со години нанапред да нема ни траг од тоа. 

Наша цел е во наредниот период, како што кажуваме во програмата, да почнеме полека да го направиме тоа што не е направено. Во овој период повеќе бевме сконцентрирани на патниот коридор. Патниот коридор го најдовме и го затекнавме во ситуација да нема никаков план во Фондот за патишта. Значи за да почнете да градите, претпоставувам пратеничке знаете дека претходно треба да имате физибилити студија, прво идејно решение, па физибилити студија, проект, главен проект итн., и за сето тоа има процедури, тендедери за да се изберат најсоодветни понудувачи, најсоодветни изведувачи, па за да дојде до градба. 

Да бидам искрен, во минатото кога бевме во опозиција толку многу слушав за Коридорот 8 и за тој дел кон Крива Паланка што мислев дека е направено се, само не е почнато да се гради бидејќи нема пари. Мислев дека е направено идејно решение, дека е направена физибилити студија, дека е направен проект, дека е направен главен проект и дека ете, не може да се најдат средства, или не се приоритет средствата натаму, па затоа не се гради. Но кога дојдовме на власт, кога влеговме во Владата, кога влеговме во институциите, дојде до едно големо изненадување. Имено, сфативме дека луѓето зборувале, ама ич ништо немале направено на тој дел, нула, комплетно нула. И почнавме од почеток, со првиот документ, вториот документ, секој од нив си бара неколку месеци. Сега во фаза е изработка на Проектот за тој дел и се надевам дека во оваа година некаде до мај-јуни ќе го завршиме проектот и дека потоа полека ќе почнеме да се ориентираме на следната фаза, а тоа е експропријација. Кога ќе заврши експропријацијата, некаде во 2009 година, да почнеме да бараме средства, да ангажираме фондови, да видиме на кој начин ќе го изведеме тоа. Притоа има неколку опции, дали ќе биде со позајмица, дали со обврзници или со нешто друго, дали нешто ќе издвоиме од Буџетот, дали ќе биде со концесија или комбинација на овие мерки, за да почнеме постепено со градба на овој дел. 

Многу ми е жал што буквално ништо не било подготвено. Ќе разберев да немало пари за градба, тоа некако може да се разбере, се работи за големи пари и веројатно треба големо позајмување за државата, затоа што не градиме три километри, градиме долг пат, Коридор, автопат, итн. и тоа би ми било разбирливо, ако се било подготвено и да чекале да видат до каде се, дали може да се најдат пари, дали да се позајмиме или нешто друго да се направи. Меѓутоа, тука практично ништо не се сработило како подготвителна работа за да дојде до изградба и за жал изгубивме година и неколку месеци за да ги изодиме сите овие фази кои можеби не се толку скапи, но одземаат време. Физибилити студија прво си бара тендер, па да изберете некој, потоа период на жалба, па склучување договор, потоа време за изработка на физибилити студијата и за тоа се потребни неколку месеци. Потоа ќе ја изработи студијата, се гледа дали е во ред или не е во ред, па се прават поправки. Потоа е потребен проект, прво подготовка на тендерска документација, па објавување на тендер, па добивање, па жалби, одговори на жалби, па склучување договори, па правење на тој проект итн. Така што не морало да се има пари, а можело да се сработи овој дел ако се сакало. За жал, очигледно немало приоритет да се помогне на тој крај таму да се направи автопат. Да имало, ќе се направело. Сега има  и се работи на тоа. Се работи на тоа затоа што дадовме приоритет на тоа. Сега треба време, треба време затоа што не е сработено, едноставно природата на таа работа си бара време. 

Почитувана пратеничке ви благодарам за прашањето и ве информирам дека Фондот за патишта е во тек на изработка на овие проекти. Како што кажав, очекуваме некаде мај - јуни, сега зборувам од прилика, не можам точно да го кажам месецот, да се завршат и подоцна се оди во следната фаза на експропријација, па откако таа ќе заврши, тешко е да се предвиди кога ќе заврши бидејќи се работи со граѓани, со луѓе, со приватни имоти, меѓутоа, откако тоа ќе за врши, се надевам, велам се надевам некаде во 2009 година да почне и физичка изградба на овој дел, од што ќе имаат благодет сите граѓани на Република Македонија, а особено луѓето што живеат во тие краишта. Благодарам. 

Бесим Догани: Ви благодарам господине Груевски. 

Госпоѓо Благородна дали сте задоволна од добиениот одговор или ќе поставите дополнително прашање? 

Благородна Цветковска: Благодарам. 

Од одговорот не сум задоволна. Јас знам дека проект треба да се направи и дека во текот на мај-јуни треба да се изготви. Сето она што го зобруваше господинот премиер, повеќе некако милува да зборува за минатото. Зборувајте за сегашноста и иднината, нас тоа не интересира. Не не интересира што било во бранково време, што било некогаш. Вие сега што ќе сработите! Еве, убаво ми кажавте мај-јуни. Да ве држиме за збор дека проект треба да се направи до мај-јуни, затоа што на граѓаните јас треба да им дадам одговор, на моите сограѓани од Крива Паланка. Ваков одговор секој од пратениците може да даде. Знам дека сте махери за донесување на тендери, според тоа лесно ќе оди од рака, тоа не е толку тешко. 

Во ова не гледам политика. Овде се работи за Коридор 8 кој е од витално значење за развојот на цела Македонија, а посебно јас гледам за Крива Паланка и околината, бидејќи има големо стратешко значење. Тоа е до границата со Бугарија, знаете каде се наоѓа, секој поминал таму и знае дека стратешко е значењето. Мислам дека многу посериозно треба да даваме одговори на вакви прашања. Немојте да се залажувате дека навистина рејтингот ви е висок, нема проблем, 30 е рејтингот на премиерот, но тој може за час да се слизне на 26. (Смеење). Па да ви кажам со пари од народот, со 17 милиони евра народни пари рејтинг лесно се купува, а од 8 на 11 на СДСМ бес пари рејтингот се искачи. Според тоа, работете повеќе за граѓаните, работете и за Македонија подобро ќе биде, а не вака да си држиме предавање во минатото како било. Дајте сега да ја гледаме сегашноста и иднината, животот е во иднината. Благодарам. 

Бесим Догани:  Благодарам госпоѓо Благородна. 

Почитувани пратеници ја заклучувам 91-та седница на Собранието на Република Македонија.

Воедно ве известувам дека утре од 11,00 часот ќе продолжиме со 42-та седница, а по завршувањетона 42-та седница на Собранието на Република Македонија продолжуваме со 78-та седница. Ви благодарам. 

(Седницата заврши во 21,25 часот)

